
shrImadbhAgavataM - ekAdashaskandhaH

శ్రీమద్భాగవతం  - ఏకాదశస్కన్ధః
॥ ఓం నమో భగవతే వాసుదేవాయ ॥

॥ ఏకాదశస్కన్ధః  ॥

॥ ప్రథమోఽధ్యాయః  - ౧ ॥
శ్రీబాదరాయణిరువాచ
కృత్వా దైత్యవధం  కృష్ణః  సరామో యదుభిర్వృతః ।
భువోఽవతారయద్భారం జవిష్ఠం  జనయన్ కలిమ్ ॥ ౧॥
యే కోపితాః సుబహుపాణ్డుసుతాః  సపత్నై -
ర్దుర్ద్యూతహేలనకచగ్రహణాదిభిస్తాన్    ।
కృత్వా నిమిత్తమితరేతరతః సమేతాన్
హత్వా నృపాన్ నిరహరత్క్షితిభారమీశః  ॥౨॥
భూభారరాజపృతనా యదుభిర్నిరస్య
గుప్తైః  స్వబాహుభిరచిన్తయదప్రమేయః  ।
మన్యేఽవనేర్నను గతోఽప్యగతం హి భారం
యద్యాదవం కులమహో అవిషహ్యమాస్తే ॥ ౩॥
నైవాన్యతః  పరిభవోఽస్య భవేత్కథఞ్చి-
న్మత్సంశ్రయస్య  విభవోన్నహనస్య నిత్యమ్ ।
అన్తఃకలిం యదుకులస్య విధాయ వేణు-

స్తమ్బస్య వహ్నిమివ శాన్తిముపైమి  ధామ ॥ ౪॥
ఏవం వ్యవసితో రాజన్ సత్యసఙ్కల్ప ఈశ్వరః ।
శాపవ్యాజేన విప్రాణాం  సఞ్జహ్రే  స్వకులం విభుః ॥ ౫॥
స్వమూర్త్యా లోకలావణ్యనిర్ముక్త్యా లోచనం నృణామ్ ।
గీర్భిస్తాః స్మరతాం చిత్తం పదైస్తానీక్షతాం  క్రియాః  ॥౬॥
ఆచ్ఛిద్య కీర్తిం  సుశ్లోకాం  వితత్య హ్యఞ్జసా  ను కౌ ।

తమోఽనయా తరిష్యన్తీత్యగాత్స్వం పదమీశ్వరః ॥ ౭॥
రాజోవాచ
బ్రహ్మణ్యానాం  వదాన్యానాం నిత్యం వృద్ధోపసేవినామ్  ।
విప్రశాపః  కథమభూద్వృష్ణీనాం  కృష్ణచేతసామ్  ॥౮॥
యన్నిమిత్తః స వై శాపోయాదృశో ద్విజసత్తమ ।
కథమేకాత్మనాం భేద ఏతత్సర్వం వదస్వ మే ॥౯॥
శ్రీశుక  ఉవాచ
బిభ్రద్వపుః  సకలసున్దరసన్నివేశం
కర్మాచరన్ భువి సుమఙ్గలమాప్తకామః  ।
ఆస్థాయ  ధామ రమమాణ ఉదారకీర్తిః
సంహర్తుమైచ్ఛత  కులం స్థితకృత్యశేషః  ॥ ౧౦॥
కర్మాణి పుణ్యనివహాని సుమఙ్గలాని
గాయజ్జగత్కలిమలాపహరాణి  కృత్వా ।
కాలాత్మనా నివసతా యదుదేవగేహే
పిణ్డారకం  సమగమన్మునయో నిసృష్టాః  ॥ ౧౧॥
విశ్వామిత్రోఽసితః  కణ్వో దుర్వాసా భృగురఙ్గిరాః  ।
కశ్యపో వామదేవోఽత్రిర్వసిష్ఠో  నారదాదయః ॥ ౧౨॥
క్రీడన్తస్తానుపవ్రజ్య    కుమారా యదునన్దనాః  ।
ఉపసఙ్గృహ్య  పప్రచ్ఛురవినీతా  వినీతవత్ ॥ ౧౩॥
తే వేషయిత్వా స్త్రీవేషైః   సామ్బం జామ్బవతీసుతమ్ ।
ఏషా పృచ్ఛతి వో విప్రా అన్తర్వత్న్యసితేక్షణా ॥ ౧౪॥
ప్రష్టుం   విలజ్జతీ  సాక్షాత్ప్రబ్రూతామోఘదర్శనాః  ।
ప్రసోష్యన్తీ  పుత్రకామా  కిం స్విత్సఞ్జనయిష్యతి  ॥ ౧౫॥
ఏవం ప్రలబ్ధా  మునయస్తానూచుః కుపితా నృప ।
జనయిష్యతి వో మన్దా ముసలం కులనాశనమ్ ॥ ౧౬॥
తచ్ఛ్రుత్వా తేఽతిసన్త్రస్తా  విముచ్య సహసోదరమ్ ।
సామ్బస్య దదృశుస్తస్మిన్ ముసలం ఖల్వయస్మయమ్ ॥ ౧౭॥
కిం కృతం మన్దభాగ్యైర్నః   కిం వదిష్యన్తి నో జనాః ।

ఇతి విహ్వలితా గేహానాదాయముసలం యయుః ॥ ౧౮॥
తచ్చోపనీయ సదసి పరిమ్లానముఖశ్రియః   ।
రాజ్ఞ ఆవేదయాఞ్చక్రుః  సర్వయాదవసన్నిధౌ ॥ ౧౯॥
శ్రుత్వామోఘం  విప్రశాపం  దృష్ట్వా  చ ముసలం నృప ।
విస్మితా భయసన్త్రస్తా  బభూవుర్ద్వారకౌకసః  ॥౨౦॥
తచ్చూర్ణయిత్వా  ముసలం యదురాజః స ఆహుకః ।
సముద్రసలిలే  ప్రాస్యల్లోహం   చాస్యావశేషితమ్ ॥౨౧॥
కశ్చిన్మత్స్యోఽగ్రసీల్లోహం   చూర్ణాని  తరలైస్తతః   ।
ఉహ్యమానాని వేలాయాం లగ్నాన్యాసన్ కిలైరకాః  ॥౨౨॥
మత్స్యో గృహీతో మత్స్యఘ్నైర్జాలేనాన్యైః    సహార్ణవే  ।
తస్యోదరగతం లోహం స శల్యే లుబ్ధకోఽకరోత్  ॥౨౩॥
భగవాన్ జ్ఞాతసర్వార్థ  ఈశ్వరోఽపి తదన్యథా ।
కర్తుం నైచ్ఛద్విప్రశాపం   కాలరూప్యన్వమోదత ॥౨౪॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం ఏకాదశస్కన్ధే ప్రథమోఽధ్యాయః  ॥ ౧॥

॥ ఓం నమో భగవతే వాసుదేవాయ ॥

॥ ద్వితీయోఽధ్యాయః -౨ ॥
శ్రీశుక  ఉవాచ
గోవిన్దభుజగుప్తాయాం  ద్వారవత్యాం కురూద్వహ ।
అవాత్సీన్నారదోఽభీక్ష్ణం  కృష్ణోపాసనలాలసః  ॥ ౧॥
కో ను రాజన్నిన్ద్రియవాన్  ముకున్దచరణామ్బుజమ్  ।
న భజేత్సర్వతో మృత్యురుపాస్యమమరోత్తమైః  ॥౨॥
తమేకదా తు దేవర్షిం  వసుదేవో గృహాగతమ్ ।
అర్చితం సుఖమాసీనమభివాద్యేదమబ్రవీత్  ॥ ౩॥
వసుదేవ ఉవాచ

భగవన్ భవతోయాత్రా స్వస్తయే సర్వదేహినామ్ ।
కృపణానాం యథా పిత్రోరుత్తమశ్లోకవర్త్మనామ్   ॥ ౪॥
భూతానాం దేవచరితం దుఃఖాయ చ సుఖాయ చ ।
సుఖాయైవ  హి సాధూనాం త్వాదృశామచ్యుతాత్మనామ్ ॥ ౫॥
భజన్తి యే యథా దేవాన్ దేవా అపి తథైవ  తాన్ ।
ఛాయేవ కర్మసచివాః సాధవో దీనవత్సలాః ॥౬॥
బ్రహ్మంస్తథాపి  పృచ్ఛామో ధర్మాన్ భాగవతాంస్తవ ।
యాన్ శ్రుత్వా  శ్రద్ధయా   మర్త్యో ముచ్యతే సర్వతోభయాత్ ॥ ౭॥
అహం కిల పురానన్తం ప్రజార్థో  భువి ముక్తిదమ్ ।
అపూజయం న మోక్షాయమోహితో దేవమాయయా ॥౮॥
యథా విచిత్రవ్యసనాద్భవద్భిర్విశ్వతోభయాత్  ।
ముచ్యేమ హ్యఞ్జసైవాద్ధా   తథా నః శాధి సువ్రత  ॥౯॥
శ్రీశుక  ఉవాచ
రాజన్నేవం కృతప్రశ్నో  వసుదేవేన ధీమతా ।
ప్రీతస్తమాహ   దేవర్షిర్హరేః   సంస్మారితో గుణైః  ॥ ౧౦॥
నారద ఉవాచ
సమ్యగేతద్వ్యవసితం భవతా సాత్వతర్షభ  ।
యత్పృచ్ఛసే భాగవతాన్ ధర్మాంస్త్వం విశ్వభావనాన్ ॥ ౧౧॥
శ్రుతోఽనుపఠితో  ధ్యాత ఆదృతో వానుమోదితః ।
సద్యః పునాతి సద్ధర్మో  దేవవిశ్వద్రుహోఽపి  హి ॥ ౧౨॥
త్వయా పరమకల్యాణః పుణ్యశ్రవణకీర్తనః  ।
స్మారితో భగవానద్య దేవో నారాయణో మమ ॥ ౧౩॥
అత్రాప్యుదాహరన్తీమమితిహాసం  పురాతనమ్ ।
ఆర్షభాణాం  చ సంవాదం విదేహస్య మహాత్మనః ॥ ౧౪॥
ప్రియవ్రతో   నామ సుతో మనోః స్వాయమ్భువస్య యః ।
తస్యాగ్నీధ్రస్తతో   నాభిరృషభస్తత్సుతః స్మృతః ॥ ౧౫॥
తమాహుర్వాసుదేవాంశం మోక్షధర్మవివక్షయా ।
అవతీర్ణం  సుతశతం తస్యాసీద్బ్రహ్మపారగమ్ ॥ ౧౬॥

తేషాం వై భరతో జ్యేష్ఠో నారాయణపరాయణః ।
విఖ్యాతం వర్షమేతద్యన్నామ్నా  భారతమద్భుతమ్ ॥ ౧౭॥
స భుక్తభోగాం త్యక్త్వేమాం  నిర్గతస్తపసా   హరిమ్ ।
ఉపాసీనస్తత్పదవీం లేభే వై జన్మభిస్త్రిభిః  ॥ ౧౮॥
తేషాం నవ నవద్వీపపతయోఽస్య సమన్తతః ।
కర్మతన్త్రప్రణేతార   ఏకాశీతిర్ద్విజాతయః  ॥ ౧౯॥
నవాభవన్ మహాభాగా మునయోహ్యర్థశంసినః  ।
శ్రమణా  వాతరశనా ఆత్మవిద్యావిశారదాః ॥౨౦॥
కవిర్హరిరన్తరిక్షః  ప్రబుద్ధః   పిప్పలాయనః ।
ఆవిర్హోత్రోఽథ   ద్రుమిలశ్చమసః  కరభాజనః ॥౨౧॥
త ఏతే భగవద్రూపం  విశ్వం సదసదాత్మకమ్ ।
ఆత్మనోఽవ్యతిరేకేణ పశ్యన్తో వ్యచరన్మహీమ్ ॥౨౨॥
అవ్యాహతేష్టగతయః  సురసిద్ధసాధ్య -
గన్ధర్వయక్షనరకిన్నరనాగలోకాన్  ।
ముక్తాశ్చరన్తి మునిచారణభూతనాథ-
విద్యాధరద్విజగవాం భువనాని కామమ్ ॥౨౩॥
త ఏకదా నిమేః సత్రముపజగ్ముర్యదృచ్ఛయా  ।
వితాయమానమృషిభిరజనాభే మహాత్మనః ॥౨౪॥
తాన్ దృష్ట్వా  సూర్యసఙ్కాశాన్ మహాభాగవతాన్ నృప ।
యజమానోఽగ్నయో విప్రాః  సర్వ ఏవోపతస్థిరే  ॥౨౫॥
విదేహస్తానభిప్రేత్య  నారాయణపరాయణాన్ ।
ప్రీతః  సమ్పూజయాఞ్చక్రే ఆసనస్థాన్  యథార్హతః  ॥౨౬॥
తాన్ రోచమానాన్ స్వరుచా బ్రహ్మపుత్రోపమాన్   నవ ।
పప్రచ్ఛ  పరమప్రీతః  ప్రశ్రయావనతో   నృపః ॥౨౭॥
విదేహ ఉవాచ
మన్యే భగవతః సాక్షాత్పార్షదాన్  వో మధుద్విషః ।
విష్ణోర్భూతాని  లోకానాం పావనాయ చరన్తి హి ॥౨౮॥
దుర్లభో  మానుషో దేహో దేహినాం క్షణభఙ్గురః  ।

తత్రాపి  దుర్లభం  మన్యే వైకుణ్ఠప్రియదర్శనమ్    ॥౨౯॥
అత ఆత్యన్తికం క్షేమం పృచ్ఛామో భవతోఽనఘాః ।
సంసారేఽస్మిన్ క్షణార్ధోఽపి  సత్సఙ్గః  శేవధిర్నృణామ్ ॥ ౩౦॥
ధర్మాన్ భాగవతాన్ బ్రూత  యది నః శ్రుతయే  క్షమమ్ ।
యైః  ప్రసన్నః  ప్రపన్నాయ  దాస్యత్యాత్మానమప్యజః ॥ ౩౧॥
శ్రీనారద  ఉవాచ
ఏవం తే నిమినా పృష్టా వసుదేవ మహత్తమాః ।
ప్రతిపూజ్యాబ్రువన్   ప్రీత్యా  ససదస్యర్త్విజం  నృపమ్ ॥ ౩౨॥
కవిరువాచ
మన్యేఽకుతశ్చిద్భయమచ్యుతస్య
పాదామ్బుజోపాసనమత్ర నిత్యమ్ ।
ఉద్విగ్నబుద్ధేరసదాత్మభావా -

ద్విశ్వాత్మనా యత్ర నివర్తతే భీః ॥ ౩౩॥
యే వై భగవతా ప్రోక్తా  ఉపాయా హ్యాత్మలబ్ధయే  ।
అఞ్జః  పుంసామవిదుషాం విద్ధి భాగవతాన్ హి తాన్ ॥ ౩౪॥
యానాస్థాయ  నరో రాజన్ న ప్రమాద్యేత  కర్హిచిత్  ।
ధావన్ నిమీల్య వా నేత్రే న స్ఖలేన్న  పతేదిహ ॥ ౩౫॥
కాయేన వాచా మనసేన్ద్రియైర్వా 
బుద్ధ్యాత్మనా  వానుసృతస్వభావాత్ ।
కరోతి యద్యత్సకలం పరస్మై
నారాయణాయేతి సమర్పయేత్తత్ ॥ ౩౬॥
భయం ద్వితీయాభినివేశతః స్యా-
దీశాదపేతస్య విపర్యయోఽస్మృతిః ।
తన్మాయయాతో బుధ ఆభజేత్తం
భక్త్యైకయేశం  గురుదేవతాత్మా ॥ ౩౭॥
అవిద్యమానోఽప్యవభాతి హి ద్వయో
ధ్యాతుర్ధియా  స్వప్నమనోరథౌ యథా ।
తత్కర్మసఙ్కల్పవికల్పకం మనో
బుధో నిరున్ధ్యాదభయం  తతః స్యాత్ ॥ ౩౮॥

శ‍ృణ్వన్ సుభద్రాణి  రథాఙ్గపాణే -

ర్జన్మాని  కర్మాణి చయాని లోకే ।
గీతాని నామాని తదర్థకాని
గాయన్ విలజ్జో విచరేదసఙ్గః  ॥ ౩౯॥
ఏవంవ్రతః  స్వప్రియనామకీర్త్యా
జాతానురాగో ద్రుతచిత్త  ఉచ్చైః  ।
హసత్యథో రోదితి రౌతి గాయ-

త్యున్మాదవన్నృత్యతి లోకబాహ్యః ॥ ౪౦॥
ఖం వాయుమగ్నిం సలిలం మహీం చ
జ్యోతీంషి సత్త్వాని దిశో ద్రుమాదీన్  ।
సరిత్సముద్రాంశ్చ  హరేః శరీరం
యత్కిం చ భూతం ప్రణమేదనన్యః  ॥ ౪౧॥
భక్తిః పరేశానుభవో విరక్తి-
రన్యత్ర చైష  త్రిక  ఏకకాలః ।
ప్రపద్యమానస్య  యథాశ్నతః స్యు-
స్తుష్టిః  పుష్టిః  క్షుదపాయోఽనుఘాసమ్ ॥ ౪౨॥
ఇత్యచ్యుతాఙ్ఘ్రిం  భజతోఽనువృత్త్యా
భక్తిర్విరక్తిర్భగవత్ప్రబోధః   ।
భవన్తి వై భాగవతస్య రాజం-
స్తతః పరాం శాన్తిముపైతి  సాక్షాత్ ॥ ౪౩॥
రాజోవాచ
అథ భాగవతం బ్రూత  యద్ధర్మో  యాదృశో నృణామ్ ।
యథాఽఽచరతి యద్బ్రూతే యైర్లిఙ్గైర్భగవత్ప్రియః    ॥ ౪౪॥
హరిరువాచ
సర్వభూతేషు యః పశ్యేద్భగవద్భావమాత్మనః ।
భూతాని భగవత్యాత్మన్యేష భాగవతోత్తమః ॥ ౪౫॥
ఈశ్వరే తదధీనేషు బాలిశేషు ద్విషత్సు చ ।
ప్రేమమైత్రీకృపోపేక్షా    యః కరోతి స మధ్యమః ॥ ౪౬॥

అర్చాయామేవ హరయే పూజాం యః శ్రద్ధయేహతే   ।
న తద్భక్తేషు చాన్యేషు స భక్తః ప్రాకృతః  స్మృతః ॥ ౪౭॥
గృహీత్వాపీన్ద్రియైరర్థాన్    యో న ద్వేష్టి న హృష్యతి ।
విష్ణోర్మాయామిదం  పశ్యన్ స వై భాగవతోత్తమః ॥ ౪౮॥
దేహేన్ద్రియప్రాణమనోధియాం  యో
జన్మాప్యయక్షుద్భయతర్షకృచ్ఛ్రైః   ।
సంసారధర్మైరవిముహ్యమానః
స్మృత్యా హరేర్భాగవతప్రధానః  ॥ ౪౯॥
న కామకర్మబీజానాం యస్య చేతసి సమ్భవః ।
వాసుదేవైకనిలయః  స వై భాగవతోత్తమః ॥ ౫౦॥
న యస్య జన్మకర్మభ్యాం న వర్ణాశ్రమజాతిభిః   ।
సజ్జతేఽస్మిన్నహమ్భావో  దేహే వై స హరేః ప్రియః  ॥ ౫౧॥
న యస్య స్వః పర ఇతి విత్తేష్వాత్మని వా భిదా ।
సర్వభూతసమః శాన్తః స వై భాగవతోత్తమః ॥ ౫౨॥
త్రిభువనవిభవహేతవేఽప్యకుణ్ఠ  -
స్మృతిరజితాత్మసురాదిభిర్విమృగ్యాత్ ।
న చలతి భగవత్పదారవిన్దా -

ల్లవనిమిషార్ధమపి   యః స వైష్ణవాగ్ర్యః    ॥ ౫౩॥
భగవత ఉరువిక్రమాఙ్ఘ్రిశాఖా  -

నఖమణిచన్ద్రికయా  నిరస్తతాపే ।
హృది కథముపసీదతాం పునః స
ప్రభవతి  చన్ద్ర  ఇవోదితేఽర్కతాపః ॥ ౫౪॥
విసృజతి హృదయం న యస్య సాక్షా-

ద్ధరిరవశాభిహితోఽప్యఘౌఘనాశః  ।
ప్రణయరశనయా  ధృతాఙ్ఘ్రిపద్మః
స భవతి భాగవతప్రధాన  ఉక్తః ॥ ౫౫॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం ఏకాదశస్కన్ధే ద్వితీయోఽధ్యాయః ॥౨॥

॥ ఓం నమో భగవతే వాసుదేవాయ ॥

॥ తృతీయోఽధ్యాయః - ౩ ॥
రాజోవాచ
పరస్య విష్ణోరీశస్య  మాయినామపి మోహినీమ్ ।
మాయాం వేదితుమిచ్ఛామో భగవన్తో బ్రువన్తు  నః ॥ ౧॥
నానుతృప్యే జుషన్ యుష్మద్వచో హరికథామృతమ్ ।
సంసారతాపనిస్తప్తో మర్త్యస్తత్తాపభేషజమ్  ॥౨॥
అన్తరిక్ష ఉవాచ
ఏభిర్భూతాని భూతాత్మా మహాభూతైర్మహాభుజ  ।
ససర్జోచ్చావచాన్యాద్యః  స్వమాత్రాత్మప్రసిద్ధయే    ॥ ౩॥
ఏవం సృష్టాని  భూతాని ప్రవిష్టః   పఞ్చధాతుభిః ।
ఏకధా దశధాఽఽత్మానం విభజన్ జుషతే గుణాన్ ॥ ౪॥
గుణైర్గుణాన్   స భుఞ్జాన  ఆత్మప్రద్యోతితైః   ప్రభుః  ।
మన్యమాన ఇదం సృష్టమాత్మానమిహ  సజ్జతే  ॥ ౫॥
కర్మాణి కర్మభిః కుర్వన్ సనిమిత్తాని దేహభృత్ ।
తత్తత్కర్మఫలం గృహ్ణన్  భ్రమతీహ  సుఖేతరమ్ ॥౬॥
ఇత్థం  కర్మగతీర్గచ్ఛన్  బహ్వభద్రవహాః  పుమాన్ ।
ఆభూతసమ్ప్లవాత్సర్గప్రలయావశ్నుతేఽవశః    ॥ ౭॥
ధాతూపప్లవ  ఆసన్నే వ్యక్తం  ద్రవ్యగుణాత్మకమ్  ।
అనాదినిధనః కాలో హ్యవ్యక్తాయాపకర్షతి  ॥౮॥
శతవర్షా హ్యనావృష్టిర్భవిష్యత్యుల్బణా  భువి ।
తత్కాలోపచితోష్ణార్కో  లోకాంస్త్రీన్  ప్రతపిష్యతి  ॥౯॥
పాతాలతలమారభ్య సఙ్కర్షణముఖానలః  ।
దహన్నూర్ధ్వశిఖో  విష్వగ్వర్ధతే  వాయునేరితః ॥ ౧౦॥
సాంవర్తకో మేఘగణో వర్షతి  స్మ శతం సమాః ।
ధారాభిర్హస్తిహస్తాభిర్లీయతే    సలిలే విరాట్ ॥ ౧౧॥

తతో విరాజముత్సృజ్య వైరాజః  పురుషో నృప ।
అవ్యక్తం  విశతే సూక్ష్మం నిరిన్ధన  ఇవానలః ॥ ౧౨॥
వాయునా హృతగన్ధా భూః సలిలత్వాయ కల్పతే ।
సలిలం తద్ధృతరసం  జ్యోతిష్ట్వాయోపకల్పతే  ॥ ౧౩॥
హృతరూపం తు తమసా వాయౌజ్యోతిః ప్రలీయతే  ।
హృతస్పర్శోఽవకాశేన వాయుర్నభసి లీయతే ॥ ౧౪॥
కాలాత్మనా హృతగుణం నభ ఆత్మని లీయతే ।
ఇన్ద్రియాణి  మనో బుద్ధిః  సహ వైకారికైర్నృప   ।
ప్రవిశన్తి   హ్యహఙ్కారం స్వగుణైరహమాత్మని  ॥ ౧౫॥
ఏషా మాయా భగవతః సర్గస్థిత్యన్తకారిణీ    ।
త్రివర్ణా  వర్ణితాస్మాభిః  కిం భూయః శ్రోతుమిచ్ఛసి  ॥ ౧౬॥
రాజోవాచ
యథైతామైశ్వరీం   మాయాం దుస్తరామకృతాత్మభిః ।
తరన్త్యఞ్జః  స్థూలధియో  మహర్ష ఇదముచ్యతామ్ ॥ ౧౭॥
ప్రబుద్ధ  ఉవాచ
కర్మాణ్యారభమాణానాం దుఃఖహత్యై  సుఖాయ చ ।
పశ్యేత్పాకవిపర్యాసం మిథునీచారిణాం నృణామ్ ॥ ౧౮॥
నిత్యార్తిదేన విత్తేన దుర్లభేనాత్మమృత్యునా  ।
గృహాపత్యాప్తపశుభిః కా ప్రీతిః  సాధితైశ్చలైః   ॥ ౧౯॥
ఏవం లోకం పరం విద్యాన్నశ్వరం కర్మనిర్మితమ్ ।
సతుల్యాతిశయధ్వంసం యథా మణ్డలవర్తినామ్  ॥౨౦॥
తస్మాద్గురుం  ప్రపద్యేత  జిజ్ఞాసుః  శ్రేయ  ఉత్తమమ్ ।
శాబ్దే పరే చ నిష్ణాతం  బ్రహ్మణ్యుపశమాశ్రయమ్   ॥౨౧॥
తత్ర భాగవతాన్ ధర్మాన్ శిక్షేద్గుర్వాత్మదైవతః   ।
అమాయయానువృత్త్యా యైస్తుష్యేదాత్మాఽఽత్మదో  హరిః ॥౨౨॥
సర్వతో మనసోఽసఙ్గమాదౌ  సఙ్గం  చ సాధుషు ।
దయాం మైత్రీం   ప్రశ్రయం   చ భూతేష్వద్ధా యథోచితమ్ ॥౨౩॥
శౌచం తపస్తితిక్షాం చ మౌనం స్వాధ్యాయమార్జవమ్  ।

బ్రహ్మచర్యమహింసాం  చ సమత్వం ద్వన్ద్వసంజ్ఞయోః   ॥౨౪॥
సర్వత్రాత్మేశ్వరాన్వీక్షాం  కైవల్యమనికేతతామ్  ।
వివిక్తచీరవసనం సన్తోషం యేన కేనచిత్ ॥౨౫॥
శ్రద్ధాం   భాగవతే శాస్త్రేఽనిన్దామన్యత్ర   చాపి హి ।
మనో వాక్కర్మదణ్డం  చ సత్యం శమదమావపి ॥౨౬॥
శ్రవణం  కీర్తనం ధ్యానం హరేరద్భుతకర్మణః ।
జన్మకర్మగుణానాం చ తదర్థేఽఖిలచేష్టితమ్   ॥౨౭॥
ఇష్టం  దత్తం తపో జప్తం వృత్తం యచ్చాత్మనః ప్రియమ్  ।
దారాన్ సుతాన్ గృహాన్ ప్రాణాన్  యత్పరస్మై  నివేదనమ్ ॥౨౮॥
ఏవం కృష్ణాత్మనాథేషు  మనుష్యేషు చ సౌహృదమ్ ।
పరిచర్యాం చోభయత్ర మహత్సు నృషు సాధుషు ॥౨౯॥
పరస్పరానుకథనం పావనం భగవద్యశః ।
మిథో రతిర్మిథస్తుష్టిర్నివృత్తిర్మిథ  ఆత్మనః ॥ ౩౦॥
స్మరన్తః స్మారయన్తశ్చ మిథోఽఘౌఘహరం హరిమ్ ।
భక్త్యా సఞ్జాతయా  భక్త్యా బిభ్రత్యుత్పులకాం  తనుమ్ ॥ ౩౧॥
క్వచిద్రుదన్త్యచ్యుతచిన్తయా  క్వచి-
ద్ధసన్తి   నన్దన్తి   వదన్త్యలౌకికాః ।
నృత్యన్తి  గాయన్త్యనుశీలయన్త్యజం
భవన్తి తూష్ణీం  పరమేత్య నిర్వృతాః ॥ ౩౨॥
ఇతి భాగవతాన్ ధర్మాన్ శిక్షన్ భక్త్యా తదుత్థయా  ।
నారాయణపరో మాయామఞ్జస్తరతి   దుస్తరామ్ ॥ ౩౩॥
రాజోవాచ
నారాయణాభిధానస్య బ్రహ్మణః  పరమాత్మనః ।
నిష్ఠామర్హథ   నో వక్తుంయూయం హి బ్రహ్మవిత్తమాః  ॥ ౩౪॥
పిప్పలాయన ఉవాచ
స్థిత్యుద్భవప్రలయహేతురహేతురస్య 
యత్స్వప్నజాగరసుషుప్తిషు సద్బహిశ్చ ।
దేహేన్ద్రియాసుహృదయాని  చరన్తి యేన

సఞ్జీవితాని  తదవేహి పరం నరేన్ద్ర  ॥ ౩౫॥
నైతన్మనో  విశతి వాగుత చక్షురాత్మా
ప్రాణేన్ద్రియాణి   చ యథానలమర్చిషః స్వాః ।
శబ్దోఽపి  బోధకనిషేధతయాఽఽత్మమూల-
మర్థోక్తమాహ   యదృతే న నిషేధసిద్ధిః  ॥ ౩౬॥
సత్త్వం రజస్తమ ఇతి త్రివృదేకమాదౌ
సూత్రం  మహానహమితి ప్రవదన్తి  జీవమ్ ।
జ్ఞానక్రియార్థఫలరూపతయోరుశక్తి  
బ్రహ్మైవ   భాతి సదసచ్చ తయోః పరం యత్ ॥ ౩౭॥
నాత్మా జజాన న మరిష్యతి నైధతేఽసౌ
న క్షీయతే సవనవిద్వ్యభిచారిణాం హి ।
సర్వత్ర శశ్వదనపాయ్యుపలబ్ధిమాత్రం 
ప్రాణో  యథేన్ద్రియబలేన  వికల్పితం సత్ ॥ ౩౮॥
అణ్డేషు  పేశిషు తరుష్వవినిశ్చితేషు
ప్రాణో  హి జీవముపధావతి తత్ర తత్ర ।
సన్నే యదిన్ద్రియగణేఽహమి  చ ప్రసుప్తే
కూటస్థ ఆశయమృతే తదనుస్మృతిర్నః ॥ ౩౯॥
యర్హ్యబ్జనాభచరణైషణయోరుభక్త్యా  
చేతోమలాని విధమేద్గుణకర్మజాని  ।
తస్మిన్ విశుద్ధ ఉపలభ్యత ఆత్మతత్త్వం
సాక్షాద్యథామలదృశోః సవితృప్రకాశః  ॥ ౪౦॥
రాజోవాచ
కర్మయోగం వదత నః పురుషో యేన సంస్కృతః ।
విధూయేహాశు కర్మాణి నైష్కర్మ్యం  విన్దతే  పరమ్ ॥ ౪౧॥
ఏవం ప్రశ్నమృషీన్  పూర్వమపృచ్ఛం పితురన్తికే ।
నాబ్రువన్  బ్రహ్మణః  పుత్రాస్తత్ర   కారణముచ్యతామ్ ॥ ౪౨॥
ఆవిర్హోత్ర  ఉవాచ
కర్మాకర్మవికర్మేతి వేదవాదో న లౌకికః ।
వేదస్య చేశ్వరాత్మత్వాత్తత్ర ముహ్యన్తి సూరయః ॥ ౪౩॥

పరోక్షవాదో వేదోఽయం బాలానామనుశాసనమ్ ।
కర్మమోక్షాయ కర్మాణి విధత్తే హ్యగదం యథా ॥ ౪౪॥
నాచరేద్యస్తు వేదోక్తం స్వయమజ్ఞోఽజితేన్ద్రియః   ।
వికర్మణా హ్యధర్మేణ మృత్యోర్మృత్యుముపైతి  సః ॥ ౪౫॥
వేదోక్తమేవ కుర్వాణో నిఃసఙ్గోఽర్పితమీశ్వరే  ।
నైష్కర్మ్యం  లభతే సిద్ధిం  రోచనార్థా ఫలశ్రుతిః  ॥ ౪౬॥
య ఆశు హృదయగ్రన్థిం   నిర్జిహీర్షుః   పరాత్మనః ।
విధినోపచరేద్దేవం  తన్త్రోక్తేన   చ కేశవమ్ ॥ ౪౭॥
లబ్ధానుగ్రహ   ఆచార్యాత్తేన సన్దర్శితాగమః  ।
మహాపురుషమభ్యర్చేన్మూర్త్యాభిమతయాఽఽత్మనః ॥ ౪౮॥
శుచిః సమ్ముఖమాసీనః ప్రాణసంయమనాదిభిః  ।
పిణ్డం  విశోధ్య సన్న్యాసకృతరక్షోఽర్చయేద్ధరిమ్  ॥ ౪౯॥
అర్చాదౌ హృదయే చాపి యథా లబ్ధోపచారకైః   ।
ద్రవ్యక్షిత్యాత్మలిఙ్గాని   నిష్పాద్య ప్రోక్ష్య  చాసనమ్ ॥ ౫౦॥
పాద్యాదీనుపకల్ప్యాథ సన్నిధాప్య సమాహితః ।
హృదాదిభిః కృతన్యాసోమూలమన్త్రేణ  చార్చయేత్ ॥ ౫౧॥
సాఙ్గోపాఙ్గాం   సపార్షదాం  తాం తాం మూర్తిం స్వమన్త్రతః  ।
పాద్యార్ఘ్యాచమనీయాద్యైః   స్నానవాసోవిభూషణైః  ॥ ౫౨॥
గన్ధమాల్యాక్షతస్రగ్భిర్ధూపదీపోపహారకైః     ।
సాఙ్గం  సమ్పూజ్య విధివత్స్తవైః   స్తుత్వా నమేద్ధరిమ్  ॥ ౫౩॥
ఆత్మానం తన్మయం ధ్యాయన్మూర్తిం సమ్పూజయేద్ధరేః  ।
శేషామాధాయ శిరసి స్వధామ్న్యుద్వాస్య సత్కృతమ్ ॥ ౫౪॥
ఏవమగ్న్యర్కతోయాదావతిథౌ హృదయే చ యః ।
యజతీశ్వరమాత్మానమచిరాన్ముచ్యతే హి సః ॥ ౫౫॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం ఏకాదశస్కన్ధే తృతీయోఽధ్యాయః ॥ ౩॥

॥ ఓం నమో భగవతే వాసుదేవాయ ॥

॥ చతుర్థోఽధ్యాయః  - ౪ ॥
రాజోవాచ
యానియానీహ కర్మాణి యైర్యైః   స్వచ్ఛన్దజన్మభిః  ।
చక్రే కరోతి కర్తా వా హరిస్తాని బ్రువన్తు  నః ॥ ౧॥
ద్రుమిల  ఉవాచ
యో వా అనన్తస్య గుణాననన్తా-
ననుక్రమిష్యన్  స తు బాలబుద్ధిః  ।
రజాంసి భూమేర్గణయేత్కథఞ్చిత్
కాలేన నైవాఖిలశక్తిధామ్నః  ॥౨॥
భూతైర్యదా  పఞ్చభిరాత్మసృష్టైః
పురం విరాజం విరచయ్య తస్మిన్ ।
స్వాంశేన విష్టః  పురుషాభిధాన-
మవాప నారాయణ ఆదిదేవః ॥ ౩॥
యత్కాయ ఏష భువనత్రయసన్నివేశో
యస్యేన్ద్రియైస్తనుభృతాముభయేన్ద్రియాణి     ।
జ్ఞానం  స్వతః శ్వసనతో బలమోజ ఈహా
సత్త్వాదిభిః స్థితిలయోద్భవ  ఆది కర్తా ॥ ౪॥
ఆదావభూచ్ఛతధృతీ రజసాస్య సర్గే
విష్ణుః  స్థితౌ  క్రతుపతిర్ద్విజధర్మసేతుః   ।
రుద్రోఽప్యయాయ  తమసా పురుషః స ఆద్య
ఇత్యుద్భవస్థితిలయాః  సతతం ప్రజాసు  ॥ ౫॥
ధర్మస్య దక్షదుహితర్యజనిష్ట మూర్త్యాం
నారాయణో నరఋషిప్రవరః  ప్రశాన్తః  ।
నైష్కర్మ్యలక్షణమువాచ  చచార కర్మ
యోఽద్యాపి చాస్త ఋషివర్యనిషేవితాఙ్ఘ్రిః  ॥౬॥
ఇన్ద్రో  విశఙ్క్య మమ ధామ జిఘృక్షతీతి

కామం న్యయుఙ్క్త సగణం స బదర్యుపాఖ్యమ్ ।
గత్వాప్సరోగణవసన్తసుమన్దవాతైః 
స్త్రీప్రేక్షణేషుభిరవిధ్యదతన్మహిజ్ఞః    ॥ ౭॥
విజ్ఞాయ  శక్రకృతమక్రమమాదిదేవః 
ప్రాహ  ప్రహస్య  గతవిస్మయ ఏజమానాన్ ।
మా భైష్ట  భో మదన మారుత దేవవధ్వో
గృహ్ణీత  నో బలిమశూన్యమిమం కురుధ్వమ్ ॥౮॥
ఇత్థం  బ్రువత్యభయదే  నరదేవ దేవాః
సవ్రీడనమ్రశిరసః   సఘృణం తమూచుః ।
నైతద్విభో  త్వయి పరేఽవికృతే విచిత్రం
స్వారామధీరనికరానతపాదపద్మే ॥౯॥
త్వాం సేవతాం సురకృతా బహవోఽన్తరాయాః
స్వౌకో విలఙ్ఘ్య  పరమం వ్రజతాం  పదం తే ।
నాన్యస్య బర్హిషి  బలీన్ దదతః స్వభాగాన్
ధత్తే పదం త్వమవితా యది విఘ్నమూర్ధ్ని  ॥ ౧౦॥
క్షుత్తృట్త్రికాలగుణమారుతజైహ్వశైశ్నా   -
నస్మానపారజలధీనతితీర్య కేచిత్ ।
క్రోధస్య  యాన్తి విఫలస్య వశం పదే గో-

ర్మజ్జన్తి   దుశ్చరతపశ్చ వృథోత్సృజన్తి ॥ ౧౧॥
ఇతి ప్రగృణతాం  తేషాం స్త్రియోఽత్యద్భుతదర్శనాః  ।
దర్శయామాస శుశ్రూషాం  స్వర్చితాః కుర్వతీర్విభుః ॥ ౧౨॥
తే దేవానుచరా దృష్ట్వా  స్త్రియః  శ్రీరివ  రూపిణీః ।
గన్ధేన  ముముహుస్తాసాం రూపౌదార్యహతశ్రియః  ॥ ౧౩॥
తానాహ దేవదేవేశః ప్రణతాన్  ప్రహసన్నివ  ।
ఆసామేకతమాం వృఙ్ధ్వం  సవర్ణాం  స్వర్గభూషణామ్  ॥ ౧౪॥
ఓమిత్యాదేశమాదాయ నత్వా తం సురవన్దినః  ।
ఉర్వశీమప్సరఃశ్రేష్ఠాం   పురస్కృత్య దివం యయుః ॥ ౧౫॥
ఇన్ద్రాయానమ్య  సదసి శ‍ృణ్వతాం త్రిదివౌకసామ్  ।
ఊచుర్నారాయణబలం శక్రస్తత్రాస    విస్మితః ॥ ౧౬॥

హంసస్వరూప్యవదదచ్యుత ఆత్మయోగం
దత్తః కుమార ఋషభో భగవాన్ పితా నః ।
విష్ణుః  శివాయ జగతాం కలయావతిర్ణ -
స్తేనాహృతా మధుభిదా శ్రుతయో  హయాస్యే ॥ ౧౭॥
గుప్తోఽప్యయే మనురిలౌషధయశ్చ మాత్స్యే
క్రౌడే  హతో దితిజ ఉద్ధరతామ్భసః  క్ష్మామ్ ।
కౌర్మే ధృతోఽద్రిరమృతోన్మథనే  స్వపృష్ఠే
గ్రాహాత్ప్రపన్నమిభరాజమముఞ్చదార్తమ్  ॥ ౧౮॥
సంస్తున్వతోఽబ్ధిపతితాన్  శ్రమణానృషీంశ్చ
శక్రం  చ వృత్రవధతస్తమసి  ప్రవిష్టమ్   ।
దేవస్త్రియోఽసురగృహే  పిహితా అనాథా
జఘ్నేఽసురేన్ద్రమభయాయ  సతాం నృసింహే ॥ ౧౯॥
దేవాసురే యుధి చ దైత్యపతీన్  సురార్థే
హత్వాన్తరేషు భువనాన్యదధాత్కలాభిః ।
భూత్వాథ వామన ఇమామహరద్బలేః క్ష్మాం
యాచ్ఞాచ్ఛలేన  సమదాదదితేః సుతేభ్యః ॥౨౦॥
నిఃక్షత్రియామకృత  గాం చ త్రిఃసప్తకృత్వో 
రామస్తు హైహయకులాప్యయభార్గవాగ్నిః   ।
సోఽబ్ధిం  బబన్ధ దశవక్త్రమహన్  సలఙ్కం
సీతాపతిర్జయతి  లోకమలఘ్నకీర్తిః ॥౨౧॥
భూమేర్భరావతరణాయయదుష్వజన్మా
జాతః కరిష్యతి సురైరపి  దుష్కరాణి ।
వాదైర్విమోహయతి  యజ్ఞకృతోఽతదర్హాన్ 
శూద్రాన్  కలౌ క్షితిభుజో న్యహనిష్యదన్తే ॥౨౨॥
ఏవంవిధాని కర్మాణి జన్మాని చ జగత్పతేః ।
భూరీణి భూరియశసో వర్ణితాని  మహాభుజ ॥౨౩॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం ఏకాదశస్కన్ధే చతుర్థోఽధ్యాయః  ॥ ౪॥

॥ ఓం నమో భగవతే వాసుదేవాయ ॥

॥ పఞ్చమోఽధ్యాయః -౫ ॥
రాజోవాచ
భగవన్తం హరిం ప్రాయో  న భజన్త్యాత్మవిత్తమాః ।
తేషామశాన్తకామానాం కా నిష్ఠావిజితాత్మనామ్  ॥ ౧॥
చమస ఉవాచ
ముఖబాహూరుపాదేభ్యః పురుషస్యాశ్రమైః   సహ ।
చత్వారో జజ్ఞిరే  వర్ణా గుణైర్విప్రాదయః   పృథక్ ॥౨॥
య ఏషాం పురుషం సాక్షాదాత్మప్రభవమీశ్వరమ్  ।
న భజన్త్యవజానన్తి స్థానాద్భ్రష్టాః   పతన్త్యధః ॥ ౩॥
దూరే హరికథాః కేచిద్దూరే  చాచ్యుతకీర్తనాః ।
స్త్రియః  శూద్రాదయశ్చైవ   తేఽనుకమ్ప్యా భవాదృశామ్ ॥ ౪॥
విప్రో రాజన్యవైశ్యౌ  చ హరేః ప్రాప్తాః  పదాన్తికమ్ ।
శ్రౌతేన  జన్మనాథాపి ముహ్యన్త్యామ్నాయవాదినః ॥ ౫॥
కర్మణ్యకోవిదాః స్తబ్ధా మూర్ఖాః  పణ్డితమానినః  ।
వదన్తి చాటుకాన్మూఢాయయామాధ్వ్యా గిరోత్సుకాః ॥౬॥
రజసా ఘోరసఙ్కల్పాః కాముకా అహిమన్యవః ।
దామ్భికా మానినః పాపా విహసన్త్యచ్యుతప్రియాన్  ॥ ౭॥
వదన్తి తేఽన్యోన్యముపాసితస్త్రియో
గృహేషు మైథున్యపరేషు  చాశిషః ।
యజన్త్యసృష్టాన్నవిధానదక్షిణం
వృత్త్యై  పరం ఘ్నన్తి పశూనతద్విదః ॥౮॥
శ్రియా  విభూత్యాభిజనేన విద్యయా
త్యాగేన రూపేణ బలేన కర్మణా ।
జాతస్మయేనాన్ధధియః  సహేశ్వరాన్
సతోఽవమన్యన్తి హరిప్రియాన్  ఖలాః ॥౯॥

సర్వేషు శశ్వత్తనుభృత్స్వవస్థితం
యథా ఖమాత్మానమభీష్టమీశ్వరమ్  ।
వేదోపగీతం చ న శ‍ృణ్వతేఽబుధా
మనోరథానాం ప్రవదన్తి  వార్తయా ॥ ౧౦॥
లోకే వ్యవాయామిషమద్యసేవా
నిత్యాస్తు జన్తోర్న హి తత్ర చోదనా ।
వ్యవస్థితిస్తేషు   వివాహయజ్ఞ -
సురాగ్రహైరాసు   నివృత్తిరిష్టా ॥ ౧౧॥
ధనం చ ధర్మైకఫలం  యతో వై
జ్ఞానం  సవిజ్ఞానమనుప్రశాన్తి   ।
గృహేషుయుఞ్జన్తి   కలేవరస్య
మృత్యుం న పశ్యన్తి  దురన్తవీర్యమ్ ॥ ౧౨॥
యద్ఘ్రాణభక్షో  విహితః సురాయా-

స్తథా పశోరాలభనం న హింసా ।
ఏవం వ్యవాయః ప్రజయా  న రత్యా
ఇమం విశుద్ధం  న విదుః స్వధర్మమ్ ॥ ౧౩॥
యే త్వనేవంవిదోఽసన్తః స్తబ్ధాః   సదభిమానినః ।
పశూన్ ద్రుహ్యన్తి  విశ్రబ్ధాః   ప్రేత్య  ఖాదన్తి తే చ తాన్ ॥ ౧౪॥
ద్విషన్తః పరకాయేషు స్వాత్మానం హరిమీశ్వరమ్ ।
మృతకే సానుబన్ధేఽస్మిన్  బద్ధస్నేహాః  పతన్త్యధః ॥ ౧౫॥
యే కైవల్యమసమ్ప్రాప్తా  యే చాతీతాశ్చ మూఢతామ్ ।
త్రైవర్గికా   హ్యక్షణికా ఆత్మానం ఘాతయన్తి తే ॥ ౧౬॥
ఏత ఆత్మహనోఽశాన్తా అజ్ఞానే  జ్ఞానమానినః  ।
సీదన్త్యకృతకృత్యా వై కాలధ్వస్తమనోరథాః ॥ ౧౭॥
హిత్వాత్యాయాసరచితా గృహాపత్యసుహృచ్ఛ్రియః ।
తమో విశన్త్యనిచ్ఛన్తో వాసుదేవపరాఙ్ముఖాః ॥ ౧౮॥
రాజోవాచ
కస్మిన్ కాలే స భగవాన్ కిం వర్ణః  కీదృశో నృభిః ।
నామ్నా వా కేన విధినా పూజ్యతే తదిహోచ్యతామ్ ॥ ౧౯॥

కరభాజన ఉవాచ
కృతం త్రేతా  ద్వాపరం చ కలిరిత్యేషు కేశవః ।
నానావర్ణాభిధాకారో  నానైవ  విధినేజ్యతే ॥౨౦॥
కృతే శుక్లశ్చతుర్బాహుర్జటిలో   వల్కలామ్బరః ।
కృష్ణాజినోపవీతాక్షాన్  బిభ్రద్దణ్డకమణ్డలూ     ॥౨౧॥
మనుష్యాస్తు తదా శాన్తా నిర్వైరాః  సుహృదః సమాః ।
యజన్తి తపసా దేవం శమేన చ దమేన చ ॥౨౨॥
హంసః సుపర్ణో వైకుణ్ఠో  ధర్మోయోగేశ్వరోఽమలః ।
ఈశ్వరః పురుషోఽవ్యక్తః పరమాత్మేతి గీయతే ॥౨౩॥
త్రేతాయాం  రక్తవర్ణోఽసౌ  చతుర్బాహుస్త్రిమేఖలః  ।
హిరణ్యకేశస్త్రయ్యాత్మా  స్రుక్స్రువాద్యుపలక్షణః  ॥౨౪॥
తం తదా మనుజా దేవం సర్వదేవమయం హరిమ్ ।
యజన్తి విద్యయా త్రయ్యా  ధర్మిష్ఠా బ్రహ్మవాదినః  ॥౨౫॥
విష్ణుర్యజ్ఞః   పృశ్నిగర్భః సర్వదేవ ఉరుక్రమః  ।
వృషాకపిర్జయన్తశ్చ  ఉరుగాయ ఇతీర్యతే ॥౨౬॥
ద్వాపరే భగవాఞ్శ్యామః పీతవాసా నిజాయుధః ।
శ్రీవత్సాదిభిరఙ్కైశ్చ   లక్షణైరుపలక్షితః  ॥౨౭॥
తం తదా పురుషం మర్త్యా మహారాజోపలక్షణమ్ ।
యజన్తి వేదతన్త్రాభ్యాం  పరం జిజ్ఞాసవో  నృప ॥౨౮॥
నమస్తే వాసుదేవాయ నమః సఙ్కర్షణాయ  చ ।
ప్రద్యుమ్నాయానిరుద్ధాయ   తుభ్యం భగవతే నమః ॥౨౯॥
నారాయణాయఋషయే పురుషాయ మహాత్మనే ।
విశ్వేశ్వరాయ విశ్వాయ సర్వభూతాత్మనే నమః ॥ ౩౦॥
ఇతి ద్వాపర ఉర్వీశ స్తువన్తి  జగదీశ్వరమ్ ।
నానాతన్త్రవిధానేన  కలావపి యథా శ‍ృణు ॥ ౩౧॥
కృష్ణవర్ణం   త్విషాకృష్ణం  సాఙ్గోపాఙ్గాస్త్రపార్షదమ్     ।
యజ్ఞైః  సఙ్కీర్తనప్రాయైర్యజన్తి   హి సుమేధసః ॥ ౩౨॥

ధ్యేయం సదా పరిభవఘ్నమభీష్టదోహం
తీర్థాస్పదం  శివవిరిఞ్చినుతం శరణ్యమ్ ।
భృత్యార్తిహం ప్రణతపాల  భవాబ్ధిపోతం
వన్దే మహాపురుష తే చరణారవిన్దమ్  ॥ ౩౩॥
త్యక్త్వా సుదుస్త్యజసురేప్సితరాజ్యలక్ష్మీం
ధర్మిష్ఠ ఆర్యవచసా యదగాదరణ్యమ్ ।
మాయామృగం దయితయేప్సితమన్వధావ-
ద్వన్దే మహాపురుష తే చరణారవిన్దమ్  ॥ ౩౪॥
ఏవం యుగానురూపాభ్యాం భగవాన్ యుగవర్తిభిః ।
మనుజైరిజ్యతే  రాజన్ శ్రేయసామీశ్వరో  హరిః ॥ ౩౫॥
కలిం సభాజయన్త్యార్యా గుణజ్ఞాః  సారభాగినః ।
యత్ర సఙ్కీర్తనేనైవ  సర్వస్వార్థోఽభిలభ్యతే  ॥ ౩౬॥
న హ్యతః పరమో లాభో దేహినాం భ్రామ్యతామిహ  ।
యతో విన్దేత  పరమాం శాన్తిం నశ్యతి సంసృతిః ॥ ౩౭॥
కృతాదిషు ప్రజా  రాజన్ కలావిచ్ఛన్తి సమ్భవమ్ ।
కలౌ ఖలు భవిష్యన్తి నారాయణపరాయణాః ॥ ౩౮॥
క్వచిత్క్వచిన్మహారాజ ద్రవిడేషు  చ భూరిశః ।
తామ్రపర్ణీ  నదీ యత్ర కృతమాలా పయస్వినీ ॥ ౩౯॥
కావేరీ చ మహాపుణ్యా ప్రతీచీ  చ మహానదీ ।
యే పిబన్తి జలం తాసాం మనుజా మనుజేశ్వర ।
ప్రాయో  భక్తా భగవతి వాసుదేవేఽమలాశయాః ॥ ౪౦॥
దేవర్షిభూతాప్తనృణాం  పితౄణాం
న కిఙ్కరో నాయమృణీ చ రాజన్ ।
సర్వాత్మనా యః శరణం శరణ్యం
గతో ముకున్దం  పరిహృత్య కర్తమ్ ॥ ౪౧॥
స్వపాదమూలం భజతః ప్రియస్య
త్యక్తాన్యభావస్య హరిః పరేశః ।
వికర్మ యచ్చోత్పతితం కథఞ్చి-
ద్ధునోతి  సర్వం హృది సన్నివిష్టః  ॥ ౪౨॥

నారద ఉవాచ
ధర్మాన్ భాగవతానిత్థం  శ్రుత్వాథ  మిథిలేశ్వరః ।
జాయన్తేయాన్ మునీన్ ప్రీతః  సోపాధ్యాయో హ్యపూజయత్ ॥ ౪౩॥
తతోఽన్తర్దధిరే  సిద్ధాః  సర్వలోకస్య పశ్యతః ।
రాజా ధర్మానుపాతిష్ఠన్నవాప  పరమాం గతిమ్ ॥ ౪౪॥
త్వమప్యేతాన్ మహాభాగ ధర్మాన్ భాగవతాన్ శ్రుతాన్  ।
ఆస్థితః  శ్రద్ధయా  యుక్తో నిఃసఙ్గో యాస్యసే పరమ్ ॥ ౪౫॥
యువయోః ఖలు దమ్పత్యోర్యశసా పూరితం జగత్ ।
పుత్రతామగమద్యద్వాం  భగవానీశ్వరో హరిః ॥ ౪౬॥
దర్శనాలిఙ్గనాలాపైః   శయనాసనభోజనైః  ।
ఆత్మా వాం పావితః కృష్ణే పుత్రస్నేహం  ప్రకుర్వతోః  ॥ ౪౭॥
వైరేణ  యం నృపతయః శిశుపాలపౌణ్డ్ర -
శాల్వాదయో గతివిలాసవిలోకనాద్యైః  ।
ధ్యాయన్త ఆకృతధియః శయనాసనాదౌ
తత్సామ్యమాపురనురక్తధియాం పునః కిమ్ ॥ ౪౮॥
మాపత్యబుద్ధిమకృథాః  కృష్ణే సర్వాత్మనీశ్వరే ।
మాయామనుష్యభావేన గూఢైశ్వర్యే  పరేఽవ్యయే ॥ ౪౯॥
భూభారాసురరాజన్యహన్తవే గుప్తయే సతామ్ ।
అవతీర్ణస్య  నిర్వృత్యై  యశో లోకే వితన్యతే ॥ ౫౦॥
శ్రీశుక  ఉవాచ
ఏతచ్ఛ్రుత్వా మహాభాగో వసుదేవోఽతివిస్మితః ।
దేవకీ చ మహాభాగా జహతుర్మోహమాత్మనః ॥ ౫౧॥
ఇతిహాసమిమం పుణ్యం ధారయేద్యః సమాహితః ।
స విధూయేహ శమలం బ్రహ్మభూయాయ  కల్పతే ॥ ౫౨॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం ఏకాదశస్కన్ధే పఞ్చమోఽధ్యాయః ॥ ౫॥

॥ ఓం నమో భగవతే వాసుదేవాయ ॥

॥ షష్ఠోఽధ్యాయః  -౬ ॥
శ్రీశుక  ఉవాచ
అథ బ్రహ్మాఽఽత్మజైర్దేవైః     ప్రజేశైరావృతోఽభ్యగాత్   ।
భవశ్చ భూతభవ్యేశో యయౌభూతగణైర్వృతః  ॥ ౧॥
ఇన్ద్రో  మరుద్భిర్భగవానాదిత్యా వసవోఽశ్వినౌ ।
ఋభవోఽఙ్గిరసో  రుద్రా విశ్వే సాధ్యాశ్చ దేవతాః ॥౨॥
గన్ధర్వాప్సరసో  నాగాః సిద్ధచారణగుహ్యకాః  ।
ఋషయః పితరశ్చైవ  సవిద్యాధరకిన్నరాః ॥ ౩॥
ద్వారకాముపసఞ్జగ్ముః  సర్వే కృష్ణదిదృక్షవః  ।
వపుషా యేన భగవాన్నరలోకమనోరమః ।
యశో వితేనే లోకేషు సర్వలోకమలాపహమ్ ॥ ౪॥
తస్యాం విభ్రాజమానాయాం  సమృద్ధాయాం  మహర్ద్ధిభిః  ।
వ్యచక్షతావితృప్తాక్షాః కృష్ణమద్భుతదర్శనమ్  ॥ ౫॥
స్వర్గోద్యానోపగైర్మాల్యైశ్ఛాదయన్తో    యుదూత్తమమ్ ।
గీర్భిశ్చిత్రపదార్థాభిస్తుష్టువుర్జగదీశ్వరమ్     ॥౬॥
దేవా ఊచుః
నతాః స్మ తే నాథ పదారవిన్దం
బుద్ధీన్ద్రియప్రాణమనోవచోభిః    ।
యచ్చిన్త్యతేఽన్తర్హృది  భావయుక్తై -
ర్ముముక్షుభిః కర్మమయోరుపాశాత్ ॥ ౭॥
త్వం మాయయా త్రిగుణయాఽఽత్మని  దుర్విభావ్యం
వ్యక్తం  సృజస్యవసి లుమ్పసి తద్గుణస్థః   ।
నైతైర్భవానజిత   కర్మభిరజ్యతే వై
యత్స్వే సుఖేఽవ్యవహితేఽభిరతోఽనవద్యః ॥౮॥
శుద్ధిర్నృణాం  న తు తథేడ్య దురాశయానాం
విద్యాశ్రుతాధ్యయనదానతపఃక్రియాభిః   ।

సత్త్వాత్మనామృషభ తే యశసి ప్రవృద్ధ  -
సచ్ఛ్రద్ధయా  శ్రవణసమ్భృతయా యథా స్యాత్ ॥౯॥
స్యాన్నస్తవాఙ్ఘ్రిరశుభాశయధూమకేతుః
క్షేమాయయోమునిభిరార్ద్రహృదోహ్యమానః  ।
యః సాత్వతైః  సమవిభూతయ ఆత్మవద్భి-
ర్వ్యూహేఽర్చితః సవనశః స్వరతిక్రమాయ  ॥ ౧౦॥
యశ్చిన్త్యతే ప్రయతపాణిభిరధ్వరాగ్నౌ
త్రయ్యా  నిరుక్తవిధినేశ హవిర్గృహీత్వా  ।
అధ్యాత్మయోగ ఉతయోగిభిరాత్మమాయాం
జిజ్ఞాసుభిః  పరమభాగవతైః  పరీష్టః  ॥ ౧౧॥
పర్యుష్టయా  తవ విభో వనమాలయేయం
సంస్పర్ధినీ  భగవతీ ప్రతిపత్నివచ్ఛ్రీః  ।
యః సుప్రణీతమముయార్హణమాదదన్నో 
భూయాత్సదాఙ్ఘ్రిరశుభాశయధూమకేతుః  ॥ ౧౨॥
కేతుస్త్రివిక్రమయుతస్త్రిపతత్పతాకో  
యస్తే భయాభయకరోఽసురదేవచమ్వోః ।
స్వర్గాయ  సాధుషు ఖలేష్వితరాయభూమన్
పాదః పునాతు భగవన్ భజతామఘం నః ॥ ౧౩॥
నస్యోతగావ ఇవ యస్య వశే భవన్తి
బ్రహ్మాదయస్తనుభృతో  మిథురర్ద్యమానాః  ।
కాలస్య తే ప్రకృతిపూరుషయోః  పరస్య
శం నస్తనోతు చరణః పురుషోత్తమస్య ॥ ౧౪॥
అస్యాసి హేతురుదయస్థితిసంయమానా -

మవ్యక్తజీవమహతామపి కాలమాహుః ।
సోఽయం త్రిణాభిరఖిలాపచయే  ప్రవృత్తః 
కాలో గభీరరయ ఉత్తమపూరుషస్త్వమ్ ॥ ౧౫॥
త్వత్తః పుమాన్ సమధిగమ్య యయా స్వవీర్యం
ధత్తే మహాన్తమివ గర్భమమోఘవీర్యః ।
సోఽయం తయానుగత ఆత్మన ఆణ్డకోశం

హైమం  ససర్జ బహిరావరణైరుపేతమ్  ॥ ౧౬॥
తత్తస్థుషశ్చ  జగతశ్చ భవానధీశో
యన్మాయయోత్థగుణవిక్రియయోపనీతాన్   ।
అర్థాఞ్జుషన్నపి   హృషీకపతే న లిప్తో
యేఽన్యే స్వతః పరిహృతాదపి బిభ్యతి స్మ ॥ ౧౭॥
స్మాయావలోకలవదర్శితభావహారి-
భ్రూమణ్డలప్రహితసౌరతమన్త్రశౌణ్డైః      ।
పత్న్యస్తు షోడశసహస్రమనఙ్గబాణై   -
ర్యస్యేన్ద్రియం  విమథితుం కరణైర్న  విభ్వ్యః ॥ ౧౮॥
విభ్వ్యస్తవామృతకథోదవహాస్త్రిలోక్యాః 
పాదావనేజసరితః శమలాని హన్తుమ్ ।
ఆనుశ్రవం  శ్రుతిభిరఙ్ఘ్రిజమఙ్గసఙ్గై    -
స్తీర్థద్వయం  శుచిషదస్త ఉపస్పృశన్తి ॥ ౧౯॥
బాదరాయణిరువాచ
ఇత్యభిష్టూయ  విబుధైః  సేశః శతధృతిర్హరిమ్  ।
అభ్యభాషత గోవిన్దం  ప్రణమ్యామ్బరమాశ్రితః   ॥౨౦॥
బ్రహ్మోవాచ
భూమేర్భారావతారాయ పురా విజ్ఞాపితః  ప్రభో  ।
త్వమస్మాభిరశేషాత్మంస్తత్తథైవోపపాదితమ్   ॥౨౧॥
ధర్మశ్చ స్థాపితః  సత్సు సత్యసన్ధేషు  వై త్వయా ।
కీర్తిశ్చ  దిక్షు విక్షిప్తా సర్వలోకమలాపహా ॥౨౨॥
అవతీర్య యదోర్వంశే బిభ్రద్రూపమనుత్తమమ్   ।
కర్మాణ్యుద్దామవృత్తాని  హితాయ జగతోఽకృథాః ॥౨౩॥
యాని తే చరితానీశ మనుష్యాః సాధవః కలౌ ।
శ‍ృణ్వన్తః కీర్తయన్తశ్చ  తరిష్యన్త్యఞ్జసా  తమః ॥౨౪॥
యదువంశేఽవతీర్ణస్య  భవతః పురుషోత్తమ ।
శరచ్ఛతం వ్యతీయాయ పఞ్చవింశాధికం ప్రభో  ॥౨౫॥
నాధునా తేఽఖిలాధార దేవకార్యావశేషితమ్ ।

bhagpur-11.pdf 25



శ్రీమద్భాగవతం  - ఏకాదశస్కన్ధః

కులం చ విప్రశాపేన  నష్టప్రాయమభూదిదమ్   ॥౨౬॥
తతః స్వధామ పరమం విశస్వ యది మన్యసే ।
సలోకాఁల్లోకపాలాన్నః  పాహి వైకుణ్ఠకిఙ్కరాన్   ॥౨౭॥
శ్రీభగవానువాచ
అవధారితమేతన్మే యదాత్థ విబుధేశ్వర ।
కృతం వః కార్యమఖిలం భూమేర్భారోఽవతారితః ॥౨౮॥
తదిదంయాదవకులం వీర్యశౌర్యశ్రియోద్ధతమ్   ।
లోకం జిఘృక్షద్రుద్ధం   మే వేలయేవ మహార్ణవః  ॥౨౯॥
యద్యసంహృత్య దృప్తానాం యదూనాం విపులం కులమ్ ।
గన్తాస్మ్యనేన లోకోఽయముద్వేలేన వినఙ్క్ష్యతి  ॥ ౩౦॥
ఇదానీం నాశ ఆరబ్ధః  కులస్య ద్విజశాపజః ।
యాస్యామి భవనం బ్రహ్మన్నేతదన్తే  తవానఘ ॥ ౩౧॥
శ్రీశుక  ఉవాచ
ఇత్యుక్తో లోకనాథేన స్వయమ్భూః ప్రణిపత్య  తమ్ ।
సహ దేవగణైర్దేవః   స్వధామ సమపద్యత ॥ ౩౨॥
అథ తస్యాం మహోత్పాతాన్ ద్వారవత్యాం సముత్థితాన్  ।
విలోక్య భగవానాహ యదువృద్ధాన్  సమాగతాన్ ॥ ౩౩॥
శ్రీభగవానువాచ
ఏతే వై సుమహోత్పాతా వ్యుత్తిష్ఠన్తీహ   సర్వతః ।
శాపశ్చ నః కులస్యాసీద్బ్రాహ్మణేభ్యో దురత్యయః ॥ ౩౪॥
న వస్తవ్యమిహాస్మాభిర్జిజీవిషుభిరార్యకాః  ।
ప్రభాసం  సుమహత్పుణ్యం యాస్యామోఽద్యైవ  మా చిరమ్ ॥ ౩౫॥
యత్ర స్నాత్వా దక్షశాపాద్గృహీతో  యక్ష్మణోడురాట్ ।
విముక్తః కిల్బిషాత్సద్యో భేజే భూయః కలోదయమ్ ॥ ౩౬॥
వయం చ తస్మిన్నాప్లుత్య  తర్పయిత్వా పితౄన్ సురాన్ ।
భోజయిత్వోశిజో విప్రాన్  నానాగుణవతాన్ధసా  ॥ ౩౭॥
తేషు దానాని పాత్రేషు  శ్రద్ధయోప్త్వా   మహాన్తి వై ।
వృజినాని తరిష్యామో దానైర్నౌభిరివార్ణవమ్   ॥ ౩౮॥

శ్రీశుక  ఉవాచ
ఏవం భగవతాఽఽదిష్టా యాదవాః కులనన్దన  ।
గన్తుం కృతధియస్తీర్థం  స్యన్దనాన్  సమయూయుజన్ ॥ ౩౯॥
తన్నిరీక్ష్యోద్ధవో  రాజన్ శ్రుత్వా  భగవతోదితమ్ ।
దృష్ట్వారిష్టాని   ఘోరాణి నిత్యం కృష్ణమనువ్రతః   ॥ ౪౦॥
వివిక్త ఉపసఙ్గమ్య  జగతామీశ్వరేశ్వరమ్ ।
ప్రణమ్య  శిరిసా పాదౌ ప్రాఞ్జలిస్తమభాషత    ॥ ౪౧॥
ఉద్ధవ  ఉవాచ
దేవదేవేశయోగేశ పుణ్యశ్రవణకీర్తన  ।
సంహృత్యైతత్కులం  నూనం లోకం సన్త్యక్ష్యతే భవాన్ ।
విప్రశాపం  సమర్థోఽపి  ప్రత్యహన్న  యదీశ్వరః ॥ ౪౨॥
నాహం తవాఙ్ఘ్రికమలం  క్షణార్ధమపి  కేశవ ।
త్యక్తుం సముత్సహే నాథ స్వధామ నయ మామపి ॥ ౪౩॥
తవ విక్రీడితం  కృష్ణ నృణాం పరమమఙ్గలమ్  ।
కర్ణపీయూషమాస్వాద్య  త్యజన్త్యన్యస్పృహాం జనాః ॥ ౪౪॥
శయ్యాసనాటనస్థానస్నానక్రీడాశనాదిషు   ।
కథం త్వాం ప్రియమాత్మానం  వయం భక్తాస్త్యజేమహి  ॥ ౪౫॥
త్వయోపభుక్తస్రగ్గన్ధవాసోఽలఙ్కారచర్చితాః    ।
ఉచ్ఛిష్టభోజినో  దాసాస్తవ మాయాం జయేమహి ॥ ౪౬॥
వాతరశనా య ఋషయః శ్రమణా  ఊర్ధ్వమన్థినః   ।
బ్రహ్మాఖ్యం  ధామ తేయాన్తి శాన్తాః సన్న్యాసినోఽమలాః ॥ ౪౭॥
వయం త్విహ మహాయోగిన్ భ్రమన్తః  కర్మవర్త్మసు ।
త్వద్వార్తయా తరిష్యామస్తావకైర్దుస్తరం    తమః ॥ ౪౮॥
స్మరన్తః కీర్తయన్తస్తే   కృతాని గదితాని చ ।
గత్యుత్స్మితేక్షణక్ష్వేలి యన్నృలోకవిడమ్బనమ్ ॥ ౪౯॥
శ్రీశుక  ఉవాచ
ఏవం విజ్ఞాపితో  రాజన్ భగవాన్ దేవకీసుతః ।

ఏకాన్తినం ప్రియం  భృత్యముద్ధవం  సమభాషత ॥ ౫౦॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం ఏకాదశస్కన్ధే షష్ఠోఽధ్యాయః  ॥౬॥

॥ ఓం నమో భగవతే వాసుదేవాయ ॥

॥ సప్తమోఽధ్యాయః - ౭ ॥
శ్రీభగవానువాచ
యదాత్థ మాం మహాభాగ తచ్చికీర్షితమేవ  మే ।
బ్రహ్మా  భవో లోకపాలాః స్వర్వాసం మేఽభికాఙ్క్షిణః  ॥ ౧॥
మయా నిష్పాదితం హ్యత్ర దేవకార్యమశేషతః ।
యదర్థమవతీర్ణోఽహమంశేన   బ్రహ్మణార్థితః   ॥౨॥
కులం వై శాపనిర్దగ్ధం   నఙ్క్ష్యత్యన్యోన్యవిగ్రహాత్   ।
సముద్రః  సప్తమేఽహ్న్యేతాం పురీం చ ప్లావయిష్యతి  ॥ ౩॥
యర్హ్యేవాయం  మయా త్యక్తో లోకోఽయం నష్టమఙ్గలః   ।
భవిష్యత్యచిరాత్సాధో కలినాపి నిరాకృతః ॥ ౪॥
న వస్తవ్యం త్వయైవేహ  మయా త్యక్తే మహీతలే ।
జనోఽధర్మరుచిర్భద్ర భవిష్యతి కలౌయుగే ॥ ౫॥
త్వం తు సర్వం పరిత్యజ్య స్నేహం స్వజనబన్ధుషు  ।
మయ్యావేశ్య మనః సంయక్ సమదృగ్విచరస్వ గామ్ ॥౬॥
యదిదం మనసా వాచా చక్షుర్భ్యాం శ్రవణాదిభిః  ।
నశ్వరం గృహ్యమాణం చ విద్ధి మాయామనోమయమ్ ॥ ౭॥
పుంసోఽయుక్తస్య నానార్థో భ్రమః  స గుణదోషభాక్ ।
కర్మాకర్మవికర్మేతి గుణదోషధియో భిదా ॥౮॥
తస్మాద్యుక్తేన్ద్రియగ్రామో  యుక్తచిత్త ఇదం జగత్ ।
ఆత్మనీక్షస్వ వితతమాత్మానం మయ్యధీశ్వరే ॥౯॥

జ్ఞానవిజ్ఞానసంయుక్త   ఆత్మభూతః శరీరిణామ్ ।
ఆత్మానుభవతుష్టాత్మా  నాన్తరాయైర్విహన్యసే  ॥ ౧౦॥
దోషబుద్ధ్యోభయాతీతో  నిషేధాన్న నివర్తతే ।
గుణబుద్ధ్యా  చ విహితం న కరోతి యథార్భకః ॥ ౧౧॥
సర్వభూతసుహృచ్ఛాన్తో జ్ఞానవిజ్ఞాననిశ్చయః   ।
పశ్యన్ మదాత్మకం విశ్వం న విపద్యేత వై పునః ॥ ౧౨॥
శ్రీశుక  ఉవాచ
ఇత్యాదిష్టో భగవతా మహాభాగవతో నృప ।
ఉద్ధవః  ప్రణిపత్యాహ  తత్త్వజిజ్ఞాసురచ్యుతమ్  ॥ ౧౩॥
ఉద్ధవ  ఉవాచ
యోగేశయోగవిన్యాసయోగాత్మన్యోగసమ్భవ ।
నిఃశ్రేయసాయ  మే ప్రోక్తస్త్యాగః   సన్న్యాసలక్షణః ॥ ౧౪॥
త్యాగోఽయం దుష్కరో భూమన్ కామానాం విషయాత్మభిః ।
సుతరాం త్వయి సర్వాత్మన్నభక్తైరితి  మే మతిః ॥ ౧౫॥
సోఽహం మమాహమితిమూఢమతిర్విగాఢః
త్వన్మాయయా విరచితాత్మని సానుబన్ధే ।
తత్త్వఞ్జసా  నిగదితం భవతా యథాహం
సంసాధయామి భగవన్ననుశాధి భృత్యమ్ ॥ ౧౬॥
సత్యస్య తే స్వదృశ ఆత్మన ఆత్మనోఽన్యం
వక్తారమీశ విబుధేష్వపి నానుచక్షే ।
సర్వే విమోహితధియస్తవ మాయయేమే
బ్రహ్మాదయస్తనుభృతో  బహిరర్థభావాః  ॥ ౧౭॥
తస్మాద్భవన్తమనవద్యమనన్తపారం
సర్వజ్ఞమీశ్వరమకుణ్ఠవికుణ్ఠధిష్ణ్యమ్     ।
నిర్విణ్ణధీరహము  హ వృజినాభితప్తో
నారాయణం నరసఖం శరణం ప్రపద్యే  ॥ ౧౮॥
శ్రీభగవానువాచ
ప్రాయేణ  మనుజా లోకే లోకతత్త్వవిచక్షణాః ।
సముద్ధరన్తి   హ్యాత్మానమాత్మనైవాశుభాశయాత్  ॥ ౧౯॥

ఆత్మనో గురురాత్మైవ  పురుషస్య విశేషతః ।
యత్ప్రత్యక్షానుమానాభ్యాం శ్రేయోఽసావనువిన్దతే   ॥౨౦॥
పురుషత్వే చ మాం ధీరాః సాఙ్ఖ్యయోగవిశారదాః  ।
ఆవిస్తరాం ప్రపశ్యన్తి   సర్వశక్త్యుపబృంహితమ్ ॥౨౧॥
ఏకద్విత్రిచతుష్పాదో  బహుపాదస్తథాపదః ।
బహ్వ్యః సన్తి  పురః సృష్టాస్తాసాం  మే పౌరుషీ ప్రియా  ॥౨౨॥
అత్ర మాం మార్గయన్త్యద్ధా  యుక్తా హేతుభిరీశ్వరమ్ ।
గృహ్యమాణైర్గుణైర్లిఙ్గైరగ్రాహ్యమనుమానతః       ॥౨౩॥
అత్రాప్యుదాహరన్తీమమితిహాసం  పురాతనమ్ ।
అవధూతస్య సంవాదం యదోరమితతేజసః ॥౨౪॥
అవధూతం ద్విజం కఞ్చిచ్చరన్తమకుతోభయమ్ ।
కవిం నిరీక్ష్య తరుణం యదుః పప్రచ్ఛ  ధర్మవిత్ ॥౨౫॥
యదురువాచ
కుతో బుద్ధిరియం  బ్రహ్మన్నకర్తుః  సువిశారదా ।
యామాసాద్య భవాఁల్లోకం  విద్వాంశ్చరతి బాలవత్ ॥౨౬॥
ప్రాయో  ధర్మార్థకామేషు  వివిత్సాయాం చ మానవాః ।
హేతునైవ  సమీహన్తే ఆయుషో యశసః శ్రియః  ॥౨౭॥
త్వం తు కల్పః కవిర్దక్షః  సుభగోఽమృతభాషణః ।
న కర్తా నేహసే కిఞ్చిజ్జడోన్మత్తపిశాచవత్  ॥౨౮॥
జనేషు దహ్యమానేషు కామలోభదవాగ్నినా ।
న తప్యసేఽగ్నినా ముక్తో గఙ్గామ్భఃస్థ  ఇవ ద్విపః ॥౨౯॥
త్వం హి నః పృచ్ఛతాం బ్రహ్మన్నాత్మన్యానన్దకారణమ్   ।
బ్రూహి  స్పర్శవిహీనస్య భవతః కేవలాత్మనః ॥ ౩౦॥
శ్రీభగవానువాచ
యదునైవం  మహాభాగో బ్రహ్మణ్యేన  సుమేధసా ।
పృష్టః  సభాజితః ప్రాహ  ప్రశ్రయావనతం   ద్విజః ॥ ౩౧॥
బ్రాహ్మణ  ఉవాచ
సన్తి మే గురవో రాజన్ బహవో బుద్ధ్యుపాశ్రితాః   ।

యతో బుద్ధిముపాదాయ  ముక్తోఽటామీహ తాన్ శ‍ృణు ॥ ౩౨॥
పృథివీ వాయురాకాశమాపోఽగ్నిశ్చన్ద్రమా  రవిః ।
కపోతోఽజగరః సిన్ధుః  పతఙ్గో మధుకృద్గజః  ॥ ౩౩॥
మధుహా హరిణో మీనః పిఙ్గలా  కురరోఽర్భకః ।
కుమారీ శరకృత్సర్ప ఊర్ణనాభిః  సుపేశకృత్ ॥ ౩౪॥
ఏతే మే గురవో రాజన్ చతుర్వింశతిరాశ్రితాః  ।
శిక్షా వృత్తిభిరేతేషామన్వశిక్షమిహాత్మనః ॥ ౩౫॥
యతోయదనుశిక్షామి యథా వా నాహుషాత్మజ ।
తత్తథా పురుషవ్యాఘ్ర నిబోధ కథయామి తే ॥ ౩౬॥
భూతైరాక్రమ్యమాణోఽపి   ధీరో దైవవశానుగైః   ।
తద్విద్వాన్న చలేన్మార్గాదన్వశిక్షం  క్షితేర్వ్రతమ్ ॥ ౩౭॥
శశ్వత్పరార్థసర్వేహః  పరార్థైకాన్తసమ్భవః  ।
సాధుః శిక్షేత భూభృత్తో నగశిష్యః పరాత్మతామ్ ॥ ౩౮॥
ప్రాణవృత్త్యైవ   సన్తుష్యేన్మునిర్నైవేన్ద్రియప్రియైః     ।
జ్ఞానం  యథా న నశ్యేత నావకీర్యేత వాఙ్మనః ॥ ౩౯॥
విషయేష్వావిశన్యోగీ నానాధర్మేషు సర్వతః ।
గుణదోషవ్యపేతాత్మా న విషజ్జేత  వాయువత్ ॥ ౪౦॥
పార్థివేష్విహ  దేహేషు ప్రవిష్టస్తద్గుణాశ్రయః      ।
గుణైర్న  యుజ్యతేయోగీ గన్ధైర్వాయురివాత్మదృక్  ॥ ౪౧॥
అన్తర్హితశ్చ  స్థిరజఙ్గమేషు 
బ్రహ్మాత్మభావేన  సమన్వయేన ।
వ్యాప్త్యావ్యవచ్ఛేదమసఙ్గమాత్మనో
మునిర్నభస్త్వం వితతస్య భావయేత్ ॥ ౪౨॥
తేజోఽబన్నమయైర్భావైర్మేఘాద్యైర్వాయునేరితైః     ।
న స్పృశ్యతే నభస్తద్వత్కాలసృష్టైర్గుణైః    పుమాన్ ॥ ౪౩॥
స్వచ్ఛః ప్రకృతితః  స్నిగ్ధో మాధుర్యస్తీర్థభూర్నృణామ్  ।
మునిః పునాత్యపాం మిత్రమీక్షోపస్పర్శకీర్తనైః   ॥ ౪౪॥

తేజస్వీ తపసా దీప్తో దుర్ధర్షోదరభాజనః   ।
సర్వభక్షోఽపి యుక్తాత్మా నాదత్తే మలమగ్నివత్ ॥ ౪౫॥
క్వచిచ్ఛన్నః క్వచిత్స్పష్ట ఉపాస్యః శ్రేయ  ఇచ్ఛతామ్ ।
భుఙ్క్తే సర్వత్ర దాతౄణాం దహన్ ప్రాగుత్తరాశుభమ్  ॥ ౪౬॥
స్వమాయయా సృష్టమిదం  సదసల్లక్షణం  విభుః ।
ప్రవిష్ట  ఈయతే తత్తత్స్వరూపోఽగ్నిరివైధసి  ॥ ౪౭॥
విసర్గాద్యాః  శ్మశానాన్తా భావా దేహస్య నాత్మనః ।
కలానామివ చన్ద్రస్య  కాలేనావ్యక్తవర్త్మనా  ॥ ౪౮॥
కాలేన హ్యోఘవేగేన భూతానాం ప్రభవాప్యయౌ  ।
నిత్యావపి న దృశ్యేతే ఆత్మనోఽగ్నేర్యథార్చిషామ్ ॥ ౪౯॥
గుణైర్గుణానుపాదత్తే   యథాకాలం విముఞ్చతి ।
న తేషుయుజ్యతేయోగీ గోభిర్గా ఇవ గోపతిః ॥ ౫౦॥
బుధ్యతే స్వే న భేదేన వ్యక్తిస్థ  ఇవ తద్గతః  ।
లక్ష్యతే స్థూలమతిభిరాత్మా  చావస్థితోఽర్కవత్  ॥ ౫౧॥
నాతిస్నేహః ప్రసఙ్గో  వా కర్తవ్యః క్వాపి కేనచిత్ ।
కుర్వన్ విన్దేత  సన్తాపం కపోత ఇవ దీనధీః ॥ ౫౨॥
కపోతః కశ్చనారణ్యే కృతనీడో వనస్పతౌ ।
కపోత్యా భార్యయా సార్ధమువాస  కతిచిత్సమాః ॥ ౫౩॥
కపోతౌ స్నేహగుణితహృదయౌ గృహధర్మిణౌ ।
దృష్టిం  దృష్ట్యాఙ్గమఙ్గేన    బుద్ధిం  బుద్ధ్యా  బబన్ధతుః  ॥ ౫౪॥
శయ్యాసనాటనస్థానవార్తాక్రీడాశనాదికమ్   ।
మిథునీభూయ విశ్రబ్ధౌ  చేరతుర్వనరాజిషు ॥ ౫౫॥
యం యం వాఞ్ఛతి సా రాజన్ తర్పయన్త్యనుకమ్పితా ।
తం తం సమనయత్కామం కృచ్ఛ్రేణాప్యజితేన్ద్రియః  ॥ ౫౬॥
కపోతీ ప్రథమం  గర్భం గృహ్ణతీ  కాల ఆగతే ।
అణ్డాని  సుషువే నీడే స్వపత్యుః సన్నిధౌ సతీ ॥ ౫౭॥
తేషు కాలే వ్యజాయన్త రచితావయవా హరేః ।

శక్తిభిర్దుర్విభావ్యాభిః   కోమలాఙ్గతనూరుహాః  ॥ ౫౮॥
ప్రజాః  పుపుషతుః ప్రీతౌ  దమ్పతీ పుత్రవత్సలౌ  ।
శ‍ృణ్వన్తౌ కూజితం తాసాం నిర్వృతౌ కలభాషితైః  ॥ ౫౯॥
తాసాం పతత్రైః  సుస్పర్శైః  కూజితైర్ముగ్ధచేష్టితైః     ।
ప్రత్యుద్గమైరదీనానాం    పితరౌ ముదమాపతుః ॥౬౦॥
స్నేహానుబద్ధహృదయావన్యోన్యం  విష్ణుమాయయా  ।
విమోహితౌ దీనధియౌ శిశూన్ పుపుషతుః ప్రజాః  ॥౬౧॥
ఏకదా జగ్మతుస్తాసామన్నార్థం  తౌ కుటుమ్బినౌ ।
పరితః కాననే తస్మిన్నర్థినౌ  చేరతుశ్చిరమ్ ॥౬౨॥
దృష్ట్వా  తాన్ లుబ్ధకః  కశ్చిద్యదృచ్ఛాతో వనేచరః ।
జగృహే జాలమాతత్య చరతః స్వాలయాన్తికే ॥౬౩॥
కపోతశ్చ కపోతీ చ ప్రజాపోషే  సదోత్సుకౌ ।
గతౌ పోషణమాదాయ స్వనీడముపజగ్మతుః ॥౬౪॥
కపోతీ స్వాత్మజాన్ వీక్ష్య బాలకాన్ జాలసంవృతాన్ ।
తానభ్యధావత్క్రోశన్తీ క్రోశతో  భృశదుఃఖితా ॥౬౫॥
సాసకృత్స్నేహగుణితా దీనచిత్తాజమాయయా ।
స్వయం చాబధ్యత శిచా బద్ధాన్  పశ్యన్త్యపస్మృతిః  ॥౬౬॥
కపోతశ్చాత్మజాన్ బద్ధానాత్మనోఽప్యధికాన్  ప్రియాన్  ।
భార్యాం చాత్మసమాం దీనో విలలాపాతిదుఃఖితః ॥౬౭॥
అహో మే పశ్యతాపాయమల్పపుణ్యస్య దుర్మతేః ।
అతృప్తస్యాకృతార్థస్య  గృహస్త్రైవర్గికో   హతః ॥౬౮॥
అనురూపానుకూలా చ యస్య మే పతిదేవతా ।
శూన్యే గృహే మాం సన్త్యజ్య పుత్రైః  స్వర్యాతి సాధుభిః ॥౬౯॥
సోఽహం శూన్యే గృహే దీనో మృతదారో మృతప్రజః  ।
జిజీవిషే కిమర్థం  వా విధురో దుఃఖజీవితః ॥ ౭౦॥
తాంస్తథైవావృతాన్  శిగ్భిర్మృత్యుగ్రస్తాన్  విచేష్టతః  ।
స్వయం చ కృపణః శిక్షు పశ్యన్నప్యబుధోఽపతత్ ॥ ౭౧॥

తం లబ్ధ్వా  లుబ్ధకః  క్రూరః  కపోతం గృహమేధినమ్ ।
కపోతకాన్ కపోతీం చ సిద్ధార్థః   ప్రయయౌ  గృహమ్ ॥ ౭౨॥
ఏవం కుటుమ్బ్యశాన్తాత్మా ద్వన్ద్వారామః  పతత్రివత్  ।
పుష్ణన్  కుటుమ్బం కృపణః సానుబన్ధోఽవసీదతి  ॥ ౭౩॥
యః ప్రాప్య  మానుషం లోకం ముక్తిద్వారమపావృతమ్ ।
గృహేషు ఖగవత్సక్తస్తమారూఢచ్యుతం   విదుః ॥ ౭౪॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం ఏకాదశస్కన్ధే సప్తమోఽధ్యాయః  ॥ ౭॥

॥ ఓం నమో భగవతే వాసుదేవాయ ॥

॥ అష్టమోఽధ్యాయః  -౮ ॥
బ్రాహ్మణ  ఉవాచ
సుఖమైన్ద్రియకం   రాజన్ స్వర్గే నరక ఏవ చ ।
దేహినాం యద్యథా దుఃఖం తస్మాన్నేచ్ఛేత తద్బుధః ॥ ౧॥
గ్రాసం  సుమృష్టం  విరసం మహాన్తం స్తోకమేవ వా ।
యదృచ్ఛయైవాపతితం  గ్రసేదాజగరోఽక్రియః   ॥౨॥
శయీతాహాని భూరీణి నిరాహారోఽనుపక్రమః  ।
యది నోపనమేద్గ్రాసో  మహాహిరివ దిష్టభుక్  ॥ ౩॥
ఓజః సహో బలయుతం బిభ్రద్దేహమకర్మకమ్   ।
శయానో వీతనిద్రశ్చ  నేహేతేన్ద్రియవానపి  ॥ ౪॥
మునిః ప్రసన్నగమ్భీరో  దుర్విగాహ్యో దురత్యయః ।
అనన్తపారో హ్యక్షోభ్యః స్తిమితోద  ఇవార్ణవః  ॥ ౫॥
సమృద్ధకామో  హీనో వా నారాయణపరో మునిః ।
నోత్సర్పేత న శుష్యేత సరిద్భిరివ సాగరః ॥౬॥
దృష్ట్వా  స్త్రియం  దేవమాయాం తద్భావైరజితేన్ద్రియః   ।
ప్రలోభితః  పతత్యన్ధే తమస్యగ్నౌ పతఙ్గవత్  ॥ ౭॥

యోషిద్ధిరణ్యాభరణామ్బరాది -
ద్రవ్యేషు  మాయారచితేషుమూఢః ।
ప్రలోభితాత్మా  హ్యుపభోగబుద్ధ్యా
పతఙ్గవన్నశ్యతి  నష్టదృష్టిః   ॥౮॥
స్తోకం స్తోకం గ్రసేద్గ్రాసం   దేహో వర్తేత యావతా ।
గృహానహింసన్నాతిష్ఠేద్వృత్తిం   మాధుకరీం మునిః ॥౯॥
అణుభ్యశ్చ మహద్భ్యశ్చ శాస్త్రేభ్యః  కుశలో నరః ।
సర్వతః సారమాదద్యాత్పుష్పేభ్య ఇవ షట్పదః ॥ ౧౦॥
సాయన్తనం శ్వస్తనం  వా న సఙ్గృహ్ణీత   భిక్షితమ్ ।
పాణిపాత్రోదరామత్రో  మక్షికేవ న సఙ్గ్రహీ  ॥ ౧౧॥
సాయన్తనం శ్వస్తనం  వా న సఙ్గృహ్ణీత   భిక్షుకః ।
మక్షికా ఇవ సఙ్గృహ్ణన్   సహ తేన వినశ్యతి ॥ ౧౨॥
పదాపి యువతీం భిక్షుర్న స్పృశేద్దారవీమపి  ।
స్పృశన్ కరీవ బధ్యేత కరిణ్యా అఙ్గసఙ్గతః   ॥ ౧౩॥
నాధిగచ్ఛేత్స్త్రియం  ప్రాజ్ఞః   కర్హిచిన్మృత్యుమాత్మనః  ।
బలాధికైః  స హన్యేత గజైరన్యైర్గజో    యథా ॥ ౧౪॥
న దేయం నోపభోగ్యం చ లుబ్ధైర్యద్దుఃఖసఞ్చితమ్   ।
భుఙ్క్తే తదపి తచ్చాన్యో మధుహేవార్థవిన్మధు  ॥ ౧౫॥
సుదుఃఖోపార్జితైర్విత్తైరాశాసానాం    గృహాశిషః ।
మధుహేవాగ్రతో  భుఙ్క్తే యతిర్వై  గృహమేధినామ్ ॥ ౧౬॥
గ్రామ్యగీతం  న శ‍ృణుయాద్యతిర్వనచరః క్వచిత్ ।
శిక్షేత హరిణాద్బద్ధాన్మృగయోర్గీతమోహితాత్   ॥ ౧౭॥
నృత్యవాదిత్రగీతాని  జుషన్ గ్రామ్యాణి యోషితామ్ ।
ఆసాం క్రీడనకో  వశ్య ఋష్యశ‍ృఙ్గో మృగీసుతః ॥ ౧౮॥
జిహ్వయాతిప్రమాథిన్యా  జనో రసవిమోహితః ।
మృత్యుమృచ్ఛత్యసద్బుద్ధిర్మీనస్తు  బడిశైర్యథా  ॥ ౧౯॥
ఇన్ద్రియాణి  జయన్త్యాశు నిరాహారా మనీషిణః ।
వర్జయిత్వా  తు రసనం తన్నిరన్నస్య వర్ధతే  ॥౨౦॥

తావజ్జితేన్ద్రియో   న స్యాద్విజితాన్యేన్ద్రియః  పుమాన్ ।
న జయేద్రసనం  యావజ్జితం  సర్వం జితే రసే ॥౨౧॥
పిఙ్గలా  నామ వేశ్యాఽఽసీద్విదేహనగరే పురా ।
తస్యా మే శిక్షితం కిఞ్చిన్నిబోధ నృపనన్దన  ॥౨౨॥
సా స్వైరిణ్యేకదా  కాన్తం సఙ్కేత ఉపనేష్యతీ ।
అభూత్కాలే బహిర్ద్వారి  బిభ్రతీ  రూపముత్తమమ్ ॥౨౩॥
మార్గ ఆగచ్ఛతో వీక్ష్య పురుషాన్ పురుషర్షభ  ।
తాన్ శుల్కదాన్ విత్తవతః కాన్తాన్ మేనేఽర్థకాముకా  ॥౨౪॥
ఆగతేష్వపయాతేషు సా సఙ్కేతోపజీవినీ ।
అప్యన్యో విత్తవాన్ కోఽపి మాముపైష్యతి  భూరిదః ॥౨౫॥
ఏవం దురాశయా ధ్వస్తనిద్రా ద్వార్యవలమ్బతీ ।
నిర్గచ్ఛన్తీ   ప్రవిశతీ  నిశీథం సమపద్యత ॥౨౬॥
తస్యా విత్తాశయా శుష్యద్వక్త్రాయా  దీనచేతసః ।
నిర్వేదః పరమో జజ్ఞే చిన్తాహేతుః సుఖావహః ॥౨౭॥
తస్యా నిర్విణ్ణచిత్తాయా  గీతం శ‍ృణు యథా మమ ।
నిర్వేద ఆశాపాశానాం పురుషస్య యథా హ్యసిః ॥౨౮॥
న హ్యఙ్గాజాతనిర్వేదో  దేహబన్ధం  జిహాసతి ।
యథా విజ్ఞానరహితో  మనుజో మమతాం నృప ॥౨౯॥
పిఙ్గలోవాచ
అహో మేమోహవితతిం పశ్యతావిజితాత్మనః ।
యాకాన్తాదసతః కామం కామయే యేన బాలిశా ॥ ౩౦॥
సన్తం సమీపే రమణం రతిప్రదం
విత్తప్రదం  నిత్యమిమం విహాయ ।
అకామదం దుఃఖభయాధిశోక-
మోహప్రదం  తుచ్ఛమహం భజేఽజ్ఞా ॥ ౩౧॥
అహో మయాఽఽత్మా పరితాపితో వృథా
సాఙ్కేత్యవృత్త్యాతివిగర్హ్యవార్తయా  ।

స్త్రైణాన్నరాద్యార్థతృషోఽనుశోచ్యాత్ 
క్రీతేన  విత్తం రతిమాత్మనేచ్ఛతీ ॥ ౩౨॥
యదస్థిభిర్నిర్మితవంశవంశ్య -
స్థూణం  త్వచా రోమనఖైః  పినద్ధమ్  ।
క్షరన్నవద్వారమగారమేత-
ద్విణ్మూత్రపూర్ణం   మదుపైతి  కాన్యా ॥ ౩౩॥
విదేహానాం పురే హ్యస్మిన్నహమేకైవ  మూఢధీః ।
యాన్యమిచ్ఛన్త్యసత్యస్మాదాత్మదాత్కామమచ్యుతాత్ ॥ ౩౪॥
సుహృత్ప్రేష్ఠతమో  నాథ ఆత్మా చాయం శరీరిణామ్ ।
తం విక్రీయాత్మనైవాహం   రమేఽనేన యథా రమా ॥ ౩౫॥
కియత్ప్రియం తే వ్యభజన్ కామా యే కామదా నరాః ।
ఆద్యన్తవన్తో భార్యాయా దేవా వా కాలవిద్రుతాః  ॥ ౩౬॥
నూనం మే భగవాన్ ప్రీతో  విష్ణుః  కేనాపి కర్మణా ।
నిర్వేదోఽయం దురాశాయాయన్మే జాతః సుఖావహః ॥ ౩౭॥
మైవం  స్యుర్మన్దభాగ్యాయాః  క్లేశా  నిర్వేదహేతవః ।
యేనానుబన్ధం  నిర్హృత్య  పురుషః శమమృచ్ఛతి ॥ ౩౮॥
తేనోపకృతమాదాయ శిరసా గ్రామ్యసఙ్గతాః   ।
త్యక్త్వా దురాశాః శరణం వ్రజామి  తమధీశ్వరమ్ ॥ ౩౯॥
సన్తుష్టా శ్రద్దధత్యేతద్యథా   లాభేన జీవతీ ।
విహరామ్యమునైవాహమాత్మనా  రమణేన వై ॥ ౪౦॥
సంసారకూపే పతితం విషయైర్ముషితేక్షణమ్  ।
గ్రస్తం   కాలాహినాఽఽత్మానం కోఽన్యస్త్రాతుమధీశ్వరః  ॥ ౪౧॥
ఆత్మైవ  హ్యాత్మనో గోప్తా నిర్విద్యేత యదాఖిలాత్ ।
అప్రమత్త  ఇదం పశ్యేద్గ్రస్తం   కాలాహినా జగత్ ॥ ౪౨॥
బ్రాహ్మణ  ఉవాచ
ఏవం వ్యవసితమతిర్దురాశాం  కాన్తతర్షజామ్  ।
ఛిత్త్వోపశమమాస్థాయ  శయ్యాముపవివేశ సా ॥ ౪౩॥
ఆశా హి పరమం దుఃఖం నైరాశ్యం  పరమం సుఖమ్ ।

యథా సఞ్ఛిద్య కాన్తాశాం సుఖం సుష్వాప పిఙ్గలా  ॥ ౪౪॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం ఏకాదశస్కన్ధే అష్టమోఽధ్యాయః  ॥౮॥

॥ ఓం నమో భగవతే వాసుదేవాయ ॥

॥ నవమోఽధ్యాయః -౯ ॥
బ్రాహ్మణ  ఉవాచ
పరిగ్రహో  హి దుఃఖాయ యద్యత్ప్రియతమం నృణామ్ ।
అనన్తం సుఖమాప్నోతి తద్విద్వాన్యస్త్వకిఞ్చనః ॥ ౧॥
సామిషం కురరం జఘ్నుర్బలినో యే నిరామిషాః ।
తదామిషం పరిత్యజ్య స సుఖం సమవిన్దత  ॥౨॥
న మే మానావమానౌ స్తో న చిన్తా గేహపుత్రిణామ్  ।
ఆత్మక్రీడ  ఆత్మరతిర్విచరామీహ బాలవత్ ॥ ౩॥
ద్వావేవ చిన్తయా ముక్తౌ పరమానన్ద ఆప్లుతౌ  ।
యోవిముగ్ధో జడో బాలోయో గుణేభ్యః పరం గతః ॥ ౪॥
క్వచిత్కుమారీ త్వాత్మానం వృణానాన్ గృహమాగతాన్ ।
స్వయం తానర్హయామాస  క్వాపియాతేషు బన్ధుషు  ॥ ౫॥
తేషామభ్యవహారార్థం  శాలీన్ రహసి పార్థివ  ।
అవఘ్నన్త్యాః ప్రకోష్ఠస్థాశ్చక్రుః     శఙ్ఖాః  స్వనం మహత్ ॥౬॥
సా తజ్జుగుప్సితం  మత్వా మహతీ వృడితా తతః ।
బభఞ్జైకైకశః   శఙ్ఖాన్  ద్వౌ ద్వౌ పాణ్యోరశేషయత్ ॥ ౭॥
ఉభయోరప్యభూద్ఘోషో  హ్యవఘ్నన్త్యాః స్మ శఙ్ఖయోః  ।
తత్రాప్యేకం  నిరభిదదేకస్మాన్నాభవద్ధ్వనిః  ॥౮॥
అన్వశిక్షమిమం తస్యా ఉపదేశమరిన్దమ  ।
లోకాననుచరన్నేతాన్ లోకతత్త్వవివిత్సయా ॥౯॥
వాసే బహూనాం కలహో భవేద్వార్తా ద్వయోరపి ।

38 sanskritdocuments.org



శ్రీమద్భాగవతం  - ఏకాదశస్కన్ధః

ఏక ఏవ చరేత్తస్మాత్కుమార్యా ఇవ కఙ్కణః ॥ ౧౦॥
మన ఏకత్ర సంయుఞ్జ్యాజ్జితశ్వాసో   జితాసనః ।
వైరాగ్యాభ్యాసయోగేన  ధ్రియమాణమతన్ద్రితః   ॥ ౧౧॥
యస్మిన్ మనో లబ్ధపదం  యదేత-
చ్ఛనైః  శనైర్ముఞ్చతి  కర్మరేణూన్ ।
సత్త్వేన వృద్ధేన  రజస్తమశ్చ
విధూయ నిర్వాణముపైత్యనిన్ధనమ్   ॥ ౧౨॥
తదైవమాత్మన్యవరుద్ధచిత్తో 
న వేద కిఞ్చిద్బహిరన్తరం వా ।
యథేషుకారో నృపతిం వ్రజన్త  -
మిషౌ గతాత్మా న దదర్శ పార్శ్వే ॥ ౧౩॥
ఏకచార్యనికేతః స్యాదప్రమత్తో  గుహాశయః ।
అలక్ష్యమాణ ఆచారైర్మునిరేకోఽల్పభాషణః  ॥ ౧౪॥
గృహారమ్భోఽతి దుఃఖాయ విఫలశ్చాధ్రువాత్మనః  ।
సర్పః పరకృతం వేశ్మ ప్రవిశ్య  సుఖమేధతే ॥ ౧౫॥
ఏకో నారాయణో దేవః పూర్వసృష్టం  స్వమాయయా ।
సంహృత్య కాలకలయా కల్పాన్త ఇదమీశ్వరః ।
ఏక ఏవాద్వితీయోఽభూదాత్మాధారోఽఖిలాశ్రయః  ॥ ౧౬॥
కాలేనాత్మానుభావేన సామ్యం నీతాసు శక్తిషు ।
సత్త్వాదిష్వాదిపురుషః ప్రధానపురుషేశ్వరః  ॥ ౧౭॥
పరావరాణాం పరమ ఆస్తే కైవల్యసంజ్ఞితః   ।
కేవలానుభవానన్దసన్దోహో   నిరుపాధికః ॥ ౧౮॥
కేవలాత్మానుభావేన స్వమాయాం త్రిగుణాత్మికామ్  ।
సఙ్క్షోభయన్  సృజత్యాదౌ తయాసూత్రమరిన్దమ   ॥ ౧౯॥
తామాహుస్త్రిగుణవ్యక్తిం   సృజన్తీం విశ్వతోముఖమ్ ।
యస్మిన్ ప్రోతమిదం  విశ్వం యేన సంసరతే పుమాన్ ॥౨౦॥
యథోర్ణనాభిర్హృదయాదూర్ణాం    సన్తత్య వక్త్రతః  ।
తయా విహృత్య భూయస్తాం గ్రసత్యేవం  మహేశ్వరః ॥౨౧॥

bhagpur-11.pdf 39



శ్రీమద్భాగవతం  - ఏకాదశస్కన్ధః

యత్ర యత్ర మనో దేహీ ధారయేత్సకలం ధియా ।
స్నేహాద్ద్వేషాద్భయాద్వాపి యాతి తత్తత్స్వరూపతామ్ ॥౨౨॥
కీటః పేశస్కృతం ధ్యాయన్ కుడ్యాం తేన ప్రవేశితః  ।
యాతి తత్సాత్మతాం రాజన్ పూర్వరూపమసన్త్యజన్ ॥౨౩॥
ఏవం గురుభ్య ఏతేభ్య ఏషా మే శిక్షితా మతిః ।
స్వాత్మోపశిక్షితాం బుద్ధిం  శ‍ృణు మే వదతః ప్రభో  ॥౨౪॥
దేహో గురుర్మమ విరక్తివివేకహేతుః
బిభ్రత్స్మ  సత్త్వనిధనం సతతార్త్యుదర్కమ్ ।
తత్త్వాన్యనేన విమృశామి యథా తథాపి
పారక్యమిత్యవసితో విచరామ్యసఙ్గః  ॥౨౫॥
జాయాఽఽత్మజార్థపశుభృత్యగృహాప్తవర్గాన్ 
పుష్ణాతి  యత్ప్రియచికీర్షయా  వితన్వన్ ।
స్వాన్తే సకృచ్ఛ్రమవరుద్ధధనః  స దేహః
సృష్ట్వాస్య  బీజమవసీదతి వృక్షధర్మః ॥౨౬॥
జిహ్వైకతోఽముమపకర్షతి   కర్హి తర్షా
శిశ్నోఽన్యతస్త్వగుదరం శ్రవణం  కుతశ్చిత్ ।
ఘ్రాణోఽన్యతశ్చపలదృక్  క్వ చ కర్మశక్తిః
బహ్వ్యః సపత్న్య ఇవ గేహపతిం లునన్తి ॥౨౭॥
సృష్ట్వా  పురాణి వివిధాన్యజయాఽఽత్మశక్త్యా
వృక్షాన్ సరీసృపపశూన్ ఖగదంశమత్స్యాన్ ।
తైస్తైరతుష్టహృదయః    పురుషం విధాయ
బ్రహ్మావలోకధిషణం  ముదమాప దేవః ॥౨౮॥
లబ్ధ్వా  సుదుర్లభమిదం  బహుసమ్భవాన్తే
మానుష్యమర్థదమనిత్యమపీహ  ధీరః ।
తూర్ణం  యతేత న పతేదనుమృత్యుయావ-
న్నిఃశ్రేయసాయ  విషయః ఖలు సర్వతః స్యాత్ ॥౨౯॥
ఏవం సఞ్జాతవైరాగ్యో   విజ్ఞానాలోక  ఆత్మని ।
విచరామి మహీమేతాం ముక్తసఙ్గోఽనహఙ్కృతిః  ॥ ౩౦॥

న హ్యేకస్మాద్గురోర్జ్ఞానం   సుస్థిరం  స్యాత్సుపుష్కలమ్ ।
బ్రహ్మైతదద్వితీయం   వై గీయతే బహుధర్షిభిః  ॥ ౩౧॥
శ్రీభగవానువాచ
ఇత్యుక్త్వా స యదుం విప్రస్తమామన్త్ర్య    గభీరధీః ।
వన్దితోఽభ్యర్థితో   రాజ్ఞా యయౌ ప్రీతో  యథాగతమ్ ॥ ౩౨॥
అవధూతవచః శ్రుత్వా  పూర్వేషాం నః స పూర్వజః ।
సర్వసఙ్గవినిర్ముక్తః  సమచిత్తో బభూవ హ ॥ ౩౩॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం ఏకాదశస్కన్ధే నవమోఽధ్యాయః ॥౯॥

॥ ఓం నమో భగవతే వాసుదేవాయ ॥

॥ దశమోఽధ్యాయః - ౧౦ ॥
శ్రీభగవానువాచ
మయోదితేష్వవహితః స్వధర్మేషు మదాశ్రయః  ।
వర్ణాశ్రమకులాచారమకామాత్మా   సమాచరేత్ ॥ ౧॥
అన్వీక్షేత విశుద్ధాత్మా  దేహినాం విషయాత్మనామ్ ।
గుణేషు తత్త్వధ్యానేన సర్వారమ్భవిపర్యయమ్ ॥౨॥
సుప్తస్య విషయాలోకో ధ్యాయతో వా మనోరథః ।
నానాత్మకత్వాద్విఫలస్తథా భేదాత్మధీర్గుణైః   ॥ ౩॥
నివృత్తం కర్మ సేవేత ప్రవృత్తం   మత్పరస్త్యజేత్ ।
జిజ్ఞాసాయాం  సమ్ప్రవృత్తో నాద్రియేత్కర్మచోదనామ్  ॥ ౪॥
యమానభీక్ష్ణం  సేవేత నియమాన్ మత్పరః క్వచిత్ ।
మదభిజ్ఞం  గురుం శాన్తముపాసీత మదాత్మకమ్ ॥ ౫॥
అమాన్యమత్సరో దక్షో నిర్మమో దృఢసౌహృదః ।
అసత్వరోఽర్థజిజ్ఞాసురనసూయురమోఘవాక్   ॥౬॥
జాయాపత్యగృహక్షేత్రస్వజనద్రవిణాదిషు   ।

ఉదాసీనః సమం పశ్యన్ సర్వేష్వర్థమివాత్మనః  ॥ ౭॥
విలక్షణః స్థూలసూక్ష్మాద్దేహాదాత్మేక్షితా   స్వదృక్ ।
యథాగ్నిర్దారుణో  దాహ్యాద్దాహకోఽన్యః  ప్రకాశకః  ॥౮॥
నిరోధోత్పత్త్యణుబృహన్నానాత్వం తత్కృతాన్ గుణాన్ ।
అన్తః ప్రవిష్ట  ఆధత్త ఏవం దేహగుణాన్ పరః ॥౯॥
యోఽసౌ గుణైర్విరచితో  దేహోఽయం పురుషస్య హి ।
సంసారస్తన్నిబన్ధోఽయం  పుంసో విద్యాచ్ఛిదాత్మనః ॥ ౧౦॥
తస్మాజ్జిజ్ఞాసయాఽఽత్మానమాత్మస్థం    కేవలం పరమ్ ।
సఙ్గమ్య  నిరసేదేతద్వస్తుబుద్ధిం  యథాక్రమమ్  ॥ ౧౧॥
ఆచార్యోఽరణిరాద్యః స్యాదన్తేవాస్యుత్తరారణిః ।
తత్సన్ధానం  ప్రవచనం  విద్యాసన్ధిః  సుఖావహః ॥ ౧౨॥
వైశారదీ  సాతివిశుద్ధబుద్ధి  -
ర్ధునోతి  మాయాం గుణసమ్ప్రసూతామ్ ।
గుణాంశ్చ సన్దహ్య  యదాత్మమేతత్
స్వయం చ శామ్యత్యసమిద్యథాగ్నిః ॥ ౧౩॥
అథైషాం  కర్మకర్తౄణాం భోక్తౄణాం సుఖదుఃఖయోః ।
నానాత్వమథ నిత్యత్వం లోకకాలాగమాత్మనామ్ ॥ ౧౪॥
మన్యసే సర్వభావానాం సంస్థా హ్యౌత్పత్తికీ యథా ।
తత్తదాకృతిభేదేన జాయతే భిద్యతే చ ధీః ॥ ౧౫॥
ఏవమప్యఙ్గ సర్వేషాం దేహినాం దేహయోగతః ।
కాలావయవతః సన్తి భావా జన్మాదయోఽసకృత్ ॥ ౧౬॥
అత్రాపి  కర్మణాం కర్తురస్వాతన్త్ర్యం  చ లక్ష్యతే ।
భోక్తుశ్చ దుఃఖసుఖయోః కో న్వర్థో వివశం భజేత్ ॥ ౧౭॥
న దేహినాం సుఖం కిఞ్చిద్విద్యతే విదుషామపి ।
తథా చ దుఃఖం మూఢానాం వృథాహఙ్కరణం పరమ్ ॥ ౧౮॥
యది ప్రాప్తిం  విఘాతం చ జానన్తి సుఖదుఃఖయోః ।
తేఽప్యద్ధా న విదుర్యోగం మృత్యుర్న ప్రభవేద్యథా  ॥ ౧౯॥

కో న్వర్థః  సుఖయత్యేనం కామో వా మృత్యురన్తికే ।
ఆఘాతం నీయమానస్య వధ్యస్యేవ న తుష్టిదః  ॥౨౦॥
శ్రుతం  చ దృష్టవద్దుష్టం    స్పర్ధాసూయాత్యయవ్యయైః   ।
బహ్వన్తరాయకామత్వాత్కృషివచ్చాపి నిష్ఫలమ్ ॥౨౧॥
అన్తరాయైరవిహతో  యది ధర్మః స్వనుష్ఠితః  ।
తేనాపి నిర్జితం  స్థానం  యథా గచ్ఛతి తచ్ఛృణు ॥౨౨॥
ఇష్ట్వేహ  దేవతా యజ్ఞైః  స్వర్లోకం  యాతియాజ్ఞికః  ।
భుఞ్జీత  దేవవత్తత్ర భోగాన్ దివ్యాన్ నిజార్జితాన్  ॥౨౩॥
స్వపుణ్యోపచితే శుభ్రే విమాన ఉపగీయతే ।
గన్ధర్వైర్విహరన్   మధ్యే దేవీనాం హృద్యవేషధృక్ ॥౨౪॥
స్త్రీభిః  కామగయానేన కిఙ్కిణీజాలమాలినా ।
క్రీడన్  నవేదాత్మపాతం సురాక్రీడేషు  నిర్వృతః ॥౨౫॥
తావత్ప్రమోదతే స్వర్గే యావత్పుణ్యం సమాప్యతే ।
క్షీణపుణ్యః పతత్యర్వాగనిచ్ఛన్ కాలచాలితః ॥౨౬॥
యద్యధర్మరతః సఙ్గాదసతాం  వాజితేన్ద్రియః  ।
కామాత్మా కృపణో లుబ్ధః  స్త్రైణో  భూతవిహింసకః ॥౨౭॥
పశూనవిధినాఽఽలభ్య ప్రేతభూతగణాన్  యజన్ ।
నరకానవశో జన్తుర్గత్వా  యాత్యుల్బణం తమః ॥౨౮॥
కర్మాణి దుఃఖోదర్కాణి కుర్వన్ దేహేన తైః  పునః ।
దేహమాభజతే తత్ర కిం సుఖం మర్త్యధర్మిణః ॥౨౯॥
లోకానాం లోకపాలానాం మద్భయం కల్పజీవినామ్ ।
బ్రహ్మణోఽపి  భయం మత్తో ద్విపరార్ధపరాయుషః  ॥ ౩౦॥
గుణాః సృజన్తి కర్మాణి గుణోఽనుసృజతే గుణాన్ ।
జీవస్తు గుణసంయుక్తో భుఙ్క్తే కర్మఫలాన్యసౌ ॥ ౩౧॥
యావత్స్యాద్గుణవైషమ్యం   తావన్నానాత్వమాత్మనః ।
నానాత్వమాత్మనోయావత్పారతన్త్ర్యం  తదైవ  హి ॥ ౩౨॥
యావదస్యాస్వతన్త్రత్వం  తావదీశ్వరతో భయమ్ ।
య ఏతత్సముపాసీరంస్తే ముహ్యన్తి శుచార్పితాః ॥ ౩౩॥

కాల ఆత్మాగమో లోకః స్వభావో ధర్మ ఏవ చ ।
ఇతి మాం బహుధా ప్రాహుర్గుణవ్యతికరే   సతి ॥ ౩౪॥
ఉద్ధవ  ఉవాచ
గుణేషు వర్తమానోఽపి దేహజేష్వనపావృతః ।
గుణైర్న  బధ్యతే దేహీ బధ్యతే వా కథం విభో ॥ ౩౫॥
కథం వర్తేత విహరేత్కైర్వా  జ్ఞాయేత  లక్షణైః  ।
కిం భుఞ్జీతోఽత  విసృజేచ్ఛయీతాసీతయాతి వా ॥ ౩౬॥
ఏతదచ్యుత మే బ్రూహి  ప్రశ్నం  ప్రశ్నవిదాం  వర ।
నిత్యముక్తో నిత్యబద్ధః  ఏక ఏవేతి మే భ్రమః  ॥ ౩౭॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం ఏకాదశస్కన్ధే దశమోఽధ్యాయః ॥ ౧౦॥

॥ ఓం నమో భగవతే వాసుదేవాయ ॥

॥ ఏకాదశోఽధ్యాయః - ౧౧ ॥
శ్రీభగవానువాచ
బద్ధో ముక్త ఇతి వ్యాఖ్యా గుణతో మే న వస్తుతః ।
గుణస్య మాయామూలత్వాన్న మే మోక్షో న బన్ధనమ్  ॥ ౧॥
శోకమోహౌ సుఖం దుఃఖం దేహాపత్తిశ్చ మాయయా ।
స్వప్నో యథాఽఽత్మనః ఖ్యాతిః సంసృతిర్న తు వాస్తవీ ॥౨॥
విద్యావిద్యే మమ తనూ విద్ధ్యుద్ధవ   శరీరిణామ్ ।
మోక్షబన్ధకరీ  ఆద్యే మాయయామే వినిర్మితే ॥ ౩॥
ఏకస్యైవ  మమాంశస్య జీవస్యైవ  మహామతే ।
బన్ధోఽస్యావిద్యయానాదిర్విద్యయా  చ తథేతరః ॥ ౪॥
అథ బద్ధస్య  ముక్తస్య వైలక్షణ్యం  వదామి తే ।
విరుద్ధధర్మిణోస్తాత  స్థితయోరేకధర్మిణి  ॥ ౫॥

సుపర్ణావేతౌ  సదృశౌ సఖాయౌ
యదృచ్ఛయైతౌ  కృతనీడౌ చ వృక్షే ।
ఏకస్తయోః ఖాదతి పిప్పలాన్న-
మన్యో నిరన్నోఽపి బలేన భూయాన్ ॥౬॥
ఆత్మానమన్యం చ స వేద విద్వా-
నపిప్పలాదో న తు పిప్పలాదః ।
యోఽవిద్యయాయుక్ స తు నిత్యబద్ధో
విద్యామయోయః స తు నిత్యముక్తః ॥ ౭॥
దేహస్థోఽపి  న దేహస్థో విద్వాన్ స్వప్నాద్యథోత్థితః  ।
అదేహస్థోఽపి  దేహస్థః  కుమతిః స్వప్నదృగ్యథా ॥౮॥
ఇన్ద్రియైరిన్ద్రియార్థేషు     గుణైరపి  గుణేషు చ ।
గృహ్యమాణేష్వహం కుర్యాన్న విద్వాన్ యస్త్వవిక్రియః  ॥౯॥
దైవాధీనే  శరీరేఽస్మిన్ గుణభావ్యేన కర్మణా ।
వర్తమానోఽబుధస్తత్ర కర్తాస్మీతి నిబధ్యతే ॥ ౧౦॥
ఏవం విరక్తః శయన ఆసనాటనమజ్జనే  ।
దర్శనస్పర్శనఘ్రాణభోజనశ్రవణాదిషు   ॥ ౧౧॥
న తథా బధ్యతే విద్వాన్ తత్ర తత్రాదయన్  గుణాన్ ।
ప్రకృతిస్థోఽప్యసంసక్తో   యథా ఖం సవితానిలః ॥ ౧౨॥
వైశారద్యేక్షయాసఙ్గశితయా   ఛిన్నసంశయః ।
ప్రతిబుద్ధ  ఇవ స్వప్నాన్నానాత్వాద్వినివర్తతే ॥ ౧౩॥
యస్య స్యుర్వీతసఙ్కల్పాః ప్రాణేన్ద్రియమనోధియామ్   ।
వృత్తయః స వినిర్ముక్తో దేహస్థోఽపి  హి తద్గుణైః   ॥ ౧౪॥
యస్యాత్మా హింస్యతే హింస్రైర్యేన  కిఞ్చిద్యదృచ్ఛయా ।
అర్చ్యతే వా క్వచిత్తత్ర న వ్యతిక్రియతే  బుధః ॥ ౧౫॥
న స్తువీత న నిన్దేత  కుర్వతః సాధ్వసాధు వా ।
వదతో గుణదోషాభ్యాం వర్జితః  సమదృఙ్మునిః ॥ ౧౬॥
న కుర్యాన్న వదేత్కిఞ్చిన్న ధ్యాయేత్సాధ్వసాధు వా ।
ఆత్మారామోఽనయా వృత్త్యా విచరేజ్జడవన్మునిః  ॥ ౧౭॥

శబ్దబ్రహ్మణి   నిష్ణాతో  న నిష్ణాయాత్పరే  యది ।
శ్రమస్తస్య  శ్రమఫలో  హ్యధేనుమివ రక్షతః ॥ ౧౮॥
గాం దుగ్ధదోహామసతీం  చ భార్యాం
దేహం పరాధీనమసత్ప్రజాం చ ।
విత్తం త్వతీర్థీకృతమఙ్గ  వాచం
హీనాం మయా రక్షతి దుఃఖదుఃఖీ ॥ ౧౯॥
యస్యాం న మే పావనమఙ్గ కర్మ
స్థిత్యుద్భవప్రాణనిరోధమస్య   ।
లీలావతారేప్సితజన్మ వా స్యా-
ద్వన్ధ్యాం  గిరం తాం బిభృయాన్న ధీరః ॥౨౦॥
ఏవం జిజ్ఞాసయాపోహ్య  నానాత్వభ్రమమాత్మని  ।
ఉపారమేత విరజం మనో మయ్యర్ప్య సర్వగే ॥౨౧॥
యద్యనీశో ధారయితుం మనో బ్రహ్మణి  నిశ్చలమ్ ।
మయి సర్వాణి కర్మాణి నిరపేక్షః సమాచర ॥౨౨॥
శ్రద్ధాలుర్మే   కథాః శ‍ృణ్వన్ సుభద్రా లోకపావనీః ।
గాయన్ననుస్మరన్ కర్మ జన్మ చాభినయన్ ముహుః ॥౨౩॥
మదర్థే ధర్మకామార్థానాచరన్  మదపాశ్రయః  ।
లభతే నిశ్చలాం భక్తిం మయ్యుద్ధవ  సనాతనే ॥౨౪॥
సత్సఙ్గలబ్ధయా   భక్త్యా మయి మాం య ఉపాసితా ।
స వై మే దర్శితం సద్భిరఞ్జసా  విన్దతే  పదమ్ ॥౨౫॥
ఉద్ధవ  ఉవాచ
సాధుస్తవోత్తమశ్లోక  మతః కీదృగ్విధః ప్రభో  ।
భక్తిస్త్వయ్యుపయుజ్యేత  కీదృశీ సద్భిరాదృతా ॥౨౬॥
ఏతన్మే పురుషాధ్యక్ష లోకాధ్యక్ష జగత్ప్రభో ।
ప్రణతాయానురక్తాయ  ప్రపన్నాయ  చ కథ్యతామ్ ॥౨౭॥
త్వం బ్రహ్మ  పరమం వ్యోమ పురుషః ప్రకృతేః  పరః ।
అవతీర్ణోఽసి  భగవన్ స్వేచ్ఛోపాత్తపృథగ్వపుః ॥౨౮॥
శ్రీభగవానువాచ

కృపాలురకృతద్రోహస్తితిక్షుః  సర్వదేహినామ్ ।
సత్యసారోఽనవద్యాత్మా సమః సర్వోపకారకః ॥౨౯॥
కామైరహతధీర్దాన్తో   మృదుః శుచిరకిఞ్చనః ।
అనీహో మితభుక్శాన్తః స్థిరో  మచ్ఛరణో మునిః ॥ ౩౦॥
అప్రమత్తో  గభీరాత్మా ధృతిమాఞ్జితషడ్గుణః   ।
అమానీ మానదః కల్పో మైత్రః   కారుణికః కవిః ॥ ౩౧॥
ఆజ్ఞాయైవం   గుణాన్ దోషాన్ మయాఽఽదిష్టానపి  స్వకాన్ ।
ధర్మాన్ సన్త్యజ్య యః సర్వాన్ మాం భజేత స సత్తమః ॥ ౩౨॥
జ్ఞాత్వాజ్ఞాత్వాథ   యే వై మాంయావాన్ యశ్చాస్మియాదృశః ।
భజన్త్యనన్యభావేన తే మే భక్తతమా మతాః ॥ ౩౩॥
మల్లిఙ్గమద్భక్తజనదర్శనస్పర్శనార్చనమ్   ।
పరిచర్యా స్తుతిః ప్రహ్వగుణకర్మానుకీర్తనమ్  ॥ ౩౪॥
మత్కథాశ్రవణే  శ్రద్ధా  మదనుధ్యానముద్ధవ  ।
సర్వలాభోపహరణం దాస్యేనాత్మనివేదనమ్ ॥ ౩౫॥
మజ్జన్మకర్మకథనం  మమ పర్వానుమోదనమ్ ।
గీతతాణ్డవవాదిత్రగోష్ఠీభిర్మద్గృహోత్సవః     ॥ ౩౬॥
యాత్రా బలివిధానం చ సర్వవార్షికపర్వసు  ।
వైదికీ  తాన్త్రికీ  దీక్షా మదీయవ్రతధారణమ్  ॥ ౩౭॥
మమార్చాస్థాపనే  శ్రద్ధా  స్వతః సంహత్య చోద్యమః ।
ఉద్యానోపవనాక్రీడపురమన్దిరకర్మణి   ॥ ౩౮॥
సమ్మార్జనోపలేపాభ్యాం  సేకమణ్డలవర్తనైః   ।
గృహశుశ్రూషణం  మహ్యం దాసవద్యదమాయయా ॥ ౩౯॥
అమానిత్వమదమ్భిత్వం కృతస్యాపరికీర్తనమ్ ।
అపి దీపావలోకం మే నోపయుఞ్జ్యాన్నివేదితమ్  ॥ ౪౦॥
యద్యదిష్టతమం  లోకే యచ్చాతిప్రియమాత్మనః  ।
తత్తన్నివేదయేన్మహ్యం తదానన్త్యాయ కల్పతే ॥ ౪౧॥
సూర్యోఽగ్నిర్బ్రాహ్మణో గావో వైష్ణవః   ఖం మరుజ్జలమ్  ।
భూరాత్మా సర్వభూతాని భద్రపూజాపదాని  మే ॥ ౪౨॥

సూర్యే తు విద్యయా త్రయ్యా  హవిషాగ్నౌ యజేత మామ్ ।
ఆతిథ్యేన తు విప్రాగ్ర్యే   గోష్వఙ్గ యవసాదినా ॥ ౪౩॥
వైష్ణవే   బన్ధుసత్కృత్యా  హృది ఖే ధ్యాననిష్ఠయా  ।
వాయౌముఖ్యధియా తోయే ద్రవ్యైస్తోయపురస్కృతైః    ॥ ౪౪॥
స్థణ్డిలే   మన్త్రహృదయైర్భోగైరాత్మానమాత్మని    ।
క్షేత్రజ్ఞం   సర్వభూతేషు సమత్వేన యజేత మామ్ ॥ ౪౫॥
ధిష్ణ్యేష్వేష్వితి  మద్రూపం  శఙ్ఖచక్రగదామ్బుజైః    ।
యుక్తం చతుర్భుజం శాన్తం ధ్యాయన్నర్చేత్సమాహితః ॥ ౪౬॥
ఇష్టాపూర్తేన  మామేవంయోయజేత సమాహితః ।
లభతే మయి సద్భక్తిం మత్స్మృతిః సాధుసేవయా ॥ ౪౭॥
ప్రాయేణ  భక్తియోగేన సత్సఙ్గేన  వినోద్ధవ  ।
నోపాయో విద్యతే సధ్ర్యఙ్  ప్రాయణం  హి సతామహమ్ ॥ ౪౮॥
అథైతత్పరమం  గుహ్యం శ‍ృణ్వతో యదునన్దన  ।
సుగోప్యమపి వక్ష్యామి త్వం మే భృత్యః సుహృత్సఖా ॥ ౪౯॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం ఏకాదశస్కన్ధే ఏకాదశోఽధ్యాయః ॥ ౧౧॥

॥ ఓం నమో భగవతే వాసుదేవాయ ॥

॥ద్వాదశోఽధ్యాయః - ౧౨ ॥
శ్రీభగవానువాచ
న రోధయతి మాంయోగో న సాఙ్ఖ్యం  ధర్మ ఏవ చ ।
న స్వాధ్యాయస్తపస్త్యాగో నేష్టాపూర్తం  న దక్షిణా ॥ ౧॥
వ్రతాని  యజ్ఞశ్ఛాన్దాంసి   తీర్థాని  నియమాయమాః ।
యథావరున్ధే సత్సఙ్గః  సర్వసఙ్గాపహో  హిమామ్ ॥౨॥
సత్సఙ్గేన  హి దైతేయా యాతుధానా మృగాః ఖగాః ।

గన్ధర్వాప్సరసో  నాగాః సిద్ధాశ్చారణగుహ్యకాః  ॥ ౩॥
విద్యాధరా మనుష్యేషు వైశ్యాః  శూద్రాః  స్త్రియోఽన్త్యజాః  ।
రజస్తమఃప్రకృతయస్తస్మింస్తస్మిన్   యుగేఽనఘ ॥ ౪॥
బహవో మత్పదం ప్రాప్తాస్త్వాష్ట్రకాయాధవాదయః   ।
వృషపర్వా బలిర్బాణో మయశ్చాథ విభీషణః ॥ ౫॥
సుగ్రీవో  హనుమాన్ ఋక్షో గజో గృధ్రో వణిక్పథః ।
వ్యాధః కుబ్జా వ్రజే  గోప్యో యజ్ఞపత్న్యస్తథాపరే  ॥౬॥
తే నాధీతశ్రుతిగణా  నోపాసితమహత్తమాః ।
అవ్రతాఽతప్తతపసః  సత్సఙ్గాన్మాముపాగతాః  ॥ ౭॥
కేవలేన హి భావేన గోప్యో గావో నగా మృగాః ।
యేఽన్యే మూఢధియో నాగాః సిద్ధా మామీయురఞ్జసా  ॥౮॥
యం నయోగేన సాఙ్ఖ్యేన  దానవ్రతతపోఽధ్వరైః   ।
వ్యాఖ్యాస్వాధ్యాయసన్న్యాసైః  ప్రాప్నుయాద్యత్నవానపి  ॥౯॥
రామేణ సార్ధం  మథురాం ప్రణీతే
శ్వాఫల్కినా మయ్యనురక్తచిత్తాః ।
విగాఢభావేన న మే వియోగ-
తీవ్రాధయోఽన్యం  దదృశుః సుఖాయ ॥ ౧౦॥
తాస్తాః క్షపాః ప్రేష్ఠతమేన   నీతా
మయైవ  వృన్దావనగోచరేణ  ।
క్షణార్ధవత్తాః  పునరఙ్గ తాసాం
హీనా మయా కల్పసమా బభూవుః ॥ ౧౧॥
తా నావిదన్ మయ్యనుషఙ్గబద్ధ  -
ధియః స్వమాత్మానమదస్తథేదమ్ ।
యథా సమాధౌ మునయోఽబ్ధితోయే
నద్యః ప్రవిష్టా  ఇవ నామరూపే ॥ ౧౨॥
మత్కామా రమణం జారమస్వరూపవిదోఽబలాః ।
బ్రహ్మ  మాం పరమం ప్రాపుః  సఙ్గాచ్ఛతసహస్రశః   ॥ ౧౩॥
తస్మాత్త్వముద్ధవోత్సృజ్య  చోదనాం ప్రతిచోదనామ్  ।

ప్రవృత్తం   చ నివృత్తం చ శ్రోతవ్యం  శ్రుతమేవ  చ ॥ ౧౪॥
మామేకమేవ శరణమాత్మానం సర్వదేహినామ్ ।
యాహి సర్వాత్మభావేన మయా స్యా హ్యకుతోభయః ॥ ౧౫॥
ఉద్ధవ  ఉవాచ
సంశయః శ‍ృణ్వతో వాచం తవయోగేశ్వరేశ్వర ।
న నివర్తత ఆత్మస్థో యేన భ్రామ్యతి  మే మనః ॥ ౧౬॥
శ్రీభగవానువాచ
స ఏష జీవో వివరప్రసూతిః
ప్రాణేన  ఘోషేణ గుహాం ప్రవిష్టః   ।
మనోమయం సూక్ష్మముపేత్య రూపం
మాత్రా స్వరో వర్ణ ఇతి స్థవిష్ఠః   ॥ ౧౭॥
యథానలః ఖేఽనిలబన్ధురూష్మా
బలేన దారుణ్యధిమథ్యమానః ।
అణుః ప్రజాతో  హవిషా సమిధ్యతే
తథైవ  మే వ్యక్తిరియం  హి వాణీ ॥ ౧౮॥
ఏవం గదిః కర్మగతిర్విసర్గో
ఘ్రాణో  రసో దృక్స్పర్శః శ్రుతిశ్చ  ।
సఙ్కల్పవిజ్ఞానమథాభిమానః
సూత్రం  రజఃసత్త్వతమోవికారః ॥ ౧౯॥
అయం హి జీవస్త్రివృదబ్జయోని  -
రవ్యక్త  ఏకో వయసా స ఆద్యః ।
విశ్లిష్టశక్తిర్బహుధేవ    భాతి
బీజానియోనిం ప్రతిపద్య  యద్వత్ ॥౨౦॥
యస్మిన్నిదం ప్రోతమశేషమోతం
పటో యథా తన్తువితానసంస్థః  ।
య ఏష సంసారతరుః పురాణః
కర్మాత్మకః పుష్పఫలే ప్రసూతే  ॥౨౧॥
ద్వే అస్య బీజే శతమూలస్త్రినాలః
పఞ్చస్కన్ధః  పఞ్చరసప్రసూతిః  ।

దశైకశాఖో  ద్విసుపర్ణనీడ -
స్త్రివల్కలో  ద్విఫలోఽర్కం ప్రవిష్టః   ॥౨౨॥
అదన్తి చైకం  ఫలమస్య గృధ్రా
గ్రామేచరా  ఏకమరణ్యవాసాః ।
హంసా య ఏకం బహురూపమిజ్యై -
ర్మాయామయం వేద స వేద వేదమ్ ॥౨౩॥
ఏవం గురూపాసనయైకభక్త్యా
విద్యాకుఠారేణ శితేన ధీరః
వివృశ్చ్య జీవాశయమప్రమత్తః
సమ్పద్య చాత్మానమథ త్యజాస్త్రమ్  ॥౨౪॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం ఏకాదశస్కన్ధే ద్వాదశోఽధ్యాయః ॥ ౧౨॥

॥ ఓం నమో భగవతే వాసుదేవాయ ॥

॥ త్రయోదశోఽధ్యాదశోయః  - ౧౩ ॥
శ్రీభగవానువాచ
సత్త్వం రజస్తమ ఇతి గుణా బుద్ధేర్న  చాత్మనః ।
సత్త్వేనాన్యతమౌ హన్యాత్సత్త్వం సత్త్వేన చైవ  హి ॥ ౧॥
సత్త్వాద్ధర్మో  భవేద్వృద్ధాత్పుంసో  మద్భక్తిలక్షణః ।
సాత్త్వికోపాసయా సత్త్వం తతో ధర్మః ప్రవర్తతే   ॥౨॥
ధర్మో రజస్తమో హన్యాత్సత్త్వవృద్ధిరనుత్తమః  ।
ఆశు నశ్యతి తన్మూలో హ్యధర్మ ఉభయే హతే ॥ ౩॥
ఆగమోఽపః ప్రజా  దేశః కాలః కర్మ చ జన్మ చ ।
ధ్యానం మన్త్రోఽథ  సంస్కారో దశైతే  గుణహేతవః ॥ ౪॥
తత్తత్సాత్త్వికమేవైషాం  యద్యద్వృద్ధాః  ప్రచక్షతే  ।
నిన్దన్తి   తామసం తత్తద్రాజసం  తదుపేక్షితమ్ ॥ ౫॥

bhagpur-11.pdf 51



శ్రీమద్భాగవతం  - ఏకాదశస్కన్ధః

సాత్త్వికాన్యేవ సేవేత పుమాన్ సత్త్వవివృద్ధయే  ।
తతో ధర్మస్తతో జ్ఞానం  యావత్స్మృతిరపోహనమ్ ॥౬॥
వేణుసఙ్ఘర్షజో   వహ్నిర్దగ్ధ్వా   శామ్యతి తద్వనమ్ ।
ఏవం గుణవ్యత్యయజో దేహః శామ్యతి తత్క్రియః ॥ ౭॥
ఉద్ధవ  ఉవాచ
విదన్తి మర్త్యాః ప్రాయేణ  విషయాన్ పదమాపదామ్ ।
తథాపి భుఞ్జతే  కృష్ణ తత్కథం శ్వఖరాజవత్ ॥౮॥
శ్రీభగవానువాచ
అహమిత్యన్యథా బుద్ధిః  ప్రమత్తస్య  యథా హృది ।
ఉత్సర్పతి రజో ఘోరం తతో వైకారికం  మనః ॥౯॥
రజోయుక్తస్య మనసః సఙ్కల్పః సవికల్పకః ।
తతః కామో గుణధ్యానాద్దుఃసహః  స్యాద్ధి దుర్మతేః ॥ ౧౦॥
కరోతి కామవశగః కర్మాణ్యవిజితేన్ద్రియః  ।
దుఃఖోదర్కాణి సమ్పశ్యన్ రజోవేగవిమోహితః ॥ ౧౧॥
రజస్తమోభ్యాం యదపి విద్వాన్ విక్షిప్తధీః పునః ।
అతన్ద్రితో  మనోయుఞ్జన్  దోషదృష్టిర్న  సజ్జతే  ॥ ౧౨॥
అప్రమత్తోఽనుయుఞ్జీత   మనో మయ్యర్పయఞ్ఛనైః  ।
అనిర్విణ్ణో యథా కాలం జితశ్వాసో జితాసనః ॥ ౧౩॥
ఏతావాన్యోగ ఆదిష్టో మచ్ఛిష్యైః  సనకాదిభిః ।
సర్వతో మన ఆకృష్య మయ్యద్ధావేశ్యతే  యథా ॥ ౧౪॥
ఉద్ధవ  ఉవాచ
యదా త్వం సనకాదిభ్యో యేన రూపేణ కేశవ ।
యోగమాదిష్టవానేతద్రూపమిచ్ఛామి   వేదితుమ్ ॥ ౧౫॥
శ్రీభగవానువాచ
పుత్రా హిరణ్యగర్భస్య మానసాః సనకాదయః ।
పప్రచ్ఛుః  పితరం సూక్ష్మాంయోగస్యైకాన్తికీం  గతిమ్ ॥ ౧౬॥
సనకాదయ ఊచుః
గుణేష్వావిశతే చేతో గుణాశ్చేతసి చ ప్రభో  ।

కథమన్యోన్యసన్త్యాగో ముముక్షోరతితితీర్షోః  ॥ ౧౭॥
శ్రీభగవానువాచ
ఏవం పృష్టో మహాదేవః స్వయమ్భూర్భూతభావనః ।
ధ్యాయమానః ప్రశ్నబీజం  నాభ్యపద్యత కర్మధీః ॥ ౧౮॥
స మామచిన్తయద్దేవః  ప్రశ్నపారతితీర్షయా   ।
తస్యాహం హంసరూపేణ సకాశమగమం తదా ॥ ౧౯॥
దృష్ట్వా  మాం త ఉపవ్రజ్య  కృత్వా పాదాభివన్దనమ్  ।
బ్రహ్మాణమగ్రతః   కృత్వా పప్రచ్ఛుః  కో భవానితి ॥౨౦॥
ఇత్యహం మునిభిః పృష్టస్తత్త్వజిజ్ఞాసుభిస్తదా     ।
యదవోచమహం తేభ్యస్తదుద్ధవ  నిబోధ మే ॥౨౧॥
వస్తునో యద్యనానాత్వమాత్మనః ప్రశ్న  ఈదృశః ।
కథం ఘటేత వో విప్రా వక్తుర్వా మే క ఆశ్రయః  ॥౨౨॥
పఞ్చాత్మకేషు భూతేషు సమానేషు చ వస్తుతః ।
కో భవానితి వః ప్రశ్నో  వాచారమ్భో హ్యనర్థకః  ॥౨౩॥
మనసా వచసా దృష్ట్యా  గృహ్యతేఽన్యైరపీన్ద్రియైః    ।
అహమేవ న మత్తోఽన్యదితి బుధ్యధ్వమఞ్జసా  ॥౨౪॥
గుణేష్వావిశతే చేతో గుణాశ్చేతసి చ ప్రజాః  ।
జీవస్య దేహ ఉభయం గుణాశ్చేతో మదాత్మనః ॥౨౫॥
గుణేషు చావిశచ్చిత్తమభీక్ష్ణం  గుణసేవయా ।
గుణాశ్చ చిత్తప్రభవా  మద్రూప  ఉభయం త్యజేత్ ॥౨౬॥
జాగ్రత్స్వప్నః  సుషుప్తం చ గుణతో బుద్ధివృత్తయః   ।
తాసాం విలక్షణో జీవః సాక్షిత్వేన వినిశ్చితః ॥౨౭॥
యర్హి సంసృతిబన్ధోఽయమాత్మనో  గుణవృత్తిదః ।
మయి తుర్యే స్థితో  జహ్యాత్త్యాగస్తద్గుణచేతసామ్   ॥౨౮॥
అహఙ్కారకృతం బన్ధమాత్మనోఽర్థవిపర్యయమ్   ।
విద్వాన్ నిర్విద్య సంసారచిన్తాం తుర్యే స్థితస్త్యజేత్   ॥౨౯॥
యావన్నానార్థధీః  పుంసో న నివర్తేత యుక్తిభిః ।

జాగర్త్యపి స్వపన్నజ్ఞః  స్వప్నే జాగరణం యథా ॥ ౩౦॥
అసత్త్వాదాత్మనోఽన్యేషాం భావానాం తత్కృతా భిదా ।
గతయో హేతవశ్చాస్య మృషా స్వప్నదృశో యథా ॥ ౩౧॥
యోజాగరే బహిరనుక్షణధర్మిణోఽర్థాన్
భుఙ్క్తే సమస్తకరణైర్హృది   తత్సదృక్షాన్ ।
స్వప్నే సుషుప్త ఉపసంహరతే స ఏకః
స్మృత్యన్వయాత్త్రిగుణవృత్తిదృగిన్ద్రియేశః   ॥ ౩౨॥
ఏవం విమృశ్య గుణతో మనసస్త్ర్యవస్థా
మన్మాయయా మయి కృతా ఇతి నిశ్చితార్థాః  ।
సఞ్ఛిద్య హార్దమనుమానసదుక్తితీక్ష్ణ  -
జ్ఞానాసినా  భజత మాఖిలసంశయాధిమ్ ॥ ౩౩॥
ఈక్షేత విభ్రమమిదం  మనసో విలాసం
దృష్టం  వినష్టమతిలోలమలాతచక్రమ్   ।
విజ్ఞానమేకమురుధేవ  విభాతి మాయా
స్వప్నస్త్రిధా  గుణవిసర్గకృతో  వికల్పః ॥ ౩౪॥
దృష్టిం  తతః ప్రతినివర్త్య  నివృత్తతృష్ణ -
స్తూష్ణీం  భవేన్నిజసుఖానుభవో నిరీహః ।
సన్దృశ్యతే  క్వ చ యదీదమవస్తుబుద్ధ్యా
త్యక్తం  భ్రమాయ  న భవేత్స్మృతిరానిపాతాత్ ॥ ౩౫॥
దేహం చ నశ్వరమవస్థితముత్థితం   వా
సిద్ధో న పశ్యతి యతోఽధ్యగమత్స్వరూపమ్ ।
దైవాదపేతముత  దైవవశాదుపేతం
వాసో యథా పరికృతం మదిరామదాన్ధః  ॥ ౩౬॥
దేహోఽపి దైవవశగః  ఖలు కర్మ యావత్
స్వారమ్భకం ప్రతిసమీక్షత  ఏవ సాసుః ।
తం స ప్రపఞ్చమధిరూఢసమాధియోగః
స్వాప్నం పునర్న భజతే ప్రతిబుద్ధవస్తుః   ॥ ౩౭॥
మయైతదుక్తం  వో విప్రా గుహ్యం యత్సాఙ్ఖ్యయోగయోః  ।
జానీత మాఽఽగతం యజ్ఞం  యుష్మద్ధర్మవివక్షయా  ॥ ౩౮॥

అహంయోగస్య సాఙ్ఖ్యస్య  సత్యస్యర్తస్య  తేజసః ।
పరాయణం ద్విజశ్రేష్ఠాః   శ్రియఃకీర్తేర్దమస్య    చ ॥ ౩౯॥
మాం భజన్తి గుణాః సర్వే నిర్గుణం  నిరపేక్షకమ్ ।
సుహృదం ప్రియమాత్మానం  సామ్యాసఙ్గాదయోగుణాః  ॥ ౪౦॥
ఇతి మే ఛిన్నసన్దేహా  మునయః సనకాదయః ।
సభాజయిత్వా పరయా భక్త్యాగృణత సంస్తవైః  ॥ ౪౧॥
తైరహం  పూజితః సమ్యక్ సంస్తుతః పరమర్షిభిః  ।
ప్రత్యేయాయ  స్వకం ధామ పశ్యతః పరమేష్ఠినః  ॥ ౪౨॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం ఏకాదశస్కన్ధే త్రయోదశోఽధ్యాయః  ॥ ౧౩॥

॥ ఓం నమో భగవతే వాసుదేవాయ ॥

॥ చతుర్దశోఽధ్యాయః  - ౧౪ ॥
ఉద్ధవ  ఉవాచ
వదన్తి కృష్ణ శ్రేయాంసి  బహూని బ్రహ్మవాదినః  ।
తేషాం వికల్పప్రాధాన్యముతాహో  ఏకముఖ్యతా ॥ ౧॥
భవతోదాహృతః స్వామిన్ భక్తియోగోఽనపేక్షితః ।
నిరస్య సర్వతః సఙ్గం  యేన త్వయ్యావిశేన్మనః ॥౨॥
శ్రీభగవానువాచ
కాలేన నష్టా ప్రలయే  వాణీయం వేదసంజ్ఞితా  ।
మయాఽఽదౌ బ్రహ్మణే  ప్రోక్తా  ధర్మో యస్యాం మదాత్మకః ॥ ౩॥
తేన ప్రోక్తా  చ పుత్రాయ  మనవే పూర్వజాయ సా ।
తతో భృగ్వాదయోఽగృహ్ణన్  సప్త బ్రహ్మమహర్షయః   ॥ ౪॥
తేభ్యః పితృభ్యస్తత్పుత్రా దేవదానవగుహ్యకాః ।
మనుష్యాః సిద్ధగన్ధర్వాః   సవిద్యాధరచారణాః ॥ ౫॥
కిన్దేవాః  కిన్నరా నాగా రక్షః కిమ్పురుషాదయః ।

బహ్వ్యస్తేషాం ప్రకృతయో  రజఃసత్త్వతమోభువః ॥౬॥
యాభిర్భూతాని భిద్యన్తే భూతానాం పతయస్తథా ।
యథాప్రకృతి  సర్వేషాం చిత్రా వాచః స్రవన్తి   హి ॥ ౭॥
ఏవం ప్రకృతివైచిత్ర్యాద్భిద్యన్తే    మతయో నృణామ్ ।
పారమ్పర్యేణ కేషాఞ్చిత్పాఖణ్డమతయోఽపరే  ॥౮॥
మన్మాయామోహితధియః పురుషాః పురుషర్షభ  ।
శ్రేయో  వదన్త్యనేకాన్తం యథాకర్మ యథారుచి ॥౯॥
ధర్మమేకే యశశ్చాన్యే కామం సత్యం దమం శమమ్ ।
అన్యే వదన్తి స్వార్థం  వా ఐశ్వర్యం త్యాగభోజనమ్ ।
కేచిద్యజ్ఞతపో  దానం వ్రతాని  నియమాన్ యమాన్ ॥ ౧౦॥
ఆద్యన్తవన్త  ఏవైషాం  లోకాః కర్మవినిర్మితాః ।
దుఃఖోదర్కాస్తమోనిష్ఠాః  క్షుద్రానన్దాః   శుచార్పితాః ॥ ౧౧॥
మయ్యర్పితాత్మనః సభ్య నిరపేక్షస్య సర్వతః ।
మయాఽఽత్మనా సుఖం యత్తత్కుతః స్యాద్విషయాత్మనామ్ ॥ ౧౨॥
అకిఞ్చనస్య దాన్తస్య శాన్తస్య సమచేతసః ।
మయా సన్తుష్టమనసః  సర్వాః సుఖమయా దిశః ॥ ౧౩॥
న పారమేష్ఠ్యం  న మహేన్ద్రధిష్ణ్యం 
న సార్వభౌమం న రసాధిపత్యమ్ ।
నయోగసిద్ధీరపునర్భవం  వా
మయ్యర్పితాత్మేచ్ఛతి మద్వినాన్యత్ ॥ ౧౪॥
న తథా మే ప్రియతమ  ఆత్మయోనిర్న శఙ్కరః ।
న చ సఙ్కర్షణో  న శ్రీర్నైవాత్మా   చ యథా భవాన్ ॥ ౧౫॥
నిరపేక్షం మునిం శాన్తం నిర్వైరం  సమదర్శనమ్ ।
అనువ్రజామ్యహం  నిత్యం పూయేయేత్యఙ్ఘ్రిరేణుభిః  ॥ ౧౬॥
నిష్కిఞ్చనా మయ్యనురక్తచేతసః
శాన్తా మహాన్తోఽఖిలజీవవత్సలాః ।
కామైరనాలబ్ధధియో   జుషన్తి యత్
తన్నైరపేక్ష్యం  న విదుః సుఖం మమ ॥ ౧౭॥

బాధ్యమానోఽపి మద్భక్తో విషయైరజితేన్ద్రియః   ।
ప్రాయః  ప్రగల్భయా  భక్త్యా విషయైర్నాభిభూయతే  ॥ ౧౮॥
యథాగ్నిః సుసమృద్ధార్చిః  కరోత్యేధాంసి భస్మసాత్ ।
తథా మద్విషయా భక్తిరుద్ధవైనాంసి   కృత్స్నశః ॥ ౧౯॥
న సాధయతి మాంయోగో న సాఙ్ఖ్యం  ధర్మ ఉద్ధవ  ।
న స్వాధ్యాయస్తపస్త్యాగో యథా భక్తిర్మమోర్జితా  ॥౨౦॥
భక్త్యాహమేకయా గ్రాహ్యః  శ్రద్ధయాఽఽత్మా   ప్రియః  సతామ్ ।
భక్తిః పునాతి మన్నిష్ఠా శ్వపాకానపి సమ్భవాత్ ॥౨౧॥
ధర్మః సత్యదయోపేతో విద్యా వా తపసాన్వితా ।
మద్భక్త్యాపేతమాత్మానం న సమ్యక్ ప్రపునాతి  హి ॥౨౨॥
కథం వినా రోమహర్షం  ద్రవతా  చేతసా వినా ।
వినానన్దాశ్రుకలయా   శుధ్యేద్భక్త్యా వినాఽఽశయః ॥౨౩॥
వాగ్గద్గదా   ద్రవతే  యస్య చిత్తం
రుదత్యభీక్ష్ణం  హసతి క్వచిచ్చ ।
విలజ్జ ఉద్గాయతి  నృత్యతే చ
మద్భక్తియుక్తో భువనం పునాతి ॥౨౪॥
యథాగ్నినా హేమ మలం జహాతి
ధ్మాతం పునః స్వం భజతే చ రూపమ్ ।
ఆత్మా చ కర్మానుశయం విధూయ
మద్భక్తియోగేన భజత్యథో మామ్ ॥౨౫॥
యథాయథాఽఽత్మా పరిమృజ్యతేఽసౌ
మత్పుణ్యగాథాశ్రవణాభిధానైః   ।
తథా తథా పశ్యతి వస్తు సూక్ష్మం
చక్షుర్యథైవాఞ్జనసమ్ప్రయుక్తమ్   ॥౨౬॥
విషయాన్ ధ్యాయతశ్చిత్తం విషయేషు విషజ్జతే  ।
మామనుస్మరతశ్చిత్తం మయ్యేవ ప్రవిలీయతే  ॥౨౭॥
తస్మాదసదభిధ్యానం యథా స్వప్నమనోరథమ్ ।
హిత్వా మయి సమాధత్స్వ మనో మద్భావభావితమ్ ॥౨౮॥

స్త్రీణాం  స్త్రీసఙ్గినాం   సఙ్గం  త్యక్త్వా దూరత ఆత్మవాన్ ।
క్షేమే వివిక్త ఆసీనశ్చిన్తయేన్మామతన్ద్రితః  ॥౨౯॥
న తథాస్య భవేత్క్లేశో  బన్ధశ్చాన్యప్రసఙ్గతః    ।
యోషిత్సఙ్గాద్యథా  పుంసో యథా తత్సఙ్గిసఙ్గతః   ॥ ౩౦॥
ఉద్ధవ  ఉవాచ
యథా త్వామరవిన్దాక్ష  యాదృశం వా యదాత్మకమ్ ।
ధ్యాయేన్ముముక్షురేతన్మే ధ్యానం త్వం వక్తుమర్హసి  ॥ ౩౧॥
శ్రీభగవానువాచ
సమ ఆసన ఆసీనః సమకాయోయథాసుఖమ్ ।
హస్తావుత్సఙ్గ ఆధాయ స్వనాసాగ్రకృతేక్షణః  ॥ ౩౨॥
ప్రాణస్య  శోధయేన్మార్గం  పూరకుమ్భకరేచకైః  ।
విపర్యయేణాపి శనైరభ్యసేన్నిర్జితేన్ద్రియః    ॥ ౩౩॥
హృద్యవిచ్ఛిన్నమోఙ్కారం ఘణ్టానాదం  బిసోర్ణవత్  ।
ప్రాణేనోదీర్య  తత్రాథ  పునః సంవేశయేత్స్వరమ్ ॥ ౩౪॥
ఏవం ప్రణవసంయుక్తం  ప్రాణమేవ  సమభ్యసేత్ ।
దశకృత్వస్త్రిషవణం  మాసాదర్వాగ్జితానిలః  ॥ ౩౫॥
హృత్పుణ్డరీకమన్తఃస్థమూర్ధ్వనాలమధోముఖమ్    ।
ధ్యాత్వోర్ధ్వముఖమున్నిద్రమష్టపత్రం     సకర్ణికమ్  ॥ ౩౬॥
కర్ణికాయాం  న్యసేత్సూర్యసోమాగ్నీనుత్తరోత్తరమ్ ।
వహ్నిమధ్యే స్మరేద్రూపం  మమైతద్ధ్యానమఙ్గలమ్    ॥ ౩౭॥
సమం ప్రశాన్తం  సుముఖం దీర్ఘచారుచతుర్భుజమ్  ।
సుచారుసున్దరగ్రీవం   సుకపోలం శుచిస్మితమ్ ॥ ౩౮॥
సమానకర్ణవిన్యస్తస్ఫురన్మకరకుణ్డలమ్    ।
హేమామ్బరం ఘనశ్యామం శ్రీవత్సశ్రీనికేతనమ్   ॥ ౩౯॥
శఙ్ఖచక్రగదాపద్మవనమాలావిభూషితమ్   ।
నూపురైర్విలసత్పాదం  కౌస్తుభప్రభయా యుతమ్ ॥ ౪౦॥
ద్యుమత్కిరీటకటకకటిసూత్రాఙ్గదాయుతమ్   ।
సర్వాఙ్గసున్దరం   హృద్యం ప్రసాదసుముఖేక్షణమ్  ॥ ౪౧॥

సుకుమారమభిధ్యాయేత్సర్వాఙ్గేషు  మనో దధత్ ।
ఇన్ద్రియాణీన్ద్రియార్థేభ్యో    మనసాఽఽకృష్య తన్మనః ।
బుద్ధ్యా  సారథినా ధీరః ప్రణయేన్మయి  సర్వతః ॥ ౪౨॥
తత్సర్వవ్యాపకం చిత్తమాకృష్యైకత్ర  ధారయేత్ ।
నాన్యాని చిన్తయేద్భూయః సుస్మితం భావయేన్ముఖమ్ ॥ ౪౩॥
తత్ర లబ్ధపదం  చిత్తమాకృష్య వ్యోమ్ని ధారయేత్ ।
తచ్చ త్యక్త్వా మదారోహో న కిఞ్చిదపి చిన్తయేత్ ॥ ౪౪॥
ఏవం సమాహితమతిర్మామేవాత్మానమాత్మని ।
విచష్టే మయి సర్వాత్మన్ జ్యోతిర్జ్యోతిషి  సంయుతమ్ ॥ ౪౫॥
ధ్యానేనేత్థం  సుతీవ్రేణ  యుఞ్జతో యోగినో మనః ।
సంయాస్యత్యాశు నిర్వాణం ద్రవ్యజ్ఞానక్రియాభ్రమః     ॥ ౪౬॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం ఏకాదశస్కన్ధే చతుర్దశోఽధ్యాయః  ॥ ౧౪॥

॥ ఓం నమో భగవతే వాసుదేవాయ ॥

॥ పఞ్చదశోఽధ్యాయః - ౧౫ ॥
శ్రీభగవానువాచ
జితేన్ద్రియస్య  యుక్తస్య జితశ్వాసస్య యోగినః ।
మయి ధారయతశ్చేత ఉపతిష్ఠన్తి   సిద్ధయః  ॥ ౧॥
ఉద్ధవ  ఉవాచ
కయా ధారణయా కా స్విత్కథం వా సిద్ధిరచ్యుత  ।
కతి వా సిద్ధయో బ్రూహి యోగినాం సిద్ధిదో  భవాన్ ॥౨॥
శ్రీభగవానువాచ
సిద్ధయోఽష్టాదశ   ప్రోక్తా  ధారణాయోగపారగైః  ।
తాసామష్టౌ మత్ప్రధానా దశైవ  గుణహేతవః ॥ ౩॥

అణిమా మహిమామూర్తేర్లఘిమా  ప్రాప్తిరిన్ద్రియైః    ।
ప్రాకామ్యం  శ్రుతదృష్టేషు   శక్తిప్రేరణమీశితా   ॥ ౪॥
గుణేష్వసఙ్గో వశితా యత్కామస్తదవస్యతి ।
ఏతా మే సిద్ధయః  సౌమ్య అష్టావౌత్పత్తికా  మతాః ॥ ౫॥
అనూర్మిమత్త్వం దేహేఽస్మిన్ దూరశ్రవణదర్శనమ్  ।
మనోజవః కామరూపం పరకాయప్రవేశనమ్  ॥౬॥
స్వచ్ఛన్దమృత్యుర్దేవానాం   సహక్రీడానుదర్శనమ్  ।
యథాసఙ్కల్పసంసిద్ధిరాజ్ఞాప్రతిహతాగతిః    ॥ ౭॥
త్రికాలజ్ఞత్వమద్వన్ద్వం    పరచిత్తాద్యభిజ్ఞతా  ।
అగ్న్యర్కామ్బువిషాదీనాం ప్రతిష్టమ్భోఽపరాజయః   ॥౮॥
ఏతాశ్చోద్దేశతః  ప్రోక్తా  యోగధారణసిద్ధయః  ।
యయాధారణయాయాస్యాద్యథా వా స్యాన్నిబోధ మే ॥౯॥
భూతసూక్ష్మాత్మని మయి తన్మాత్రం  ధారయేన్మనః ।
అణిమానమవాప్నోతి తన్మాత్రోపాసకో  మమ ॥ ౧౦॥
మహత్యాత్మన్మయి పరే యథాసంస్థం  మనో దధత్ ।
మహిమానమవాప్నోతి భూతానాం చ పృథక్ పృథక్ ॥ ౧౧॥
పరమాణుమయే చిత్తం భూతానాం మయి రఞ్జయన్  ।
కాలసూక్ష్మార్థతాం  యోగీ లఘిమానమవాప్నుయాత్ ॥ ౧౨॥
ధారయన్ మయ్యహం తత్త్వే మనో వైకారికేఽఖిలమ్  ।
సర్వేన్ద్రియాణామాత్మత్వం  ప్రాప్తిం   ప్రాప్నోతి  మన్మనాః ॥ ౧౩॥
మహత్యాత్మని యః సూత్రే ధారయేన్మయి మానసమ్ ।
ప్రాకామ్యం  పారమేష్ఠ్యం  మే విన్దతేఽవ్యక్తజన్మనః   ॥ ౧౪॥
విష్ణౌ త్ర్యధీశ్వరే  చిత్తం ధారయేత్కాలవిగ్రహే  ।
స ఈశిత్వమవాప్నోతి క్షేత్రజ్ఞక్షేత్రచోదనామ్    ॥ ౧౫॥
నారాయణే తురీయాఖ్యే భగవచ్ఛబ్దశబ్దితే   ।
మనో మయ్యాదధద్యోగీ మద్ధర్మా  వశితామియాత్ ॥ ౧౬॥
నిర్గుణే  బ్రహ్మణి  మయి ధారయన్ విశదం మనః ।
పరమానన్దమాప్నోతి  యత్ర కామోఽవసీయతే ॥ ౧౭॥

శ్వేతద్వీపపతౌ చిత్తం శుద్ధే ధర్మమయే మయి ।
ధారయఞ్ఛ్వేతతాంయాతి షడూర్మిరహితో నరః ॥ ౧౮॥
మయ్యాకాశాత్మని ప్రాణే  మనసా ఘోషముద్వహన్ ।
తత్రోపలబ్ధా  భూతానాం హంసో వాచః శ‍ృణోత్యసౌ ॥ ౧౯॥
చక్షుస్త్వష్టరి  సంయోజ్య త్వష్టారమపి  చక్షుషి ।
మాం తత్ర మనసా ధ్యాయన్ విశ్వం పశ్యతి సూక్ష్మదృక్ ॥౨౦॥
మనో మయి సుసంయోజ్య దేహం తదనువాయునా ।
మద్ధారణానుభావేన  తత్రాత్మా  యత్ర వై మనః ॥౨౧॥
యదా మన ఉపాదాయయద్యద్రూపం  బుభూషతి ।
తత్తద్భవేన్మనోరూపం మద్యోగబలమాశ్రయః  ॥౨౨॥
పరకాయం విశన్ సిద్ధ ఆత్మానం తత్ర భావయేత్ ।
పిణ్డం  హిత్వా విశేత్ప్రాణో వాయుభూతః షడఙ్ఘ్రివత్  ॥౨౩॥
పార్ష్ణ్యాఽఽపీడ్య  గుదం ప్రాణం  హృదురఃకణ్ఠమూర్ధసు   ।
ఆరోప్య బ్రహ్మరన్ధ్రేణ   బ్రహ్మ  నీత్వోత్సృజేత్తనుమ్ ॥౨౪॥
విహరిష్యన్ సురాక్రీడే  మత్స్థం  సత్త్వం విభావయేత్ ।
విమానేనోపతిష్ఠన్తి   సత్త్వవృత్తీః   సురస్త్రియః  ॥౨౫॥
యథా సఙ్కల్పయేద్బుద్ధ్యా  యదా వా మత్పరః పుమాన్ ।
మయి సత్యే మనోయుఞ్జంస్తథా   తత్సముపాశ్నుతే ॥౨౬॥
యోవై మద్భావమాపన్న ఈశితుర్వశితుః పుమాన్ ।
కుతశ్చిన్న విహన్యేత తస్య చాజ్ఞా యథా మమ ॥౨౭॥
మద్భక్త్యా శుద్ధసత్త్వస్య   యోగినో ధారణావిదః ।
తస్య త్రైకాలికీ  బుద్ధిర్జన్మమృత్యూపబృంహితా   ॥౨౮॥
అగ్న్యాదిభిర్న హన్యేత మునేర్యోగమయం వపుః ।
మద్యోగశ్రాన్తచిత్తస్య    యాదసాముదకం యథా ॥౨౯॥
మద్విభూతీరభిధ్యాయన్ శ్రీవత్సాస్త్రవిభూషితాః   ।
ధ్వజాతపత్రవ్యజనైః   స భవేదపరాజితః ॥ ౩౦॥

ఉపాసకస్య మామేవంయోగధారణయామునేః ।
సిద్ధయః  పూర్వకథితా ఉపతిష్ఠన్త్యశేషతః   ॥ ౩౧॥
జితేన్ద్రియస్య  దాన్తస్య జితశ్వాసాత్మనో మునేః ।
మద్ధారణాం  ధారయతః కా సా సిద్ధిః  సుదుర్లభా  ॥ ౩౨॥
అన్తరాయాన్ వదన్త్యేతా యుఞ్జతో యోగముత్తమమ్ ।
మయా సమ్పద్యమానస్య కాలక్షపణహేతవః ॥ ౩౩॥
జన్మౌషధితపోమన్త్రైర్యావతీరిహ  సిద్ధయః  ।
యోగేనాప్నోతి తాః సర్వా నాన్యైర్యోగగతిం  వ్రజేత్  ॥ ౩౪॥
సర్వాసామపి సిద్ధీనాం  హేతుః పతిరహం ప్రభుః  ।
అహంయోగస్య సాఙ్ఖ్యస్య  ధర్మస్య బ్రహ్మవాదినామ్  ॥ ౩౫॥
అహమాత్మాన్తరో బాహ్యోఽనావృతః సర్వదేహినామ్ ।
యథాభూతాని భూతేషు బహిరన్తః స్వయం తథా ॥ ౩౬॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం ఏకాదశస్కన్ధే పఞ్చదశోఽధ్యాయః ॥ ౧౫॥

॥ ఓం నమో భగవతే వాసుదేవాయ ॥

॥షోడశోఽధ్యాయః - ౧౬ ॥
ఉద్ధవ  ఉవాచ
త్వం బ్రహ్మ  పరమం సాక్షాదనాద్యన్తమపావృతమ్ ।
సర్వేషామపి భావానాం త్రాణస్థిత్యప్యయోద్భవః   ॥ ౧॥
ఉచ్చావచేషు భూతేషు దుర్జ్ఞేయమకృతాత్మభిః  ।
ఉపాసతే త్వాం భగవన్యాథాతథ్యేన బ్రాహ్మణాః  ॥౨॥
యేషుయేషు చ భావేషు భక్త్యా త్వాం పరమర్షయః  ।
ఉపాసీనాః ప్రపద్యన్తే   సంసిద్ధిం  తద్వదస్వ మే ॥ ౩॥
గూఢశ్చరసి భూతాత్మా భూతానాం భూతభావన ।
న త్వాం పశ్యన్తి  భూతాని పశ్యన్తం మోహితాని తే ॥ ౪॥

62 sanskritdocuments.org



శ్రీమద్భాగవతం  - ఏకాదశస్కన్ధః

యాః కాశ్చ భూమౌ దివి వై రసాయాం
విభూతయో దిక్షు మహావిభూతే ।
తా మహ్యమాఖ్యాహ్యనుభావితాస్తే
నమామి తే తీర్థపదాఙ్ఘ్రిపద్మమ్   ॥ ౫॥
శ్రీభగవానువాచ
ఏవమేతదహం పృష్టః  ప్రశ్నం  ప్రశ్నవిదాం  వర ।
యుయుత్సునా వినశనే సపత్నైరర్జునేన   వై ॥౬॥
జ్ఞాత్వా  జ్ఞాతివధం  గర్హ్యమధర్మం  రాజ్యహేతుకమ్ ।
తతో నివృత్తో హన్తాహం హతోఽయమితి లౌకికః ॥ ౭॥
స తదా పురుషవ్యాఘ్రో యుక్త్యా మే ప్రతిబోధితః  ।
అభ్యభాషత మామేవం యథా త్వం రణమూర్ధని  ॥౮॥
అహమాత్మోద్ధవామీషాం  భూతానాం సుహృదీశ్వరః ।
అహం సర్వాణి భూతాని తేషాం స్థిత్యుద్భవాప్యయః  ॥౯॥
అహం గతిర్గతిమతాం  కాలః కలయతామహమ్ ।
గుణానాం చాప్యహం సామ్యం గుణిన్యౌత్పత్తికో గుణః ॥ ౧౦॥
గుణినామప్యహం సూత్రం  మహతాం చ మహానహమ్ ।
సూక్ష్మాణామప్యహం జీవో దుర్జయానామహం  మనః ॥ ౧౧॥
హిరణ్యగర్భో వేదానాం మన్త్రాణాం  ప్రణవస్త్రివృత్   ।
అక్షరాణామకారోఽస్మి పదాని ఛన్దసామహమ్  ॥ ౧౨॥
ఇన్ద్రోఽహం  సర్వదేవానాం వసూనామస్మి హవ్యవాట్ ।
ఆదిత్యానామహం విష్ణూ రుద్రాణాం  నీలలోహితః ॥ ౧౩॥
బ్రహ్మర్షీణాం   భృగురహం రాజర్షీణామహం  మనుః ।
దేవర్షీణాం  నారదోఽహం హవిర్ధాన్యస్మి  ధేనుషు ॥ ౧౪॥
సిద్ధేశ్వరాణాం  కపిలః సుపర్ణోఽహం  పతత్రిణామ్  ।
ప్రజాపతీనాం  దక్షోఽహం పితౄణామహమర్యమా ॥ ౧౫॥
మాం విద్ధ్యుద్ధవ   దైత్యానాం  ప్రహ్లాదమసురేశ్వరమ్   ।
సోమం నక్షత్రౌషధీనాం  ధనేశం యక్షరక్షసామ్ ॥ ౧౬॥

ఐరావతం గజేన్ద్రాణాం యాదసాం వరుణం ప్రభుమ్  ।
తపతాం ద్యుమతాం సూర్యం మనుష్యాణాం చ భూపతిమ్ ॥ ౧౭॥
ఉచ్చైఃశ్రవాస్తురఙ్గాణాం    ధాతూనామస్మి కాఞ్చనమ్ ।
యమః సంయమతాం చాహం సర్పాణామస్మి వాసుకిః ॥ ౧౮॥
నాగేన్ద్రాణామనన్తోఽహం  మృగేన్ద్రః  శ‍ృఙ్గిదంష్ట్రిణామ్   ।
ఆశ్రమాణామహం  తుర్యో వర్ణానాం  ప్రథమోఽనఘ  ॥ ౧౯॥
తీర్థానాం  స్రోతసాం  గఙ్గా సముద్రః  సరసామహమ్ ।
ఆయుధానాం ధనురహం త్రిపురఘ్నో  ధనుష్మతామ్ ॥౨౦॥
ధిష్ణ్యానామస్మ్యహం  మేరుర్గహనానాం  హిమాలయః ।
వనస్పతీనామశ్వత్థ ఓషధీనామహం యవః ॥౨౧॥
పురోధసాం వసిష్ఠోఽహం  బ్రహ్మిష్ఠానాం   బృహస్పతిః ।
స్కన్దోఽహం  సర్వసేనాన్యామగ్రణ్యాం  భగవానజః ॥౨౨॥
యజ్ఞానాం  బ్రహ్మయజ్ఞోఽహం   వ్రతానామవిహింసనమ్  ।
వాయ్వగ్న్యర్కామ్బువాగాత్మా శుచీనామప్యహం శుచిః ॥౨౩॥
యోగానామాత్మసంరోధో మన్త్రోఽస్మి  విజిగీషతామ్ ।
ఆన్వీక్షికీ కౌశలానాం వికల్పః ఖ్యాతివాదినామ్ ॥౨౪॥
స్త్రీణాం  తు శతరూపాహం పుంసాం స్వాయమ్భువో మనుః ।
నారాయణోమునీనాం చ కుమారో బ్రహ్మచారిణామ్  ॥౨౫॥
ధర్మాణామస్మి సన్న్యాసః క్షేమాణామబహిర్మతిః ।
గుహ్యానాం సూనృతం మౌనం మిథునానామజస్త్వహమ్ ॥౨౬॥
సంవత్సరోఽస్మ్యనిమిషాం ఋతూనాం మధుమాధవౌ ।
మాసానాం మార్గశీర్షోఽహం   నక్షత్రాణాం  తథాభిజిత్ ॥౨౭॥
అహం యుగానాం చ కృతం ధీరాణాం దేవలోఽసితః ।
ద్వైపాయనోఽస్మి  వ్యాసానాం కవీనాం కావ్య ఆత్మవాన్ ॥౨౮॥
వాసుదేవో భగవతాం త్వం తు భాగవతేష్వహమ్ ।
కిమ్పురుషాణాం హనుమాన్ విద్యాధ్రాణాం  సుదర్శనః ॥౨౯॥
రత్నానాం పద్మరాగోఽస్మి పద్మకోశః సుపేశసామ్ ।
కుశోఽస్మి దర్భజాతీనాం గవ్యమాజ్యం హవిఃష్వహమ్ ॥ ౩౦॥

వ్యవసాయినామహం లక్ష్మీః కితవానాం ఛలగ్రహః  ।
తితిక్షాస్మి తితిక్షూణాం సత్త్వం సత్త్వవతామహమ్ ॥ ౩౧॥
ఓజః సహో బలవతాం కర్మాహం విద్ధి సాత్వతామ్ ।
సాత్వతాం నవమూర్తీనామాదిమూర్తిరహం పరా ॥ ౩౨॥
విశ్వావసుః పూర్వచిత్తిర్గన్ధర్వాప్సరసామహమ్   ।
భూధరాణామహం స్థైర్యం  గన్ధమాత్రమహం   భువః ॥ ౩౩॥
అపాం రసశ్చ పరమస్తేజిష్ఠానాం  విభావసుః ।
ప్రభా  సూర్యేన్దుతారాణాం  శబ్దోఽహం  నభసః పరః ॥ ౩౪॥
బ్రహ్మణ్యానాం  బలిరహం వీరాణామహమర్జునః  ।
భూతానాం స్థితిరుత్పత్తిరహం  వై ప్రతిసఙ్క్రమః  ॥ ౩౫॥
గత్యుక్త్యుత్సర్గోపాదానమానన్దస్పర్శలక్షణమ్   ।
ఆస్వాదశ్రుత్యవఘ్రాణమహం   సర్వేన్ద్రియేన్ద్రియమ్   ॥ ౩౬॥
పృథివీ వాయురాకాశ ఆపో జ్యోతిరహం మహాన్ ।
వికారః పురుషోఽవ్యక్తం రజః సత్త్వం తమః పరమ్ ।
అహమేతత్ప్రసఙ్ఖ్యానం  జ్ఞానం  తత్త్వవినిశ్చయః ॥ ౩౭॥
మయేశ్వరేణ జీవేన గుణేన గుణినా వినా ।
సర్వాత్మనాపి సర్వేణ న భావో విద్యతే క్వచిత్ ॥ ౩౮॥
సఙ్ఖ్యానం  పరమాణూనాం కాలేన క్రియతే  మయా ।
న తథా మే విభూతీనాం సృజతోఽణ్డాని  కోటిశః ॥ ౩౯॥
తేజః శ్రీః  కీర్తిరైశ్వర్యం   హ్రీస్త్యాగః  సౌభగం భగః ।
వీర్యం తితిక్షా విజ్ఞానం  యత్ర యత్ర స మేంఽశకః ॥ ౪౦॥
ఏతాస్తే కీర్తితాః  సర్వాః సఙ్క్షేపేణ  విభూతయః ।
మనోవికారా ఏవైతే  యథా వాచాభిధీయతే ॥ ౪౧॥
వాచం యచ్ఛ మనో యచ్ఛ ప్రాణాన్  యచ్ఛేద్రియాణి  చ ।
ఆత్మానమాత్మనా యచ్ఛ న భూయః కల్పసేఽధ్వనే ॥ ౪౨॥
యోవై వాఙ్మనసీ సంయగసంయచ్ఛన్ ధియాయతిః ।
తస్య వ్రతం  తపో దానం స్రవత్యామఘటామ్బువత్  ॥ ౪౩॥

తస్మాద్వచో మనః ప్రాణాన్  నియచ్ఛేన్మత్పరాయణః ।
మద్భక్తియుక్తయా బుద్ధ్యా  తతః పరిసమాప్యతే ॥ ౪౪॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం ఏకాదశస్కన్ధే షోడశోఽధ్యాయః ॥ ౧౬॥

॥ ఓం నమో భగవతే వాసుదేవాయ ॥

॥ సప్తదశోఽధ్యాయః - ౧౭ ॥
ఉద్ధవ  ఉవాచ
యస్త్వయాభిహితః పూర్వం ధర్మస్త్వద్భక్తిలక్షణః  ।
వర్ణాశ్రమాచారవతాం   సర్వేషాం ద్విపదామపి ॥ ౧॥
యథానుష్ఠీయమానేన  త్వయి భక్తిర్నృణాం భవేత్ ।
స్వధర్మేణారవిన్దాక్ష  తత్సమాఖ్యాతుమర్హసి  ॥౨॥
పురా కిల మహాబాహో ధర్మం పరమకం ప్రభో  ।
యత్తేన హంసరూపేణ బ్రహ్మణేఽభ్యాత్థ  మాధవ ॥ ౩॥
స ఇదానీం సుమహతా కాలేనామిత్రకర్శన  ।
న ప్రాయో  భవితా మర్త్యలోకే ప్రాగనుశాసితః  ॥ ౪॥
వక్తా కర్తావితా నాన్యో ధర్మస్యాచ్యుత తే భువి ।
సభాయామపి వైరిఞ్చ్యాం  యత్ర మూర్తిధరాః కలాః ॥ ౫॥
కర్త్రావిత్రా  ప్రవక్త్రా  చ భవతా మధుసూదన ।
త్యక్తే  మహీతలే దేవ వినష్టం  కః ప్రవక్ష్యతి  ॥౬॥
తత్త్వం నః సర్వధర్మజ్ఞ ధర్మస్త్వద్భక్తిలక్షణః   ।
యథాయస్య విధీయేత తథా వర్ణయ  మే ప్రభో  ॥ ౭॥
శ్రీశుక  ఉవాచ
ఇత్థం  స్వభృత్యముఖ్యేన పృష్టః  స భగవాన్ హరిః ।
ప్రీతః  క్షేమాయ మర్త్యానాం ధర్మానాహ సనాతనాన్ ॥౮॥
శ్రీభగవానువాచ

ధర్మ్య ఏష తవ ప్రశ్నో  నైఃశ్రేయసకరో   నృణామ్ ।
వర్ణాశ్రమాచారవతాం   తముద్ధవ  నిబోధ మే ॥౯॥
ఆదౌ కృతయుగే వర్ణో నృణాం హంస ఇతి స్మృతః ।
కృతకృత్యాః ప్రజా  జాత్యా తస్మాత్కృతయుగం విదుః ॥ ౧౦॥
వేదః ప్రణవ  ఏవాగ్రే ధర్మోఽహం వృషరూపధృక్ ।
ఉపాసతే తపోనిష్ఠా హంసం మాం ముక్తకిల్బిషాః ॥ ౧౧॥
త్రేతాముఖే  మహాభాగ ప్రాణాన్  మే హృదయాత్త్రయీ  ।
విద్యా ప్రాదురభూత్తస్యా  అహమాసం త్రివృన్మఖః  ॥ ౧౨॥
విప్రక్షత్రియవిట్   శూద్రా ముఖబాహూరుపాదజాః ।
వైరాజాత్పురుషాజ్జాతా   య ఆత్మాచరలక్షణాః ॥ ౧౩॥
గృహాశ్రమో  జఘనతో బ్రహ్మచర్యం  హృదో మమ ।
వక్షఃస్థలాద్వనే  వాసః న్యాసఃశీర్షణి  సంస్థితః  ॥ ౧౪॥
వర్ణానామాశ్రమాణాం   చ జన్మభూమ్యనుసారిణీః ।
ఆసన్ ప్రకృతయో  నౄణాం నీచైర్నీచోత్తమోత్తమాః  ॥ ౧౫॥
శమో దమస్తపః శౌచం సన్తోషః క్షాన్తిరార్జవమ్  ।
మద్భక్తిశ్చ దయా సత్యం బ్రహ్మప్రకృతయస్త్విమాః   ॥ ౧౬॥
తేజో బలం ధృతిః శౌర్యం తితిక్షౌదార్యముద్యమః ।
స్థైర్యం  బ్రహ్మణ్యమైశ్వర్యం   క్షత్రప్రకృతయస్త్విమాః   ॥ ౧౭॥
ఆస్తిక్యం దాననిష్ఠా చ అదమ్భో బ్రహ్మసేవనమ్  ।
అతుష్టిరర్థోపచయైర్వైశ్యప్రకృతయస్త్విమాః      ॥ ౧౮॥
శుశ్రూషణం  ద్విజగవాం దేవానాం చాప్యమాయయా ।
తత్ర లబ్ధేన  సన్తోషః శూద్రప్రకృతయస్త్విమాః   ॥ ౧౯॥
అశౌచమనృతం స్తేయం నాస్తిక్యం శుష్కవిగ్రహః  ।
కామః క్రోధశ్చ  తర్షశ్చ  స్వభావోఽన్తేవసాయినామ్ ॥౨౦॥
అహింసా సత్యమస్తేయమకామక్రోధలోభతా  ।
భూతప్రియహితేహా  చ ధర్మోఽయం సార్వవర్ణికః  ॥౨౧॥
ద్వితీయం ప్రాప్యానుపూర్వ్యాజ్జన్మోపనయనం   ద్విజః ।
వసన్ గురుకులే దాన్తో బ్రహ్మాధీయీత  చాహుతః ॥౨౨॥

మేఖలాజినదణ్డాక్షబ్రహ్మసూత్రకమణ్డలూన్     ।
జటిలోఽధౌతదద్వాసోఽరక్తపీఠః కుశాన్ దధత్ ॥౨౩॥
స్నానభోజనహోమేషు జపోచ్చారే చ వాగ్యతః ।
నచ్ఛిన్ద్యాన్నఖరోమాణి  కక్షోపస్థగతాన్యపి  ॥౨౪॥
రేతో నావకిరేజ్జాతు  బ్రహ్మవ్రతధరః   స్వయమ్ ।
అవకీర్ణేఽవగాహ్యాప్సు  యతాసుస్త్రిపదీం  జపేత్ ॥౨౫॥
అగ్న్యర్కాచార్యగోవిప్రగురువృద్ధసురాఞ్శుచిః   ।
సమాహిత ఉపాసీత సన్ధ్యే  చ యతవాగ్జపన్  ॥౨౬॥
ఆచార్యం మాం విజానీయాన్నావన్మన్యేత కర్హిచిత్  ।
న మర్త్యబుద్ధ్యాసూయేత  సర్వదేవమయో గురుః ॥౨౭॥
సాయం ప్రాతరుపానీయ  భైక్ష్యం  తస్మై  నివేదయేత్ ।
యచ్చాన్యదప్యనుజ్ఞాతముపయుఞ్జీత   సంయతః ॥౨౮॥
శుశ్రూషమాణ  ఆచార్యం సదోపాసీత నీచవత్ ।
యానశయ్యాసనస్థానైర్నాతిదూరే   కృతాఞ్జలిః  ॥౨౯॥
ఏవంవృత్తో గురుకులే వసేద్భోగవివర్జితః  ।
విద్యా సమాప్యతేయావద్బిభ్రద్వ్రతమఖణ్డితమ్   ॥ ౩౦॥
యద్యసౌ ఛన్దసాం  లోకమారోక్ష్యన్ బ్రహ్మవిష్టపమ్   ।
గురవే విన్యసేద్దేహం  స్వాధ్యాయార్థం  బృహద్వ్రతః ॥ ౩౧॥
అగ్నౌ గురావాత్మని చ సర్వభూతేషు మాం పరమ్ ।
అపృథగ్ధీరుపాసీత  బ్రహ్మవర్చస్వ్యకల్మషః  ॥ ౩౨॥
స్త్రీణాం  నిరీక్షణస్పర్శసంలాపక్ష్వేలనాదికమ్ ।
ప్రాణినో  మిథునీభూతానగృహస్థోఽగ్రతస్త్యజేత్    ॥ ౩౩॥
శౌచమాచమనం స్నానం సన్ధ్యోపాసనమార్జవమ్   ।
తీర్థసేవా  జపోఽస్పృశ్యాభక్ష్యాసమ్భాష్యవర్జనమ్  ॥ ౩౪॥
సర్వాశ్రమప్రయుక్తోఽయం   నియమః కులనన్దన  ।
మద్భావః సర్వభూతేషు మనోవాక్కాయసంయమః ॥ ౩౫॥
ఏవం బృహద్వ్రతధరో బ్రాహ్మణోఽగ్నిరివ  జ్వలన్ ।

మద్భక్తస్తీవ్రతపసా   దగ్ధకర్మాశయోఽమలః  ॥ ౩౬॥
అథానన్తరమావేక్ష్యన్ యథా జిజ్ఞాసితాగమః  ।
గురవే దక్షిణాం దత్త్వా స్నాయాద్గుర్వనుమోదితః  ॥ ౩౭॥
గృహం వనం వోపవిశేత్ప్రవ్రజేద్వా  ద్విజోత్తమః ।
ఆశ్రమాదాశ్రమం   గచ్ఛేన్నాన్యథా మత్పరశ్చరేత్ ॥ ౩౮॥
గృహార్థీ సదృశీం భార్యాముద్వహేదజుగుప్సితామ్ ।
యవీయసీం తు వయసా తాం సవర్ణామనుక్రమాత్   ॥ ౩౯॥
ఇజ్యాధ్యయనదానాని సర్వేషాం చ ద్విజన్మనామ్ ।
ప్రతిగ్రహోఽధ్యాపనం   చ బ్రాహ్మణస్యైవ   యాజనమ్ ॥ ౪౦॥
ప్రతిగ్రహం   మన్యమానస్తపస్తేజోయశోనుదమ్  ।
అన్యాభ్యామేవ జీవేత శిలైర్వా  దోషదృక్ తయోః ॥ ౪౧॥
బ్రాహ్మణస్య  హి దేహోఽయం క్షుద్రకామాయ  నేష్యతే ।
కృచ్ఛ్రాయ తపసే చేహ ప్రేత్యానన్తసుఖాయ  చ ॥ ౪౨॥
శిలోఞ్ఛవృత్త్యా పరితుష్టచిత్తో
ధర్మం మహాన్తం విరజం జుషాణః ।
మయ్యర్పితాత్మా గృహ ఏవ తిష్ఠన్
నాతిప్రసక్తః   సముపైతి  శాన్తిమ్ ॥ ౪౩॥
సముద్ధరన్తి   యే విప్రం  సీదన్తం మత్పరాయణమ్ ।
తానుద్ధరిష్యే  న చిరాదాపద్భ్యో నౌరివార్ణవాత్  ॥ ౪౪॥
సర్వాః సముద్ధరేద్రాజా   పితేవ వ్యసనాత్ప్రజాః ।
ఆత్మానమాత్మనా ధీరో యథా గజపతిర్గజాన్  ॥ ౪౫॥
ఏవంవిధో నరపతిర్విమానేనార్కవర్చసా ।
విధూయేహాశుభం కృత్స్నమిన్ద్రేణ  సహ మోదతే ॥ ౪౬॥
సీదన్ విప్రో వణిగ్వృత్త్యా పణ్యైరేవాపదం  తరేత్ ।
ఖడ్గేన  వాఽఽపదాక్రాన్తో  న శ్వవృత్త్యా కథఞ్చన ॥ ౪౭॥
వైశ్యవృత్త్యా  తు రాజన్యో జీవేన్మృగయయాఽఽపది ।
చరేద్వా విప్రరూపేణ  న శ్వవృత్త్యా కథఞ్చన ॥ ౪౮॥
శూద్రవృత్తిం  భజేద్వైశ్యః  శూద్రః  కారుకటక్రియామ్  ।

కృచ్ఛ్రాన్ముక్తో న గర్హ్యేణ  వృత్తిం లిప్సేత కర్మణా ॥ ౪౯॥
వేదాధ్యాయస్వధాస్వాహా బల్యన్నాద్యైర్యథోదయమ్  ।
దేవర్షిపితృభూతాని  మద్రూపాణ్యన్వహం  యజేత్ ॥ ౫౦॥
యదృచ్ఛయోపపన్నేన శుక్లేనోపార్జితేన   వా ।
ధనేనాపీడయన్ భృత్యాన్ న్యాయేనైవాహరేత్క్రతూన్  ॥ ౫౧॥
కుటుమ్బేషు న సజ్జేత  న ప్రమాద్యేత్కుటుమ్బ్యపి  ।
విపశ్చిన్నశ్వరం పశ్యేదదృష్టమపి  దృష్టవత్  ॥ ౫౨॥
పుత్రదారాప్తబన్ధూనాం   సఙ్గమః  పాన్థసఙ్గమః   ।
అనుదేహం వియన్త్యేతే స్వప్నో నిద్రానుగో  యథా ॥ ౫౩॥
ఇత్థం  పరిమృశన్ ముక్తో గృహేష్వతిథివద్వసన్ ।
న గృహైరనుబధ్యేత  నిర్మమో నిరహఙ్కృతః ॥ ౫౪॥
కర్మభిర్గృహమేధీయైరిష్ట్వా    మామేవ భక్తిమాన్ ।
తిష్ఠేద్వనం  వోపవిశేత్ప్రజావాన్ వా పరివ్రజేత్  ॥ ౫౫॥
యస్త్వాసక్తమతిర్గేహే  పుత్రవిత్తైషణాతురః   ।
స్త్రైణః  కృపణధీర్మూఢో మమాహమితి బధ్యతే ॥ ౫౬॥
అహో మే పితరౌ వృద్ధౌ భార్యా బాలాత్మజాత్మజాః ।
అనాథా మామృతే దీనాః కథం జీవన్తి దుఃఖితాః ॥ ౫౭॥
ఏవం గృహాశయాక్షిప్తహృదయోమూఢధీరయమ్ ।
అతృప్తస్తాననుధ్యాయన్ మృతోఽన్ధం  విశతే తమః ॥ ౫౮॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం ఏకాదశస్కన్ధే సప్తదశోఽధ్యాయః  ॥ ౧౭॥

॥ ఓం నమో భగవతే వాసుదేవాయ ॥

॥ అష్టాదశోఽధ్యాయః  - ౧౮ ॥
శ్రీభగవానువాచ
వనం వివిక్షుః పుత్రేషు  భార్యాం న్యస్య సహైవ  వా ।

వన ఏవ వసేచ్ఛాన్తస్తృతీయం  భాగమాయుషః ॥ ౧॥
కన్దమూలఫలైర్వన్యైర్మేధ్యైర్వృత్తిం      ప్రకల్పయేత్  ।
వసీత వల్కలం వాసస్తృణపర్ణాజినాని  చ ॥౨॥
కేశరోమనఖశ్మశ్రుమలాని  బిభృయాద్దతః  ।
న ధావేదప్సు మజ్జేత  త్రికాలం  స్థణ్డిలేశయః   ॥ ౩॥
గ్రీష్మే  తప్యేత పఞ్చాగ్నీన్ వర్షాస్వాసారషాడ్జలే   ।
ఆకణ్ఠమగ్నః  శిశిర ఏవం వృత్తస్తపశ్చరేత్  ॥ ౪॥
అగ్నిపక్వం సమశ్నీయాత్కాలపక్వమథాపి వా ।
ఉలూఖలాశ్మకుట్టో వా దన్తోలూఖల ఏవ వా ॥ ౫॥
స్వయం సఞ్చినుయాత్సర్వమాత్మనో వృత్తికారణమ్ ।
దేశకాలబలాభిజ్ఞో నాదదీతాన్యదాహృతమ్ ॥౬॥
వన్యైశ్చరుపురోడాశైర్నిర్వపేత్కాలచోదితాన్   ।
న తు శ్రౌతేన  పశునా మాం యజేత వనాశ్రమీ  ॥ ౭॥
అగ్నిహోత్రం  చ దర్శశ్చ పూర్ణమాసశ్చ  పూర్వవత్ ।
చాతుర్మాస్యాని చ మునేరామ్నాతాని చ నైగమైః   ॥౮॥
ఏవం చీర్ణేన  తపసా మునిర్ధమనిసన్తతః  ।
మాం తపోమయమారాధ్య ఋషిలోకాదుపైతి  మామ్ ॥౯॥
యస్త్వేతత్కృచ్ఛ్రతశ్చీర్ణం  తపో నిఃశ్రేయసం  మహత్ ।
కామాయాల్పీయసేయుఞ్జ్యాద్బాలిశః  కోఽపరస్తతః ॥ ౧౦॥
యదాసౌ నియమేఽకల్పో జరయా జాతవేపథుః ।
ఆత్మన్యగ్నీన్ సమారోప్య మచ్చిత్తోఽగ్నిం సమావిశేత్ ॥ ౧౧॥
యదా కర్మవిపాకేషు లోకేషు నిరయాత్మసు ।
విరాగో జాయతే సమ్యఙ్ న్యస్తాగ్నిః ప్రవ్రజేత్తతః    ॥ ౧౨॥
ఇష్ట్వా  యథోపదేశం మాం దత్త్వా సర్వస్వమృత్విజే ।
అగ్నీన్ స్వప్రాణ  ఆవేశ్య నిరపేక్షః పరివ్రజేత్  ॥ ౧౩॥
విప్రస్య  వై సన్న్యసతో దేవా దారాదిరూపిణః ।
విఘ్నాన్ కుర్వన్త్యయం హ్యస్మానాక్రమ్య  సమియాత్పరమ్ ॥ ౧౪॥

బిభృయాచ్చేన్మునిర్వాసః కౌపీనాచ్ఛాదనం పరమ్ ।
త్యక్తం  న దణ్డపాత్రాభ్యామన్యత్కిఞ్చిదనాపది   ॥ ౧౫॥
దృష్టిపూతం  న్యసేత్పాదం వస్త్రపూతం  పిబేజ్జలమ్  ।
సత్యపూతాం వదేద్వాచం మనఃపూతం సమాచరేత్ ॥ ౧౬॥
మౌనానీహానిలాయామా దణ్డా వాగ్దేహచేతసామ్  ।
న హ్యేతే యస్య సన్త్యఙ్గ వేణుభిర్న భవేద్యతిః ॥ ౧౭॥
భిక్షాం చతుర్షు వర్ణేషు  విగర్హ్యాన్  వర్జయంశ్చరేత్  ।
సప్తాగారానసఙ్కౢప్తాంస్తుష్యేల్లబ్ధేన    తావతా ॥ ౧౮॥
బహిర్జలాశయం  గత్వా తత్రోపస్పృశ్య  వాగ్యతః ।
విభజ్య పావితం శేషం భుఞ్జీతాశేషమాహృతమ్  ॥ ౧౯॥
ఏకశ్చరేన్మహీమేతాం నిఃసఙ్గః  సంయతేన్ద్రియః  ।
ఆత్మక్రీడ  ఆత్మరత ఆత్మవాన్ సమదర్శనః ॥౨౦॥
వివిక్తక్షేమశరణో మద్భావవిమలాశయః ।
ఆత్మానం చిన్తయేదేకమభేదేన మయామునిః ॥౨౧॥
అన్వీక్షేతాత్మనో బన్ధం  మోక్షం చ జ్ఞాననిష్ఠయా   ।
బన్ధ ఇన్ద్రియవిక్షేపో  మోక్ష ఏషాం చ సంయమః ॥౨౨॥
తస్మాన్నియమ్య షడ్వర్గం  మద్భావేన చరేన్మునిః ।
విరక్తః క్షుద్రకామేభ్యో  లబ్ధ్వాఽఽత్మని  సుఖం మహత్ ॥౨౩॥
పురగ్రామవ్రజాన్   సార్థాన్  భిక్షార్థం  ప్రవిశంశ్చరేత్  ।
పుణ్యదేశసరిచ్ఛైలవనాశ్రమవతీం   మహీమ్ ॥౨౪॥
వానప్రస్థాశ్రమపదేష్వభీక్ష్ణం     భైక్ష్యమాచరేత్  ।
సంసిధ్యత్యాశ్వసమ్మోహః శుద్ధసత్త్వః   శిలాన్ధసా  ॥౨౫॥
నైతద్వస్తుతయా  పశ్యేద్దృశ్యమానం  వినశ్యతి ।
అసక్తచిత్తో విరమేదిహాముత్ర చికీర్షితాత్  ॥౨౬॥
యదేతదాత్మని జగన్మనోవాక్ప్రాణసంహతమ్ ।
సర్వం మాయేతి తర్కేణ స్వస్థస్త్యక్త్వా   న తత్స్మరేత్ ॥౨౭॥
జ్ఞాననిష్ఠో  విరక్తో వా మద్భక్తో వానపేక్షకః ।

సలిఙ్గానాశ్రమాంస్త్యక్త్వా   చరేదవిధిగోచరః ॥౨౮॥
బుధో బాలకవత్క్రీడేత్కుశలో జడవచ్చరేత్ ।
వదేదున్మత్తవద్విద్వాన్ గోచర్యాం నైగమశ్చరేత్  ॥౨౯॥
వేదవాదరతో న స్యాన్న పాఖణ్డీ న హైతుకః  ।
శుష్కవాదవివాదే న కఞ్చిత్పక్షం సమాశ్రయేత్  ॥ ౩౦॥
నోద్విజేత జనాద్ధీరో  జనం చోద్వేజయేన్న తు ।
అతివాదాంస్తితిక్షేత నావమన్యేత కఞ్చన ।
దేహముద్దిశ్య  పశువద్వైరం  కుర్యాన్న కేనచిత్ ॥ ౩౧॥
ఏక ఏవ పరో హ్యాత్మా భూతేష్వాత్మన్యవస్థితః  ।
యథేన్దురుదపాత్రేషు   భూతాన్యేకాత్మకాని చ ॥ ౩౨॥
అలబ్ధ్వా  న విషీదేత కాలే కాలేఽశనం క్వచిత్ ।
లబ్ధ్వా  న హృష్యేద్ధృతిమానుభయం  దైవతన్త్రితమ్   ॥ ౩౩॥
ఆహారార్థం  సమీహేతయుక్తం తత్ప్రాణధారణమ్ ।
తత్త్వం విమృశ్యతే తేన తద్విజ్ఞాయ  విముచ్యతే ॥ ౩౪॥
యదృచ్ఛయోపపన్నాన్నమద్యాచ్ఛ్రేష్ఠముతాపరమ్  ।
తథా వాసస్తథా శయ్యాం ప్రాప్తం   ప్రాప్తం   భజేన్మునిః ॥ ౩౫॥
శౌచమాచమనం స్నానం న తు చోదనయా చరేత్ ।
అన్యాంశ్చ నియమాఞ్జ్ఞానీ  యథాహం లీలయేశ్వరః ॥ ౩౬॥
న హి తస్య వికల్పాఖ్యాయా చ మద్వీక్షయా హతా ।
ఆదేహాన్తాత్క్వచిత్ఖ్యాతిస్తతః  సమ్పద్యతే మయా ॥ ౩౭॥
దుఃఖోదర్కేషు కామేషు జాతనిర్వేద ఆత్మవాన్ ।
అజిజ్ఞాసితమద్ధర్మో   గురుం మునిముపవ్రజేత్  ॥ ౩౮॥
తావత్పరిచరేద్భక్తః శ్రద్ధావాననసూయకః   ।
యావద్బ్రహ్మ విజానీయాన్మామేవ గురుమాదృతః ॥ ౩౯॥
యస్త్వసంయతషడ్వర్గః  ప్రచణ్డేన్ద్రియసారథిః    ।
జ్ఞానవైరాగ్యరహితస్త్రిదణ్డముపజీవతి     ॥ ౪౦॥
సురానాత్మానమాత్మస్థం  నిహ్నుతే మాం చ ధర్మహా ।

అవిపక్వకషాయోఽస్మాదముష్మాచ్చ విహీయతే ॥ ౪౧॥
భిక్షోర్ధర్మః  శమోఽహింసా తప ఈక్షా వనౌకసః ।
గృహిణోభూతరక్షేజ్యా ద్విజస్యాచార్యసేవనమ్ ॥ ౪౨॥
బ్రహ్మచర్యం  తపః శౌచం సన్తోషో భూతసౌహృదమ్ ।
గృహస్థస్యాప్యృతౌ  గన్తుః సర్వేషాం మదుపాసనమ్ ॥ ౪౩॥
ఇతి మాం యః స్వధర్మేణ భజేన్నిత్యమనన్యభాక్ ।
సర్వభూతేషు మద్భావో మద్భక్తిం విన్దతే  దృఢామ్ ॥ ౪౪॥
భక్త్యోద్ధవానపాయిన్యా  సర్వలోకమహేశ్వరమ్ ।
సర్వోత్పత్త్యప్యయం బ్రహ్మ  కారణం మోపయాతి సః ॥ ౪౫॥
ఇతి స్వధర్మనిర్ణిక్తసత్త్వో   నిర్జ్ఞాతమద్గతిః   ।
జ్ఞానవిజ్ఞానసమ్పన్నో   న చిరాత్సముపైతి  మామ్ ॥ ౪౬॥
వర్ణాశ్రమవతాం   ధర్మ ఏష ఆచారలక్షణః ।
స ఏవ మద్భక్తియుతో నిఃశ్రేయసకరః  పరః ॥ ౪౭॥
ఏతత్తేఽభిహితం సాధో భవాన్ పృచ్ఛతి యచ్చ మామ్ ।
యథా స్వధర్మసంయుక్తో భక్తో మాం సమియాత్పరమ్ ॥ ౪౮॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం ఏకాదశస్కన్ధే అష్టాదశోఽధ్యాయః  ॥ ౧౮॥

॥ ఓం నమో భగవతే వాసుదేవాయ ॥

॥ ఏకోనవింశోఽధ్యాయః - ౧౯ ॥
శ్రీభగవానువాచ
యో విద్యాశ్రుతసమ్పన్నః  ఆత్మవాన్ నానుమానికః ।
మాయామాత్రమిదం  జ్ఞాత్వా  జ్ఞానం  చ మయి సన్న్యసేత్ ॥ ౧॥
జ్ఞానినస్త్వహమేవేష్టః   స్వార్థో హేతుశ్చ సమ్మతః ।
స్వర్గశ్చైవాపవర్గశ్చ    నాన్యోఽర్థో మదృతే ప్రియః  ॥౨॥

జ్ఞానవిజ్ఞానసంసిద్ధాః    పదం శ్రేష్ఠం   విదుర్మమ ।
జ్ఞానీ  ప్రియతమోఽతో  మే జ్ఞానేనాసౌ  బిభర్తి మామ్ ॥ ౩॥
తపస్తీర్థం  జపో దానం పవిత్రాణీతరాణి  చ ।
నాలం కుర్వన్తి తాం సిద్ధిం  యా జ్ఞానకలయా  కృతా ॥ ౪॥
తస్మాజ్జ్ఞానేన  సహితం జ్ఞాత్వా  స్వాత్మానముద్ధవ  ।
జ్ఞానవిజ్ఞానసమ్పన్నో   భజ మాం భక్తిభావతః ॥ ౫॥
జ్ఞానవిజ్ఞానయజ్ఞేన    మామిష్ట్వాఽఽత్మానమాత్మని  ।
సర్వయజ్ఞపతిం  మాం వై సంసిద్ధిం  మునయోఽగమన్ ॥౬॥
త్వయ్యుద్ధవాశ్రయతి   యస్త్రివిధో  వికారో
మాయాన్తరాపతతి నాద్యపవర్గయోర్యత్  ।
జన్మాదయోఽస్య యదమీ తవ తస్య కిం స్యు-
రాద్యన్తయోర్యదసతోఽస్తి తదేవ మధ్యే ॥ ౭॥
ఉద్ధవ  ఉవాచ
జ్ఞానం  విశుద్ధం  విపులం యథైత -
ద్వైరాగ్యవిజ్ఞానయుతం   పురాణమ్ ।
ఆఖ్యాహి విశ్వేశ్వర విశ్వమూర్తే
త్వద్భక్తియోగం  చ మహద్విమృగ్యమ్ ॥౮॥
తాపత్రయేణాభిహతస్య  ఘోరే
సన్తప్యమానస్య భవాధ్వనీశ ।
పశ్యామి నాన్యచ్ఛరణం తవాఙ్ఘ్రి -
ద్వన్ద్వాతపత్రాదమృతాభివర్షాత్    ॥౯॥
దష్టం  జనం సమ్పతితం బిలేఽస్మిన్
కాలాహినా క్షుద్రసుఖోరుతర్షమ్   ।
సముద్ధరైనం   కృపయాఽఽపవర్గ్యై -
ర్వచోభిరాసిఞ్చ మహానుభావ ॥ ౧౦॥
శ్రీభగవానువాచ
ఇత్థమేతత్పురా  రాజా భీష్మం ధర్మభృతాం వరమ్ ।
అజాతశత్రుః  పప్రచ్ఛ  సర్వేషాం నోఽనుశ‍ృణ్వతామ్ ॥ ౧౧॥

నివృత్తే  భారతే యుద్ధే సుహృన్నిధనవిహ్వలః ।
శ్రుత్వా  ధర్మాన్ బహూన్ పశ్చాన్మోక్షధర్మానపృచ్ఛత ॥ ౧౨॥
తానహం తేఽభిధాస్యామి దేవవ్రతముఖాచ్ఛ్రుతాన్  ।
జ్ఞానవైరాగ్యవిజ్ఞానశ్రద్ధాభక్త్యుపబృంహితాన్      ॥ ౧౩॥
నవైకాదశపఞ్చత్రీన్   భావాన్ భూతేషు యేన వై ।
ఈక్షేతాథైకమప్యేషు  తజ్జ్ఞానం  మమ నిశ్చితమ్ ॥ ౧౪॥
ఏతదేవ హి విజ్ఞానం  న తథైకేన  యేన యత్ ।
స్థిత్యుత్పత్త్యప్యయాన్  పశ్యేద్భావానాం త్రిగుణాత్మనామ్  ॥ ౧౫॥
ఆదావన్తే చ మధ్యే చ సృజ్యాత్సృజ్యం యదన్వియాత్ ।
పునస్తత్ప్రతిసఙ్క్రామే యచ్ఛిష్యేత తదేవ సత్ ॥ ౧౬॥
శ్రుతిః  ప్రత్యక్షమైతిహ్యమనుమానం   చతుష్టయమ్  ।
ప్రమాణేష్వనవస్థానాద్వికల్పాత్స   విరజ్యతే ॥ ౧౭॥
కర్మణాం పరిణామిత్వాదావిరిఞ్చాదమఙ్గలమ్  ।
విపశ్చిన్నశ్వరం పశ్యేదదృష్టమపి  దృష్టవత్  ॥ ౧౮॥
భక్తియోగః పురైవోక్తః  ప్రీయమాణాయ  తేఽనఘ ।
పునశ్చ కథయిష్యామి మద్భక్తేః కారణం పరమ్ ॥ ౧౯॥
శ్రద్ధామృతకథాయాం   మే శశ్వన్మదనుకీర్తనమ్ ।
పరినిష్ఠా చ పూజాయాం స్తుతిభిః స్తవనం  మమ ॥౨౦॥
ఆదరః పరిచర్యాయాం సర్వాఙ్గైరభివన్దనమ్   ।
మద్భక్తపూజాభ్యధికా సర్వభూతేషు మన్మతిః ॥౨౧॥
మదర్థేష్వఙ్గ  చేష్టా చ వచసా మద్గుణేరణమ్  ।
మయ్యర్పణం చ మనసః సర్వకామవివర్జనమ్  ॥౨౨॥
మదర్థేఽర్థపరిత్యాగో   భోగస్య చ సుఖస్య చ ।
ఇష్టం  దత్తం హుతం జప్తం మదర్థం  యద్వ్రతం తపః ॥౨౩॥
ఏవం ధర్మైర్మనుష్యాణాముద్ధవాత్మనివేదినామ్   ।
మయి సఞ్జాయతే  భక్తిః కోఽన్యోఽర్థోఽస్యావశిష్యతే  ॥౨౪॥
యదాత్మన్యర్పితం చిత్తం శాన్తం సత్త్వోపబృంహితమ్ ।

ధర్మం జ్ఞానం  సవైరాగ్యమైశ్వర్యం   చాభిపద్యతే ॥౨౫॥
యదర్పితం తద్వికల్పే ఇన్ద్రియైః   పరిధావతి ।
రజస్వలం చాసన్నిష్ఠం  చిత్తం విద్ధి విపర్యయమ్ ॥౨౬॥
ధర్మో మద్భక్తికృత్ప్రోక్తో జ్ఞానం  చైకాత్మ్యదర్శనమ్  ।
గుణేష్వసఙ్గో వైరాగ్యమైశ్వర్యం   చాణిమాదయః ॥౨౭॥
ఉద్ధవ  ఉవాచ
యమః కతి విధః ప్రోక్తో  నియమో వారికర్శన ।
కః శమః కో దమః కృష్ణ కా తితిక్షా ధృతిః ప్రభో  ॥౨౮॥
కిం దానం కిం తపః శౌర్యం కిం సత్యమృతముచ్యతే ।
కస్త్యాగః కిం ధనం చేష్టం  కో యజ్ఞః  కా చ దక్షిణా ॥౨౯॥
పుంసః కింస్విద్బలం శ్రీమన్  భగో లాభశ్చ కేశవ ।
కా విద్యా హ్రీః  పరా కా శ్రీః  కిం సుఖం దుఃఖమేవ చ ॥ ౩౦॥
కః పణ్డితః  కశ్చ మూర్ఖః  కః పన్థా ఉత్పథశ్చ కః ।
కః స్వర్గో నరకః కః స్విత్కో బన్ధురుత  కిం గృహమ్ ॥ ౩౧॥
క ఆఢ్యః కో దరిద్రో వా కృపణః కః క ఈశ్వరః ।
ఏతాన్ ప్రశ్నాన్  మమ బ్రూహి  విపరీతాంశ్చ సత్పతే ॥ ౩౨॥
శ్రీభగవానువాచ
అహింసా సత్యమస్తేయమసఙ్గో హ్రీరసఞ్చయః  ।
ఆస్తిక్యం బ్రహ్మచర్యం  చ మౌనం స్థైర్యం  క్షమాభయమ్ ॥ ౩౩॥
శౌచం జపస్తపో హోమః శ్రద్ధాఽఽతిథ్యం   మదర్చనమ్ ।
తీర్థాటనం  పరార్థేహా  తుష్టిరాచార్యసేవనమ్  ॥ ౩౪॥
ఏతే యమాః సనియమా ఉభయోర్ద్వాదశ  స్మృతాః ।
పుంసాముపాసితాస్తాత యథాకామం దుహన్తి హి ॥ ౩౫॥
శమో మన్నిష్ఠతా  బుద్ధేర్దమ   ఇన్ద్రియసంయమః  ।
తితిక్షా దుఃఖసమ్మర్షో జిహ్వోపస్థజయో  ధృతిః ॥ ౩౬॥
దణ్డన్యాసః  పరం దానం కామత్యాగస్తపః స్మృతమ్ ।
స్వభావవిజయః శౌర్యం సత్యం చ సమదర్శనమ్ ॥ ౩౭॥

ఋతం చ సూనృతా వాణీ కవిభిః పరికీర్తితా ।
కర్మస్వసఙ్గమః  శౌచం త్యాగః సన్న్యాస ఉచ్యతే ॥ ౩౮॥
ధర్మ ఇష్టం  ధనం నౄణాం యజ్ఞోఽహం  భగవత్తమః ।
దక్షిణా జ్ఞానసన్దేశః   ప్రాణాయామః  పరం బలమ్ ॥ ౩౯॥
భగో మ ఐశ్వరో భావో లాభో మద్భక్తిరుత్తమః ।
విద్యాఽఽత్మని భిదాబాధో జుగుప్సా హ్రీరకర్మసు  ॥ ౪౦॥
శ్రీర్గుణా   నైరపేక్ష్యాద్యాః  సుఖం దుఃఖసుఖాత్యయః ।
దుఃఖం కామసుఖాపేక్షా పణ్డితో  బన్ధమోక్షవిత్  ॥ ౪౧॥
మూర్ఖో దేహాద్యహం బుద్ధిః  పన్థా మన్నిగమః స్మృతః ।
ఉత్పథశ్చిత్తవిక్షేపః స్వర్గః  సత్త్వగుణోదయః  ॥ ౪౨॥
నరకస్తమ ఉన్నాహో బన్ధుర్గురురహం   సఖే ।
గృహం శరీరం మానుష్యం గుణాఢ్యో హ్యాఢ్య ఉచ్యతే ॥ ౪౩॥
దరిద్రో యస్త్వసన్తుష్టః  కృపణోయోఽజితేన్ద్రియః  ।
గుణేష్వసక్తధీరీశో గుణసఙ్గో విపర్యయః ॥ ౪౪॥
ఏత ఉద్ధవ  తే ప్రశ్నాః  సర్వే సాధు నిరూపితాః ।
కిం వర్ణితేన  బహునా లక్షణం గుణదోషయోః ।
గుణదోషదృశిర్దోషో  గుణస్తూభయవర్జితః  ॥ ౪౫॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం ఏకాదశస్కన్ధే ఏకోనవింశోఽధ్యాయః ॥ ౧౯॥

॥ ఓం నమో భగవతే వాసుదేవాయ ॥

॥ వింశోఽధ్యాయః -౨౦ ॥
ఉద్ధవ  ఉవాచ
విధిశ్చ ప్రతిషేధశ్చ  నిగమో హీశ్వరస్య తే ।
అవేక్షతేఽరవిన్దాక్ష  గుణం దోషం చ కర్మణామ్ ॥ ౧॥
వర్ణాశ్రమవికల్పం   చ ప్రతిలోమానులోమజమ్  ।

78 sanskritdocuments.org



శ్రీమద్భాగవతం  - ఏకాదశస్కన్ధః

ద్రవ్యదేశవయఃకాలాన్  స్వర్గం  నరకమేవ చ ॥౨॥
గుణదోషభిదా దృష్టిమన్తరేణ  వచస్తవ ।
నిఃశ్రేయసం  కథం నౄణాం నిషేధవిధిలక్షణమ్ ॥ ౩॥
పితృదేవమనుష్యాణాం వేదశ్చక్షుస్తవేశ్వర ।
శ్రేయస్త్వనుపలబ్ధేఽర్థే   సాధ్యసాధనయోరపి ॥ ౪॥
గుణదోషభిదాదృష్టిర్నిగమాత్తే  న హి స్వతః ।
నిగమేనాపవాదశ్చ భిదాయా ఇతి హ భ్రమః  ॥ ౫॥
శ్రీభగవానువాచ
యోగాస్త్రయో  మయాప్రోక్తా  నౄణాం శ్రేయోవిధిత్సయా  ।
జ్ఞానం  కర్మ చ భక్తిశ్చ నోపాయోఽన్యోఽస్తి కుత్రచిత్  ॥౬॥
నిర్విణ్ణానాం  జ్ఞానయోగో  న్యాసినామిహ కర్మసు ।
తేష్వనిర్విణ్ణచిత్తానాం  కర్మయోగస్తు కామినామ్ ॥ ౭॥
యదృచ్ఛయా మత్కథాదౌ జాతశ్రద్ధస్తు   యః పుమాన్ ।
న నిర్విణ్ణో నాతిసక్తో భక్తియోగోఽస్య  సిద్ధిదః  ॥౮॥
తావత్కర్మాణి కుర్వీత న నిర్విద్యేతయావతా ।
మత్కథాశ్రవణాదౌ  వా శ్రద్ధా  యావన్న జాయతే ॥౯॥
స్వధర్మస్థో యజన్ యజ్ఞైరనాశీః  కామ ఉద్ధవ  ।
నయాతి స్వర్గనరకౌ  యద్యన్యన్న సమాచరేత్ ॥ ౧౦॥
అస్మింల్లోకే  వర్తమానః స్వధర్మస్థోఽనఘః  శుచిః ।
జ్ఞానం  విశుద్ధమాప్నోతి  మద్భక్తిం వా యదృచ్ఛయా ॥ ౧౧॥
స్వర్గిణోఽప్యేతమిచ్ఛన్తి  లోకం నిరయిణస్తథా ।
సాధకం జ్ఞానభక్తిభ్యాముభయం   తదసాధకమ్ ॥ ౧౨॥
న నరః స్వర్గతిం  కాఙ్క్షేన్నారకీం  వా విచక్షణః ।
నేమం లోకం చ కాఙ్క్షేత  దేహావేశాత్ప్రమాద్యతి ॥ ౧౩॥
ఏతద్విద్వాన్ పురా మృత్యోరభవాయ ఘటేత సః ।
అప్రమత్త  ఇదం జ్ఞాత్వా  మర్త్యమప్యర్థసిద్ధిదమ్   ॥ ౧౪॥
ఛిద్యమానం యమైరేతైః   కృతనీడం వనస్పతిమ్ ।

ఖగః స్వకేతముత్సృజ్య క్షేమంయాతి హ్యలమ్పటః ॥ ౧౫॥
అహోరాత్రైశ్ఛిద్యమానం  బుద్ధ్వాఽఽయుర్భయవేపథుః  ।
ముక్తసఙ్గః  పరం బుద్ధ్వా  నిరీహ ఉపశామ్యతి ॥ ౧౬॥
నృదేహమాద్యం సులభం సుదుర్లభం
ప్లవం  సుకల్పం గురుకర్ణధారమ్  ।
మయానుకూలేన నభస్వతేరితం
పుమాన్ భవాబ్ధిం  న తరేత్స ఆత్మహా ॥ ౧౭॥
యదాఽఽరమ్భేషు నిర్విణ్ణో విరక్తః సంయతేన్ద్రియః  ।
అభ్యాసేనాత్మనోయోగీ ధారయేదచలం మనః ॥ ౧౮॥
ధార్యమాణం మనో యర్హి భ్రామ్యదాశ్వనవస్థితమ్   ।
అతన్ద్రితోఽనురోధేన  మార్గేణాత్మవశం  నయేత్ ॥ ౧౯॥
మనోగతిం న విసృజేజ్జితప్రాణో   జితేన్ద్రియః  ।
సత్త్వసమ్పన్నయా బుద్ధ్యా  మన ఆత్మవశం నయేత్ ॥౨౦॥
ఏష వై పరమోయోగో మనసః సఙ్గ్రహః  స్మృతః ।
హృదయజ్ఞత్వమన్విచ్ఛన్  దమ్యస్యేవార్వతో ముహుః ॥౨౧॥
సాఙ్ఖ్యేన  సర్వభావానాం ప్రతిలోమానులోమతః  ।
భవాప్యయావనుధ్యాయేన్మనోయావత్ప్రసీదతి ॥౨౨॥
నిర్విణ్ణస్య  విరక్తస్య పురుషస్యోక్తవేదినః ।
మనస్త్యజతి దౌరాత్మ్యం చిన్తితస్యానుచిన్తయా ॥౨౩॥
యమాదిభిర్యోగపథైరాన్వీక్షిక్యా  చ విద్యయా ।
మమార్చోపాసనాభిర్వా నాన్యైర్యోగ్యం  స్మరేన్మనః ॥౨౪॥
యది కుర్యాత్ప్రమాదేనయోగీ కర్మ విగర్హితమ్  ।
యోగేనైవ  దహేదంహో నాన్యత్తత్ర కదాచన ॥౨౫॥
స్వే స్వేఽధికారేయా నిష్ఠా స గుణః పరికీర్తితః ।
కర్మణాం జాత్యశుద్ధానామనేన  నియమః కృతః ।
గుణదోషవిధానేన సఙ్గానాం  త్యాజనేచ్ఛయా ॥౨౬॥
జాతశ్రద్ధో  మత్కథాసు నిర్విణ్ణః  సర్వకర్మసు ।
వేదదుఃఖాత్మకాన్ కామాన్ పరిత్యాగేఽప్యనీశ్వరః ॥౨౭॥

తతో భజేత మాం ప్రీతః  శ్రద్ధాలుర్దృఢనిశ్చయః    ।
జుషమాణశ్చ తాన్ కామాన్ దుఃఖోదర్కాంశ్చ గర్హయన్  ॥౨౮॥
ప్రోక్తేన   భక్తియోగేన  భజతో మాసకృన్మునేః ।
కామా హృదయ్యా నశ్యన్తి సర్వే మయి హృది స్థితే  ॥౨౯॥
భిద్యతే హృదయగ్రన్థిశ్ఛిద్యన్తే    సర్వసంశయాః ।
క్షీయన్తే చాస్య కర్మాణి మయి దృష్టేఽఖిలాత్మని  ॥ ౩౦॥
తస్మాన్మద్భక్తియుక్తస్య  యోగినో వై మదాత్మనః ।
న జ్ఞానం  న చ వైరాగ్యం  ప్రాయః  శ్రేయో  భవేదిహ ॥ ౩౧॥
యత్కర్మభిర్యత్తపసా జ్ఞానవైరాగ్యతశ్చ   యత్ ।
యోగేన దానధర్మేణ శ్రేయోభిరితరైరపి   ॥ ౩౨॥
సర్వం మద్భక్తియోగేన మద్భక్తో లభతేఽఞ్జసా  ।
స్వర్గాపవర్గం   మద్ధామ  కథఞ్చిద్యది వాఞ్ఛతి ॥ ౩౩॥
న కిఞ్చిత్సాధవో ధీరా భక్తా హ్యేకాన్తినో మమ ।
వాఞ్ఛన్త్యపి మయా దత్తం కైవల్యమపునర్భవమ్  ॥ ౩౪॥
నైరపేక్ష్యం  పరం ప్రాహుర్నిఃశ్రేయసమనల్పకమ్   ।
తస్మాన్నిరాశిషో భక్తిర్నిరపేక్షస్య మే భవేత్ ॥ ౩౫॥
న మయ్యేకాన్తభక్తానాం గుణదోషోద్భవా గుణాః ।
సాధూనాం సమచిత్తానాం బుద్ధేః  పరముపేయుషామ్ ॥ ౩౬॥
ఏవమేతాన్ మయాఽఽదిష్టాననుతిష్ఠన్తి    మే పథః ।
క్షేమం విన్దన్తి   మత్స్థానం  యద్బ్రహ్మ పరమం విదుః ॥ ౩౭॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం ఏకాదశస్కన్ధే వింశోఽధ్యాయః ॥౨౦॥

॥ ఓం నమో భగవతే వాసుదేవాయ ॥

॥ ఏకవింశోఽధ్యాయః -౨౧ ॥
శ్రీభగవానువాచ
య ఏతాన్ మత్పథో హిత్వా భక్తిజ్ఞానక్రియాత్మకాన్   ।
క్షుద్రాన్  కామాంశ్చలైః  ప్రాణైర్జుషన్తః     సంసరన్తి తే ॥ ౧॥
స్వే స్వేఽధికారేయా నిష్ఠా స గుణః పరికీర్తితః ।
విపర్యయస్తు దోషః స్యాదుభయోరేష నిశ్చయః ॥౨॥
శుద్ధ్యశుద్ధీ  విధీయేతే సమానేష్వపి వస్తుషు ।
ద్రవ్యస్య  విచికిత్సార్థం  గుణదోషౌ శుభాశుభౌ ॥ ౩॥
ధర్మార్థం  వ్యవహారార్థం  యాత్రార్థమితి   చానఘ ।
దర్శితోఽయం మయాఽఽచారో ధర్మముద్వహతాం ధురమ్ ॥ ౪॥
భూమ్యమ్బ్వగ్న్యనిలాకాశా భూతానాం పఞ్చధాతవః ।
ఆబ్రహ్మస్థావరాదీనాం   శారీరా ఆత్మసంయుతాః ॥ ౫॥
వేదేన నామ రూపాణి విషమాణి సమేష్వపి ।
ధాతుషూద్ధవ  కల్ప్యన్త  ఏతేషాం స్వార్థసిద్ధయే   ॥౬॥
దేశకాలాదిభావానాం వస్తూనాం మమ సత్తమ ।
గుణదోషౌ విధీయేతే నియమార్థం  హి కర్మణామ్ ॥ ౭॥
అకృష్ణసారో  దేశానామబ్రహ్మణ్యోఽశుచిర్భవేత్  ।
కృష్ణసారోఽప్యసౌవీరకీకటాసంస్కృతేరిణమ్  ॥౮॥
కర్మణ్యో గుణవాన్ కాలో ద్రవ్యతః  స్వత ఏవ వా ।
యతో నివర్తతే కర్మ స దోషోఽకర్మకః స్మృతః ॥౯॥
ద్రవ్యస్య  శుద్ధ్యశుద్ధీ  చ ద్రవ్యేణ  వచనేన చ ।
సంస్కారేణాథ కాలేన మహత్వాల్పతయాథ వా ॥ ౧౦॥
శక్త్యాశక్త్యాథ వా బుద్ధ్యా  సమృద్ధ్యా  చ యదాత్మనే ।
అఘం కుర్వన్తి హి యథా దేశావస్థానుసారతః  ॥ ౧౧॥
ధాన్యదార్వస్థితన్తూనాం   రసతైజసచర్మణామ్  ।
కాలవాయ్వగ్నిమృత్తోయైః  పార్థివానాం  యుతాయుతైః  ॥ ౧౨॥
అమేధ్యలిప్తం యద్యేన గన్ధలేపం  వ్యపోహతి ।

భజతే ప్రకృతిం  తస్య తచ్ఛౌచం తావదిష్యతే ॥ ౧౩॥
స్నానదానతపోఽవస్థా వీర్యసంస్కారకర్మభిః ।
మత్స్మృత్యా చాత్మనః శౌచం శుద్ధః  కర్మాచరేద్ద్విజః  ॥ ౧౪॥
మన్త్రస్య  చ పరిజ్ఞానం  కర్మశుద్ధిర్మదర్పణమ్  ।
ధర్మః సమ్పద్యతే షడ్భిరధర్మస్తు విపర్యయః ॥ ౧౫॥
క్వచిద్గుణోఽపి  దోషః స్యాద్దోషోఽపి  విధినా గుణః ।
గుణదోషార్థనియమస్తద్భిదామేవ  బాధతే ॥ ౧౬॥
సమానకర్మాచరణం పతితానాం న పాతకమ్ ।
ఔత్పత్తికో గుణః సఙ్గో న శయానః పతత్యధః ॥ ౧౭॥
యతోయతో నివర్తేత విముచ్యేత తతస్తతః ।
ఏష ధర్మో నృణాం క్షేమః శోకమోహభయాపహః ॥ ౧౮॥
విషయేషు గుణాధ్యాసాత్పుంసః సఙ్గస్తతో   భవేత్ ।
సఙ్గాత్తత్ర   భవేత్కామః కామాదేవ కలిర్నృణామ్ ॥ ౧౯॥
కలేర్దుర్విషహః  క్రోధస్తమస్తమనువర్తతే   ।
తమసా గ్రస్యతే  పుంసశ్చేతనా వ్యాపినీ ద్రుతమ్  ॥౨౦॥
తయా విరహితః సాధో జన్తుః శూన్యాయ కల్పతే ।
తతోఽస్య స్వార్థవిభ్రంశో   మూర్చ్ఛితస్య మృతస్య చ ॥౨౧॥
విషయాభినివేశేన నాత్మానం వేద నాపరమ్ ।
వృక్షజీవికయా జీవన్ వ్యర్థం  భస్త్రేవ  యః శ్వసన్ ॥౨౨॥
ఫలశ్రుతిరియం  నౄణాం న శ్రేయో  రోచనం పరమ్ ।
శ్రేయో  వివక్షయా ప్రోక్తం   యథా భైషజ్యరోచనమ్  ॥౨౩॥
ఉత్పత్త్యైవ  హి కామేషు ప్రాణేషు  స్వజనేషు చ ।
ఆసక్తమనసో మర్త్యా ఆత్మనోఽనర్థహేతుషు  ॥౨౪॥
న తానవిదుషః స్వార్థం  భ్రామ్యతో  వృజినాధ్వని ।
కథం యుఞ్జ్యాత్పునస్తేషు  తాంస్తమో విశతో బుధః ॥౨౫॥
ఏవం వ్యవసితం కేచిదవిజ్ఞాయ  కుబుద్ధయః  ।
ఫలశ్రుతిం  కుసుమితాం న వేదజ్ఞా వదన్తి హి ॥౨౬॥

కామినః కృపణా లుబ్ధాః  పుష్పేషు ఫలబుద్ధయః  ।
అగ్నిముగ్ధా ధూమతాన్తాః స్వం లోకం న విదన్తి తే ॥౨౭॥
న తే మామఙ్గ జానన్తి హృదిస్థం  య ఇదం యతః ।
ఉక్థశస్త్రా  హ్యసుతృపో యథా నీహారచక్షుషః ॥౨౮॥
తే మే మతమవిజ్ఞాయ  పరోక్షం విషయాత్మకాః ।
హింసాయాం యది రాగః స్యాద్యజ్ఞ ఏవ న చోదనా ॥౨౯॥
హింసావిహారా హ్యాలబ్ధైః  పశుభిః స్వసుఖేచ్ఛయా ।
యజన్తే దేవతా యజ్ఞైః  పితృభూతపతీన్ ఖలాః ॥ ౩౦॥
స్వప్నోపమమముం లోకమసన్తం శ్రవణప్రియమ్   ।
ఆశిషో హృది సఙ్కల్ప్య త్యజన్త్యర్థాన్  యథా వణిక్ ॥ ౩౧॥
రజఃసత్త్వతమోనిష్ఠా రజఃసత్త్వతమోజుషః ।
ఉపాసత ఇన్ద్రముఖ్యాన్  దేవాదీన్న యథైవ  మామ్ ॥ ౩౨॥
ఇష్ట్వేహ  దేవతా యజ్ఞైర్గత్వా   రంస్యామహే దివి ।
తస్యాన్త ఇహ భూయాస్మ మహాశాలా మహాకులాః ॥ ౩౩॥
ఏవం పుష్పితయా వాచా వ్యాక్షిప్తమనసాం నృణామ్ ।
మానినాం చాతిస్తబ్ధానాం  మద్వార్తాపి న రోచతే ॥ ౩౪॥
వేదా బ్రహ్మాత్మవిషయాస్త్రికాణ్డవిషయా    ఇమే ।
పరోక్షవాదా ఋషయః పరోక్షం మమ చ ప్రియమ్  ॥ ౩౫॥
శబ్దబ్రహ్మ   సుదుర్బోధం ప్రాణేన్ద్రియమనోమయమ్   ।
అనన్తపారం గమ్భీరం దుర్విగాహ్యం సముద్రవత్  ॥ ౩౬॥
మయోపబృంహితం భూమ్నా బ్రహ్మణానన్తశక్తినా   ।
భూతేషుఘోషరూపేణ బిసేషూర్ణేవ  లక్ష్యతే ॥ ౩౭॥
యథోర్ణనాభిర్హృదయాదూర్ణాముద్వమతే    ముఖాత్ ।
ఆకాశాద్ఘోషవాన్  ప్రాణో  మనసా స్పర్శరూపిణా ॥ ౩౮॥
ఛన్దోమయోఽమృతమయః  సహస్రపదవీం  ప్రభుః  ।
ఓఙ్కారాద్వ్యఞ్జితస్పర్శస్వరోష్మాన్తస్థభూషితామ్   ॥ ౩౯॥
విచిత్రభాషావితతాం  ఛన్దోభిశ్చతురుత్తరైః   ।

అనన్తపారాం బృహతీం సృజత్యాక్షిపతే స్వయమ్ ॥ ౪౦॥
గాయత్ర్యుష్ణిగనుష్టుప్    చ బృహతీ పఙ్క్తిరేవ  చ ।
త్రిష్టుబ్జగత్యతిచ్ఛన్దో    హ్యత్యష్ట్యతిజగద్విరాట్  ॥ ౪౧॥
కిం విధత్తే కిమాచష్టే కిమనూద్య వికల్పయేత్ ।
ఇత్యస్యా హృదయం లోకే నాన్యో మద్వేద కశ్చన ॥ ౪౨॥
మాం విధత్తేఽభిధత్తే మాం వికల్ప్యాపోహ్యతే త్వహమ్ ।
ఏతావాన్ సర్వవేదార్థః  శబ్ద ఆస్థాయ  మాం భిదామ్ ।
మాయామాత్రమనూద్యాన్తే  ప్రతిషిధ్య  ప్రసీదతి  ॥ ౪౩॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం ఏకాదశస్కన్ధే ఏకవింశోఽధ్యాయః ॥౨౧॥

॥ ఓం నమో భగవతే వాసుదేవాయ ॥

॥ద్వావింశోఽధ్యాయః -౨౨ ॥
ఉద్ధవ  ఉవాచ
కతి తత్త్వాని విశ్వేశ సఙ్ఖ్యాతాన్యృషిభిః  ప్రభో  ।
నవైకాదశ  పఞ్చ త్రీణ్యాత్థ  త్వమిహ శుశ్రుమ  ॥ ౧॥
కేచిత్షడ్వింశతిం  ప్రాహురపరే  పఞ్చవింశతిమ్ ।
సప్తైకే  నవ షట్కేచిచ్చత్వార్యేకాదశాపరే ।
కేచిత్సప్తదశ ప్రాహుః  షోడశైకే  త్రయోదశ  ॥౨॥
ఏతావత్త్వం హి సఙ్ఖ్యానామృషయో యద్వివక్షయా ।
గాయన్తి పృథగాయుష్మన్నిదం నో వక్తుమర్హసి  ॥ ౩॥
శ్రీభగవానువాచ
యుక్తం చ సన్తి సర్వత్ర భాషన్తే బ్రాహ్మణా  యథా ।
మాయాం మదీయాముద్గృహ్య  వదతాం కిం ను దుర్ఘటమ్  ॥ ౪॥
నైతదేవం  యథాత్థ త్వం యదహం వచ్మి తత్తథా ।
ఏవం వివదతాం హేతుం శక్తయో మే దురత్యయాః ॥ ౫॥

యాసాం వ్యతికరాదాసీద్వికల్పో వదతాం పదమ్ ।
ప్రాప్తే  శమదమేఽప్యేతి వాదస్తమనుశామ్యతి ॥౬॥
పరస్పరానుప్రవేశాత్తత్త్వానాం  పురుషర్షభ  ।
పౌర్వాపర్యప్రసఙ్ఖ్యానం   యథా వక్తుర్వివక్షితమ్ ॥ ౭॥
ఏకస్మిన్నపి దృశ్యన్తే  ప్రవిష్టానీతరాణి   చ ।
పూర్వస్మిన్ వా పరస్మిన్ వా తత్త్వే తత్త్వాని సర్వశః ॥౮॥
పౌర్వాపర్యమతోఽమీషాం ప్రసఙ్ఖ్యానమభీప్సతామ్   ।
యథా వివిక్తం యద్వక్త్రం  గృహ్ణీమో యుక్తిసమ్భవాత్ ॥౯॥
అనాద్యవిద్యాయుక్తస్య పురుషస్యాత్మవేదనమ్ ।
స్వతో న సమ్భవాదన్యస్తత్త్వజ్ఞో  జ్ఞానదో  భవేత్ ॥ ౧౦॥
పురుషేశ్వరయోరత్ర న వైలక్షణ్యమణ్వపి  ।
తదన్యకల్పనాపార్థా జ్ఞానం  చ ప్రకృతేర్గుణః   ॥ ౧౧॥
ప్రకృతిర్గుణసామ్యం   వై ప్రకృతేర్నాత్మనో  గుణాః ।
సత్త్వం రజస్తమ ఇతి స్థిత్యుత్పత్త్యన్తహేతవః   ॥ ౧౨॥
సత్త్వం జ్ఞానం  రజః కర్మ తమోఽజ్ఞానమిహోచ్యతే  ।
గుణవ్యతికరః కాలః స్వభావః సూత్రమేవ  చ ॥ ౧౩॥
పురుషః ప్రకృతిర్వ్యక్తమహఙ్కారో   నభోఽనిలః ।
జ్యోతిరాపః క్షితిరితి తత్త్వాన్యుక్తాని మే నవ ॥ ౧౪॥
శ్రోత్రం   త్వగ్దర్శనం  ఘ్రాణో  జిహ్వేతి జ్ఞానశక్తయః   ।
వాక్పాణ్యుపస్థపాయ్వఙ్ఘ్రిః   కర్మాణ్యఙ్గోభయం  మనః ॥ ౧౫॥
శబ్దః  స్పర్శో రసో గన్ధో రూపం చేత్యర్థజాతయః  ।
గత్యుక్త్యుత్సర్గశిల్పాని  కర్మాయతనసిద్ధయః  ॥ ౧౬॥
సర్గాదౌ  ప్రకృతిర్హ్యస్య   కార్యకారణరూపిణీ ।
సత్త్వాదిభిర్గుణైర్ధత్తే     పురుషోఽవ్యక్త ఈక్షతే ॥ ౧౭॥
వ్యక్తాదయో వికుర్వాణా ధాతవః పురుషేక్షయా ।
లబ్ధవీర్యాః  సృజన్త్యణ్డం  సంహతాః ప్రకృతేర్బలాత్  ॥ ౧౮॥
సప్తైవ  ధాతవ ఇతి తత్రార్థాః   పఞ్చ ఖాదయః ।
జ్ఞానమాత్మోభయాధారస్తతో  దేహేన్ద్రియాసవః  ॥ ౧౯॥

86 sanskritdocuments.org



శ్రీమద్భాగవతం  - ఏకాదశస్కన్ధః

షడిత్యత్రాపి  భూతాని పఞ్చ షష్ఠః  పరః పుమాన్ ।
తైర్యుక్త   ఆత్మసమ్భూతైః  సృష్ట్వేదం  సముపావిశత్ ॥౨౦॥
చత్వార్యేవేతి తత్రాపి  తేజ ఆపోఽన్నమాత్మనః ।
జాతాని తైరిదం  జాతం జన్మావయవినః ఖలు ॥౨౧॥
సఙ్ఖ్యానే  సప్తదశకే భూతమాత్రేన్ద్రియాణి   చ ।
పఞ్చ పఞ్చైకమనసా  ఆత్మా సప్తదశః స్మృతః ॥౨౨॥
తద్వత్షోడశసఙ్ఖ్యానే   ఆత్మైవ  మన ఉచ్యతే ।
భూతేన్ద్రియాణి  పఞ్చైవ  మన ఆత్మా త్రయోదశ  ॥౨౩॥
ఏకాదశత్వ ఆత్మాసౌ మహాభూతేన్ద్రియాణి  చ ।
అష్టౌ ప్రకృతయశ్చైవ   పురుషశ్చ నవేత్యథ ॥౨౪॥
ఇతి నానాప్రసఙ్ఖ్యానం   తత్త్వానామృషిభిః కృతమ్ ।
సర్వం న్యాయ్యం యుక్తిమత్త్వాద్విదుషాం కిమశోభనమ్ ॥౨౫॥
ఉద్ధవ  ఉవాచ
ప్రకృతిః  పురుషశ్చోభౌ యద్యప్యాత్మవిలక్షణౌ ।
అన్యోన్యాపాశ్రయాత్కృష్ణ  దృశ్యతే న భిదా తయోః ।
ప్రకృతౌ  లక్ష్యతే హ్యాత్మా ప్రకృతిశ్చ  తథాఽఽత్మని ॥౨౬॥
ఏవం మే పుణ్డరీకాక్ష  మహాన్తం సంశయం హృది ।
ఛేత్తుమర్హసి  సర్వజ్ఞ వచోభిర్నయనైపుణైః   ॥౨౭॥
త్వత్తో జ్ఞానం  హి జీవానాం ప్రమోషస్తేఽత్ర  శక్తితః  ।
త్వమేవ హ్యాత్మమాయాయా గతిం వేత్థ న చాపరః ॥౨౮॥
శ్రీభగవానువాచ
ప్రకృతిః  పురుషశ్చేతి వికల్పః పురుషర్షభ  ।
ఏష వైకారికః  సర్గో గుణవ్యతికరాత్మకః ॥౨౯॥
మమాఙ్గ మాయాగుణమయ్యనేకధా
వికల్పబుద్ధీశ్చ  గుణైర్విధత్తే  ।
వైకారికస్త్రివిధోఽధ్యాత్మమేక  -
మథాధిదైవమధిభూతమన్యత్  ॥ ౩౦॥

దృగ్ రూపమార్కం వపురత్ర రన్ధ్రే
పరస్పరం సిధ్యతి యః స్వతః ఖే ।
ఆత్మా యదేషామపరో య ఆద్యః
స్వయానుభూత్యాఖిలసిద్ధసిద్ధిః   ।
ఏవం త్వగాది శ్రవణాది  చక్షు-

ర్జిహ్వాది  నాసాది చ చిత్తయుక్తమ్ ॥ ౩౧॥
యోఽసౌ గుణక్షోభకృతో వికారః
ప్రధానమూలాన్మహతః  ప్రసూతః  ।
అహం త్రివృన్మోహవికల్పహేతు -

ర్వైకారికస్తామస  ఐన్ద్రియశ్చ  ॥ ౩౨॥
ఆత్మా పరిజ్ఞానమయో  వివాదో
హ్యస్తీతి నాస్తీతి భిదార్థనిష్ఠః   ।
వ్యర్థోఽపి  నైవోపరమేత  పుంసాం
మత్తః పరావృత్తధియాం స్వలోకాత్ ॥ ౩౩॥
ఉద్ధవ  ఉవాచ
త్వత్తః పరావృత్తధియః స్వకృతైః  కర్మభిః ప్రభో  ।
ఉచ్చావచాన్ యథా దేహాన్ గృహ్ణన్తి   విసృజన్తి చ ॥ ౩౪॥
తన్మమాఖ్యాహి గోవిన్ద దుర్విభావ్యమనాత్మభిః ।
న హ్యేతత్ప్రాయశో లోకే విద్వాంసః సన్తి  వఞ్చితాః ॥ ౩౫॥
శ్రీభగవానువాచ
మనః కర్మమయం నౄణామిన్ద్రియైః   పఞ్చభిర్యుతమ్ ।
లోకాల్లోకం  ప్రయాత్యన్య  ఆత్మా తదనువర్తతే ॥ ౩౬॥
ధ్యాయన్ మనోఽను విషయాన్ దృష్టాన్  వానుశ్రుతానథ  ।
ఉద్యత్సీదత్కర్మతన్త్రం  స్మృతిస్తదను శామ్యతి ॥ ౩౭॥
విషయాభినివేశేన నాత్మానం యత్స్మరేత్పునః ।
జన్తోర్వై  కస్యచిద్ధేతోర్మృత్యురత్యన్తవిస్మృతిః  ॥ ౩౮॥
జన్మ త్వాత్మతయా పుంసః సర్వభావేన భూరిద ।
విషయస్వీకృతిం ప్రాహుర్యథా  స్వప్నమనోరథః ॥ ౩౯॥
స్వప్నం మనోరథం చేత్థం  ప్రాక్తనం   న స్మరత్యసౌ ।

తత్ర పూర్వమివాత్మానమపూర్వం చానుపశ్యతి ॥ ౪౦॥
ఇన్ద్రియాయనసృష్ట్యేదం   త్రైవిధ్యం  భాతి వస్తుని ।
బహిరన్తర్భిదా హేతుర్జనోఽసజ్జనకృద్యథా   ॥ ౪౧॥
నిత్యదా హ్యఙ్గ భూతాని భవన్తి న భవన్తి చ ।
కాలేనాలక్ష్యవేగేన సూక్ష్మత్వాత్తన్న దృశ్యతే ॥ ౪౨॥
యథార్చిషాం స్రోతసాం  చ ఫలానాం వా వనస్పతేః ।
తథైవ  సర్వభూతానాం వయోఽవస్థాదయః  కృతాః ॥ ౪౩॥
సోఽయం దీపోఽర్చిషాం యద్వత్స్రోతసాం తదిదం జలమ్ ।
సోఽయం పుమానితి నృణాం మృషా గీర్ధీర్మృషాయుషామ్  ॥ ౪౪॥
మా స్వస్య కర్మబీజేన జాయతే సోఽప్యయం పుమాన్ ।
మ్రియతే  వామరో భ్రాన్త్యా  యథాగ్నిర్దారుసంయుతః  ॥ ౪౫॥
నిషేకగర్భజన్మాని బాల్యకౌమారయౌవనమ్ ।
వయోమధ్యం జరామృత్యురిత్యవస్థాస్తనోర్నవ   ॥ ౪౬॥
ఏతా మనోరథమయీర్హ్యన్యస్యోచ్చావచాస్తనూః  ।
గుణసఙ్గాదుపాదత్తే  క్వచిత్కశ్చిజ్జహాతి  చ ॥ ౪౭॥
ఆత్మనః పితృపుత్రాభ్యామనుమేయౌ  భవాప్యయౌ ।
న భవాప్యయవస్తూనామభిజ్ఞో ద్వయలక్షణః ॥ ౪౮॥
తరోర్బీజవిపాకాభ్యాం యో విద్వాఞ్జన్మసంయమౌ  ।
తరోర్విలక్షణో ద్రష్టా  ఏవం ద్రష్టా  తనోః పృథక్ ॥ ౪౯॥
ప్రకృతేరేవమాత్మానమవివిచ్యాబుధః  పుమాన్ ।
తత్త్వేన స్పర్శసమ్మూఢః సంసారం ప్రతిపద్యతే  ॥ ౫౦॥
సత్త్వసఙ్గాదృషీన్  దేవాన్ రజసాసురమానుషాన్ ।
తమసా భూతతిర్యక్త్వం భ్రామితో యాతి కర్మభిః ॥ ౫౧॥
నృత్యతో గాయతః పశ్యన్ యథైవానుకరోతి  తాన్ ।
ఏవం బుద్ధిగుణాన్  పశ్యన్ననీహోఽప్యనుకార్యతే ॥ ౫౨॥
యథామ్భసా ప్రచలతా  తరవోఽపి చలా ఇవ ।
చక్షుషా భ్రామ్యమాణేన  దృశ్యతే భ్రమతీవ  భూః ॥ ౫౩॥

bhagpur-11.pdf 89



శ్రీమద్భాగవతం  - ఏకాదశస్కన్ధః

యథా మనోరథధియో విషయానుభవో మృషా ।
స్వప్నదృష్టాశ్చ  దాశార్హ తథా సంసార ఆత్మనః ॥ ౫౪॥
అర్థే హ్యవిద్యమానేఽపి సంసృతిర్న నివర్తతే ।
ధ్యాయతో విషయానస్య స్వప్నేఽనర్థాగమో  యథా ॥ ౫౫॥
తస్మాదుద్ధవ  మా భుఙ్క్ష్వ  విషయానసదిన్ద్రియైః   ।
ఆత్మాగ్రహణనిర్భాతం  పశ్య వైకల్పికం  భ్రమమ్  ॥ ౫౬॥
క్షిప్తోఽవమానితోఽసద్భిః ప్రలబ్ధోఽసూయితోఽథ   వా ।
తాడితః సన్నిరుద్ధో వా వృత్త్యా వా పరిహాపితః ॥ ౫౭॥
నిష్ఠితో  మూత్రితో  వాజ్ఞైర్బహుధైవం   ప్రకమ్పితః  ।
శ్రేయస్కామః  కృచ్ఛ్రగత ఆత్మనాఽఽత్మానముద్ధరేత్  ॥ ౫౮॥
ఉద్ధవ  ఉవాచ
యథైవమనుబుధ్యేయం  వద నో వదతాం వర ।
సుదుఃసహమిమం మన్య ఆత్మన్యసదతిక్రమమ్  ॥ ౫౯॥
విదుషామపి విశ్వాత్మన్ ప్రకృతిర్హి  బలీయసీ ।
ఋతే త్వద్ధర్మనిరతాన్  శాన్తాంస్తే  చరణాలయాన్ ॥౬౦॥
ఇతి శ్రీమద్భాగవతే  మహాపురాణే పారమహంస్యాం
సంహితాయాం ఏకాదశస్కన్ధే ద్వావింశోఽధ్యాయః ॥౨౨॥

॥ ఓం నమో భగవతే వాసుదేవాయ ॥

॥ త్రయోవింశోఽధ్యాయః  -౨౩ ॥
బాదరాయణిరువాచ
స ఏవమాశంసిత ఉద్ధవేన
భాగవతముఖ్యేన దాశార్హముఖ్యః  ।
సభాజయన్ భృత్యవచో ముకున్ద -
స్తమాబభాషే శ్రవణీయవీర్యః  ॥ ౧॥
శ్రీభగవానువాచ

బార్హస్పత్య  స వై నాత్ర సాధుర్వై  దుర్జనేరితైః   ।
దురుక్తైర్భిన్నమాత్మానం  యః సమాధాతుమీశ్వరః ॥౨॥
న తథా తప్యతే విద్ధః  పుమాన్ బాణైస్తు  మర్మగైః  ।
యథా తుదన్తి మర్మస్థా హ్యసతాం పరుషేషవః ॥ ౩॥
కథయన్తి మహత్పుణ్యమితిహాసమిహోద్ధవ  ।
తమహం వర్ణయిష్యామి  నిబోధ సుసమాహితః ॥ ౪॥
కేనచిద్భిక్షుణా గీతం పరిభూతేన దుర్జనైః   ।
స్మరతా ధృతియుక్తేన విపాకం నిజకర్మణామ్ ॥ ౫॥
అవన్తిషు ద్విజః కశ్చిదాసీదాఢ్యతమః శ్రియా  ।
వార్తావృత్తిః కదర్యస్తు కామీ లుబ్ధోఽతికోపనః  ॥౬॥
జ్ఞాతయోఽతిథయస్తస్య  వాఙ్మాత్రేణాపి  నార్చితాః ।
శూన్యావసథ ఆత్మాపి కాలే కామైరనర్చితః  ॥ ౭॥
దుఃశీలస్య కదర్యస్య ద్రుహ్యన్తే  పుత్రబాన్ధవాః   ।
దారా దుహితరో భృత్యా విషణ్ణా నాచరన్ ప్రియమ్  ॥౮॥
తస్యైవం  యక్షవిత్తస్య చ్యుతస్యోభయలోకతః ।
ధర్మకామవిహీనస్య చుక్రుధుః  పఞ్చభాగినః ॥౯॥
తదవధ్యానవిస్రస్తపుణ్యస్కన్ధస్య    భూరిద ।
అర్థోఽప్యగచ్ఛన్నిధనం  బహ్వాయాసపరిశ్రమః  ॥ ౧౦॥
జ్ఞాతయో  జగృహుః కిఞ్చిత్కిఞ్చిద్దస్యవ  ఉద్ధవ  ।
దైవతః  కాలతః కిఞ్చిద్బ్రహ్మబన్ధోర్నృపార్థివాత్   ॥ ౧౧॥
స ఏవం ద్రవిణే  నష్టే ధర్మకామవివర్జితః  ।
ఉపేక్షితశ్చ స్వజనైశ్చిన్తామాప  దురత్యయామ్ ॥ ౧౨॥
తస్యైవం  ధ్యాయతో దీర్ఘం  నష్టరాయస్తపస్వినః  ।
ఖిద్యతో బాష్పకణ్ఠస్య  నిర్వేదః సుమహానభూత్ ॥ ౧౩॥
స చాహేదమహో కష్టం  వృథాఽఽత్మా మేఽనుతాపితః ।
న ధర్మాయ న కామాయయస్యార్థాయాస  ఈదృశః ॥ ౧౪॥
ప్రాయేణార్థాః   కదర్యాణాం న సుఖాయ కదాచన ।

ఇహ చాత్మోపతాపాయ మృతస్య నరకాయ చ ॥ ౧౫॥
యశోయశస్వినాం శుద్ధం  శ్లాఘ్యా  యే గుణినాం గుణాః ।
లోభః స్వల్పోఽపి తాన్ హన్తి శ్విత్రో రూపమివేప్సితమ్ ॥ ౧౬॥
అర్థస్య  సాధనే సిద్ధే ఉత్కర్షే రక్షణే వ్యయే ।
నాశోపభోగ ఆయాసస్త్రాసశ్చిన్తా  భ్రమో  నృణామ్ ॥ ౧౭॥
స్తేయం హింసానృతం దమ్భః కామః క్రోధః  స్మయో మదః ।
భేదో వైరమవిశ్వాసః  సంస్పర్ధా వ్యసనాని చ ॥ ౧౮॥
ఏతే పఞ్చదశానర్థా హ్యర్థమూలా  మతా నృణామ్ ।
తస్మాదనర్థమర్థాఖ్యం   శ్రేయోఽర్థీ  దూరతస్త్యజేత్ ॥ ౧౯॥
భిద్యన్తే భ్రాతరో  దారాః పితరః సుహృదస్తథా ।
ఏకాస్నిగ్ధాః  కాకిణినా సద్యః సర్వేఽరయః కృతాః ॥౨౦॥
అర్థేనాల్పీయసా  హ్యేతే సంరబ్ధా దీప్తమన్యవః ।
త్యజన్త్యాశు స్పృధో ఘ్నన్తి సహసోత్సృజ్య సౌహృదమ్ ॥౨౧॥
లబ్ధ్వా  జన్మామరప్రార్థ్యం   మానుష్యం తద్ద్విజాగ్ర్యతామ్   ।
తదనాదృత్య యే స్వార్థం  ఘ్నన్తియాన్త్యశుభాం గతిమ్ ॥౨౨॥
స్వర్గాపవర్గయోర్ద్వారం    ప్రాప్య  లోకమిమం పుమాన్ ।
ద్రవిణే  కోఽనుషజ్జేత  మర్త్యోఽనర్థస్య  ధామని ॥౨౩॥
దేవర్షిపితృభూతాని  జ్ఞాతీన్  బన్ధూంశ్చ  భాగినః ।
అసంవిభజ్య చాత్మానం యక్షవిత్తః పతత్యధః ॥౨౪॥
వ్యర్థయార్థేహయా   విత్తం ప్రమత్తస్య  వయోబలమ్ ।
కుశలా యేన సిధ్యన్తి జరఠః కిం ను సాధయే ॥౨౫॥
కస్మాత్సఙ్క్లిశ్యతే  విద్వాన్ వ్యర్థయార్థేహయాసకృత్   ।
కస్యచిన్మాయయానూనం లోకోఽయం సువిమోహితః ॥౨౬॥
కిం ధనైర్ధనదైర్వా    కిం కామైర్వా  కామదైరుత  ।
మృత్యునా గ్రస్యమానస్య  కర్మభిర్వోత జన్మదైః  ॥౨౭॥
నూనం మే భగవాంస్తుష్టః  సర్వదేవమయో హరిః ।
యేన నీతో దశామేతాం నిర్వేదశ్చాత్మనః ప్లవః  ॥౨౮॥

సోఽహం కాలావశేషేణ శోషయిష్యేఽఙ్గమాత్మనః  ।
అప్రమత్తోఽఖిలస్వార్థే  యది స్యాత్సిద్ధ ఆత్మని ॥౨౯॥
తత్ర మామనుమోదేరన్ దేవాస్త్రిభువనేశ్వరాః  ।
ముహూర్తేన బ్రహ్మలోకం  ఖట్వాఙ్గః  సమసాధయత్ ॥ ౩౦॥
శ్రీభగవానువాచ
ఇత్యభిప్రేత్య  మనసా హ్యావన్త్యో ద్విజసత్తమః ।
ఉన్ముచ్య హృదయగ్రన్థీన్   శాన్తో భిక్షురభూన్మునిః ॥ ౩౧॥
స చచార మహీమేతాం సంయతాత్మేన్ద్రియానిలః  ।
భిక్షార్థం  నగరగ్రామానసఙ్గోఽలక్షితోఽవిశత్   ॥ ౩౨॥
తం వై ప్రవయసం  భిక్షుమవధూతమసజ్జనాః  ।
దృష్ట్వా  పర్యభవన్ భద్ర బహ్వీభిః పరిభూతిభిః ॥ ౩౩॥
కేచిత్త్రివేణుం  జగృహురేకే పాత్రం  కమణ్డలుమ్  ।
పీఠం చైకేఽక్షసూత్రం   చ కన్థాం  చీరాణి కేచన ॥ ౩౪॥
ప్రదాయ  చ పునస్తాని దర్శితాన్యాదదుర్మునేః ।
అన్నం చ భైక్ష్యసమ్పన్నం  భుఞ్జానస్య  సరిత్తటే ॥ ౩౫॥
మూత్రయన్తి  చ పాపిష్ఠాః  ష్ఠీవన్త్యస్య   చ మూర్ధని  ।
యతవాచం వాచయన్తి తాడయన్తి న వక్తి  చేత్ ॥ ౩౬॥
తర్జయన్త్యపరే  వాగ్భిః స్తేనోఽయమితి  వాదినః ।
బధ్నన్తి రజ్జ్వా  తం కేచిద్బధ్యతాం బధ్యతామితి ॥ ౩౭॥
క్షిపన్త్యేకేఽవజానన్త ఏష ధర్మధ్వజః శఠః ।
క్షీణవిత్త ఇమాం వృత్తిమగ్రహీత్స్వజనోజ్ఝితః   ॥ ౩౮॥
అహో ఏష మహాసారో ధృతిమాన్ గిరిరాడివ ।
మౌనేన సాధయత్యర్థం  బకవద్దృఢనిశ్చయః  ॥ ౩౯॥
ఇత్యేకే విహసన్త్యేనమేకే దుర్వాతయన్తి చ ।
తం బబన్ధుర్నిరురుధుర్యథా  క్రీడనకం  ద్విజమ్ ॥ ౪౦॥
ఏవం స భౌతికం దుఃఖం దైవికం  దైహికం  చ యత్ ।
భోక్తవ్యమాత్మనో దిష్టం  ప్రాప్తం   ప్రాప్తమబుధ్యత   ॥ ౪౧॥
పరిభూత ఇమాం గాథామగాయత నరాధమైః  ।

పాతయద్భిః స్వధర్మస్థో ధృతిమాస్థాయ  సాత్త్వికీమ్ ॥ ౪౨॥
ద్విజ ఉవాచ
నాయం జనో మే సుఖదుఃఖ హేతుః
న దేవతాఽఽత్మా గ్రహకర్మకాలాః  ।
మనః పరం కారణమామనన్తి
సంసారచక్రం  పరివర్తయేద్యత్ ॥ ౪౩॥
మనో గుణాన్ వై సృజతే బలీయ-

స్తతశ్చ కర్మాణి విలక్షణాని ।
శుక్లాని  కృష్ణాన్యథ  లోహితాని
తేభ్యః సవర్ణాః  సృతయో భవన్తి ॥ ౪౪॥
అనీహ ఆత్మా మనసా సమీహతా
హిరణ్మయో మత్సఖ ఉద్విచష్టే ।
మనః స్వలిఙ్గం  పరిగృహ్య కామాన్
జుషన్ నిబద్ధో గుణసఙ్గతోఽసౌ  ॥ ౪౫॥
దానం స్వధర్మో నియమోయమశ్చ
శ్రుతం  చ కర్మాణి చ సద్వ్రతాని ।
సర్వే మనోనిగ్రహలక్షణాన్తాః
పరో హియోగో మనసః సమాధిః ॥ ౪౬॥
సమాహితం యస్య మనః ప్రశాన్తం
దానాదిభిః కిం వద తస్య కృత్యమ్ ।
అసంయతం యస్య మనో వినశ్య-
ద్దానాదిభిశ్చేదపరం  కిమేభిః ॥ ౪౭॥
మనో వశేఽన్యే హ్యభవన్ స్మ దేవా
మనశ్చ నాన్యస్య వశం సమేతి ।
భీష్మో హి దేవః సహసః సహీయాన్
యుఞ్జ్యాద్వశే  తం స హి దేవదేవః ॥ ౪౮॥
తం దుర్జయం  శత్రుమసహ్యవేగ -
మరున్తుదం తన్న విజిత్య కేచిత్ ।
కుర్వన్త్యసద్విగ్రహమత్ర  మర్త్యై -
ర్మిత్రాణ్యుదాసీనరిపూన్  విమూఢాః ॥ ౪౯॥

దేహం మనోమాత్రమిమం  గృహీత్వా
మమాహమిత్యన్ధధియో  మనుష్యాః ।
ఏషోఽహమన్యోఽయమితి భ్రమేణ
దురన్తపారే తమసి భ్రమన్తి  ॥ ౫౦॥
జనస్తు హేతుః సుఖదుఃఖయోశ్చే-
త్కిమాత్మనశ్చాత్ర హి భౌమయోస్తత్ ।
జిహ్వాం క్వచిత్సన్దశతి  స్వదద్భి-
స్తద్వేదనాయాం కతమాయ కుప్యేత్ ॥ ౫౧॥
దుఃఖస్య హేతుర్యది దేవతాస్తు
కిమాత్మనస్తత్ర వికారయోస్తత్ ।
యదఙ్గమఙ్గేన   నిహన్యతే క్వచిత్
క్రుధ్యేత  కస్మై  పురుషః స్వదేహే ॥ ౫౨॥
ఆత్మా యది స్యాత్సుఖదుఃఖహేతుః
కిమన్యతస్తత్ర నిజస్వభావః ।
న హ్యాత్మనోఽన్యద్యది తన్మృషా స్యాత్
క్రుధ్యేత  కస్మాన్న సుఖం న దుఃఖమ్ ॥ ౫౩॥
గ్రహా  నిమిత్తం సుఖదుఃఖయోశ్చే-
త్కిమాత్మనోఽజస్య జనస్య తే వై ।
గ్రహైర్గ్రహస్యైవ     వదన్తి పీడాం
క్రుధ్యేత  కస్మై  పురుషస్తతోఽన్యః ॥ ౫౪॥
కర్మాస్తు హేతుః సుఖదుఃఖయోశ్చే-
త్కిమాత్మనస్తద్ధి జడాజడత్వే ।
దేహస్త్వచిత్పురుషోఽయం సుపర్ణః
క్రుధ్యేత  కస్మై  న హి కర్మమూలమ్ ॥ ౫౫॥
కాలస్తు హేతుః సుఖదుఃఖయోశ్చే-
త్కిమాత్మనస్తత్ర తదాత్మకోఽసౌ ।
నాగ్నేర్హి తాపో న హిమస్య తత్స్యాత్
క్రుధ్యేత  కస్మై  న పరస్య ద్వన్ద్వమ్  ॥ ౫౬॥

న కేనచిత్క్వాపి కథఞ్చనాస్య
ద్వన్ద్వోపరాగః  పరతః పరస్య ।
యథాహమః సంసృతిరూపిణః స్యాత్
ఏవం ప్రబుద్ధో  న బిభేతి భూతైః  ॥ ౫౭॥
ఏతాం స ఆస్థాయ  పరాత్మనిష్ఠా -

మధ్యాసితాం పూర్వతమైర్మహర్షిభిః   ।
అహం తరిష్యామి దురన్తపారం
తమో ముకున్దాఙ్ఘ్రినిషేవయైవ    ॥ ౫౮॥
శ్రీభగవానువాచ
నిర్విద్య నష్టద్రవిణో   గతక్లమః
ప్రవ్రజ్య   గాం పర్యటమాన ఇత్థమ్  ।
నిరాకృతోఽసద్భిరపి స్వధర్మా-
దకమ్పితోఽమూం మునిరాహ గాథామ్ ॥ ౫౯॥
సుఖదుఃఖప్రదో  నాన్యః పురుషస్యాత్మవిభ్రమః  ।
మిత్రోదాసీనరిపవః  సంసారస్తమసః కృతః ॥౬౦॥
తస్మాత్సర్వాత్మనా తాత నిగృహాణ మనో ధియా ।
మయ్యావేశితయాయుక్త ఏతావాన్యోగసఙ్గ్రహః  ॥౬౧॥
య ఏతాం భిక్షుణా గీతాం బ్రహ్మనిష్ఠాం   సమాహితః ।
ధారయఞ్ఛ్రావయఞ్ఛృణ్వన్ ద్వన్ద్వైర్నైవాభిభూయతే   ॥౬౨॥
ఇతి శ్రీమద్భాగవతే  మహాపురాణే పారమహంస్యాం
సంహితాయామేకాదశస్కన్ధే త్రయోవింశోఽధ్యాయః  ॥౨౩॥

॥ ఓం నమో భగవతే వాసుదేవాయ ॥

॥ చతుర్వింశోఽధ్యాయః -౨౪ ॥
శ్రీభగవానువాచ
అథ తే సమ్ప్రవక్ష్యామి సాఙ్ఖ్యం  పూర్వైర్వినిశ్చితమ్  ।
యద్విజ్ఞాయ  పుమాన్ సద్యో జహ్యాద్వైకల్పికం  భ్రమమ్  ॥ ౧॥

ఆసీజ్జ్ఞానమథో  హ్యర్థ ఏకమేవావికల్పితమ్ ।
యదా వివేకనిపుణా ఆదౌ కృతయుగేఽయుగే ॥౨॥
తన్మాయాఫలరూపేణ కేవలం నిర్వికల్పితమ్ ।
వాఙ్మనోగోచరం సత్యం ద్విధా సమభవద్బృహత్ ॥ ౩॥
తయోరేకతరో హ్యర్థః  ప్రకృతిః  సోభయాత్మికా ।
జ్ఞానం  త్వన్యతమో భావః పురుషః సోఽభిధీయతే ॥ ౪॥
తమో రజః సత్త్వమితి ప్రకృతేరభవన్  గుణాః ।
మయా ప్రక్షోభ్యమాణాయాః  పురుషానుమతేన చ ॥ ౫॥
తేభ్యః సమభవత్సూత్రం  మహాన్ సూత్రేణ  సంయుతః ।
తతో వికుర్వతో జాతోఽహఙ్కారోయో విమోహనః ॥౬॥
వైకారికస్తైజసశ్చ   తామసశ్చేత్యహం త్రివృత్  ।
తన్మాత్రేన్ద్రియమనసాం   కారణం చిదచిన్మయః ॥ ౭॥
అర్థస్తన్మాత్రికాజ్జజ్ఞే     తామసాదిన్ద్రియాణి  చ ।
తైజసాద్దేవతా   ఆసన్నేకాదశ చ వైకృతాత్  ॥౮॥
మయా సఞ్చోదితా భావాః సర్వే సంహత్యకారిణః ।
అణ్డముత్పాదయామాసుర్మమాయతనముత్తమమ్  ॥౯॥
తస్మిన్నహం సమభవమణ్డే సలిలసంస్థితౌ  ।
మమ నాభ్యామభూత్పద్మం విశ్వాఖ్యం తత్ర చాత్మభూః ॥ ౧౦॥
సోఽసృజత్తపసాయుక్తో రజసా మదనుగ్రహాత్  ।
లోకాన్ సపాలాన్ విశ్వాత్మా భూర్భువఃస్వరితి త్రిధా  ॥ ౧౧॥
దేవానామోక ఆసీత్స్వర్భూతానాం చ భువః పదమ్ ।
మర్త్యాదీనాం చ భూర్లోకః  సిద్ధానాం  త్రితయాత్పరమ్  ॥ ౧౨॥
అధోఽసురాణాం నాగానాం భూమేరోకోఽసృజత్ప్రభుః ।
త్రిలోక్యాం  గతయః సర్వాః కర్మణాం త్రిగుణాత్మనామ్  ॥ ౧౩॥
యోగస్య తపసశ్చైవ  న్యాసస్య గతయోఽమలాః ।
మహర్జనస్తపః   సత్యం భక్తియోగస్య  మద్గతిః  ॥ ౧౪॥
మయా కాలాత్మనా ధాత్రా కర్మయుక్తమిదం జగత్ ।

గుణప్రవాహ  ఏతస్మిన్నున్మజ్జతి  నిమజ్జతి  ॥ ౧౫॥
అణుర్బృహత్కృశః స్థూలో యోయోభావః ప్రసిధ్యతి  ।
సర్వోఽప్యుభయసంయుక్తః ప్రకృత్యా  పురుషేణ చ ॥ ౧౬॥
యస్తు యస్యాదిరన్తశ్చ స వై మధ్యం చ తస్య సన్ ।
వికారో వ్యవహారార్థో యథా తైజసపార్థివాః   ॥ ౧౭॥
యదుపాదాయపూర్వస్తు భావో వికురుతేఽపరమ్ ।
ఆదిరన్తో యదా యస్య తత్సత్యమభిధీయతే ॥ ౧౮॥
ప్రకృతిర్యస్యోపాదానమాధారః  పురుషః పరః ।
సతోఽభివ్యఞ్జకః  కాలో బ్రహ్మ  తత్త్రితయం  త్వహమ్ ॥ ౧౯॥
సర్గః  ప్రవర్తతే   తావత్పౌర్వాపర్యేణ నిత్యశః ।
మహాన్ గుణవిసర్గార్థః   స్థిత్యన్తో  యావదీక్షణమ్ ॥౨౦॥
విరాణ్మయాసాద్యమానో లోకకల్పవికల్పకః ।
పఞ్చత్వాయ విశేషాయ కల్పతే భువనైః  సహ ॥౨౧॥
అన్నే ప్రలీయతే  మర్త్యమన్నం ధానాసు లీయతే ।
ధానాభూమౌ ప్రలీయన్తే భూమిర్గన్ధే  ప్రలీయతే  ॥౨౨॥
అప్సు ప్రలీయతే  గన్ధ ఆపశ్చ స్వగుణే రసే ।
లీయతే జ్యోతిషి రసో జ్యోతీ రూపే ప్రలీయతే  ॥౨౩॥
రూపం వాయౌ స చ స్పర్శే లీయతే సోఽపి చామ్బరే ।
అమ్బరం శబ్దతన్మాత్ర  ఇన్ద్రియాణి  స్వయోనిషు ॥౨౪॥
యోనిర్వైకారికే  సౌమ్య లీయతే మనసీశ్వరే ।
శబ్దో భూతాదిమప్యేతి భూతాదిర్మహతి ప్రభుః  ॥౨౫॥
స లీయతే మహాన్ స్వేషు గుణేసు గుణవత్తమః ।
తేఽవ్యక్తే  సమ్ప్రలీయన్తే తత్కాలే లీయతేఽవ్యయే ॥౨౬॥
కాలో మాయామయే జీవే జీవ ఆత్మని మయ్యజే ।
ఆత్మా కేవల ఆత్మస్థో వికల్పాపాయలక్షణః ॥౨౭॥
ఏవమన్వీక్షమాణస్య కథం వైకల్పికో  భ్రమః  ।
మనసో హృది తిష్ఠేత  వ్యోమ్నీవార్కోదయే తమః ॥౨౮॥

ఏష సాఙ్ఖ్యవిధిః  ప్రోక్తః   సంశయగ్రన్థిభేదనః   ।
ప్రతిలోమానులోమాభ్యాం  పరావరదృశా మయా ॥౨౯॥
ఇతి శ్రీమద్భాగవతే  మహాపురాణే పారమహంస్యాం
సంహితాయామేకాదశస్కన్ధే చతుర్వింశోఽధ్యాయః ॥౨౪॥

॥ ఓం నమో భగవతే వాసుదేవాయ ॥

॥ పఞ్చవింశోఽధ్యాయః -౨౫ ॥
శ్రీభగవానువాచ
గుణానామసమిశ్రాణాం  పుమాన్ యేన యథా భవేత్ ।
తన్మే పురుషవర్యేదముపధారయ శంసతః ॥ ౧॥
శమో దమస్తితిక్షేక్షా తపః సత్యం దయా స్మృతిః ।
తుష్టిస్త్యాగోఽస్పృహా  శ్రద్ధా  హ్రీర్దయాదిః   స్వనిర్వృతిః ॥౨॥
కామ ఈహా మదస్తృష్ణా స్తమ్భ  ఆశీర్భిదా సుఖమ్ ।
మదోత్సాహోయశః ప్రీతిర్హాస్యం   వీర్యం బలోద్యమః ॥ ౩॥
క్రోధో  లోభోఽనృతం హింసాయాచ్ఞా దమ్భః క్లమః  కలిః ।
శోకమోహౌ విషాదార్తీ నిద్రాఽఽశా  భీరనుద్యమః ॥ ౪॥
సత్త్వస్య రజసశ్చైతాస్తమసశ్చానుపూర్వశః  ।
వృత్తయో వర్ణితప్రాయాః   సన్నిపాతమథో శ‍ృణు ॥ ౫॥
సన్నిపాతస్త్వహమితి మమేత్యుద్ధవ  యా మతిః ।
వ్యవహారః సన్నిపాతో మనో మాత్రేన్ద్రియాసుభిః   ॥౬॥
ధర్మే చార్థే చ కామే చ యదాసౌ పరినిష్ఠితః  ।
గుణానాం సన్నికర్షోఽయం  శ్రద్ధారతిధనావహః   ॥ ౭॥
ప్రవృత్తిలక్షణే   నిష్ఠా పుమాన్ యర్హి గృహాశ్రమే  ।
స్వధర్మే చానుతిష్ఠేత  గుణానాం సమితిర్హి సా ॥౮॥
పురుషం సత్త్వసంయుక్తమనుమీయాచ్ఛమాదిభిః ।
కామాదిభీ రజోయుక్తం క్రోధాద్యైస్తమసా   యుతమ్ ॥౯॥

యదా భజతి మాం భక్త్యా నిరపేక్షః స్వకర్మభిః ।
తం సత్త్వప్రకృతిం  విద్యాత్పురుషం స్త్రియమేవ  వా ॥ ౧౦॥
యదా ఆశిష ఆశాస్య మాం భజేత స్వకర్మభిః ।
తం రజఃప్రకృతిం  విద్యాద్ధింసామాశాస్య  తామసమ్ ॥ ౧౧॥
సత్త్వం రజస్తమ ఇతి గుణా జీవస్య నైవ  మే ।
చిత్తజా యైస్తు  భూతానాం సజ్జమానో  నిబధ్యతే ॥ ౧౨॥
యదేతరౌ జయేత్సత్త్వం భాస్వరం విశదం శివమ్ ।
తదా సుఖేన యుజ్యేత ధర్మజ్ఞానాదిభిః  పుమాన్ ॥ ౧౩॥
యదా జయేత్తమః సత్త్వం రజః సఙ్గం  భిదా చలమ్ ।
తదా దుఃఖేన యుజ్యేత కర్మణా యశసా శ్రియా  ॥ ౧౪॥
యదా జయేద్రజః  సత్త్వం తమోమూఢం లయం జడమ్ ।
యుజ్యేత శోకమోహాభ్యాం నిద్రయా  హింసయాఽఽశయా ॥ ౧౫॥
యదా చిత్తం ప్రసీదేత  ఇన్ద్రియాణాం  చ నిర్వృతిః ।
దేహేఽభయం మనోఽసఙ్గం  తత్సత్త్వం విద్ధి మత్పదమ్ ॥ ౧౬॥
వికుర్వన్ క్రియయా  చాధీరనివృత్తిశ్చ చేతసామ్ ।
గాత్రాస్వాస్థ్యం   మనోభ్రాన్తం   రజ ఏతైర్నిశామయ  ॥ ౧౭॥
సీదచ్చిత్తం విలీయేత చేతసో గ్రహణేఽక్షమమ్  ।
మనో నష్టం  తమో గ్లానిస్తమస్తదుపధారయ  ॥ ౧౮॥
ఏధమానే గుణే సత్త్వే దేవానాం బలమేధతే ।
అసురాణాం చ రజసి తమస్యుద్ధవ  రక్షసామ్ ॥ ౧౯॥
సత్త్వాజ్జాగరణం  విద్యాద్రజసా  స్వప్నమాదిశేత్ ।
ప్రస్వాపం  తమసా జన్తోస్తురీయం త్రిషు  సన్తతమ్ ॥౨౦॥
ఉపర్యుపరి గచ్ఛన్తి సత్త్వేన  బ్రాహ్మణా  జనాః ।
తమసాధోఽధ ఆముఖ్యాద్రజసాన్తరచారిణః  ॥౨౧॥
సత్త్వే ప్రలీనాః  స్వర్యాన్తి నరలోకం రజోలయాః ।
తమోలయాస్తు నిరయంయాన్తిమామేవ నిర్గుణాః  ॥౨౨॥
మదర్పణం నిష్ఫలం వా సాత్త్వికం నిజకర్మ తత్ ।
రాజసం ఫలసఙ్కల్పం హింసాప్రాయాది  తామసమ్ ॥౨౩॥

కైవల్యం  సాత్త్వికం జ్ఞానం  రజో వైకల్పికం  చ యత్ ।
ప్రాకృతం  తామసం జ్ఞానం  మన్నిష్ఠం  నిర్గుణం  స్మృతమ్ ॥౨౪॥
వనం తు సాత్త్వికో వాసో గ్రామో  రాజస ఉచ్యతే ।
తామసం ద్యూతసదనం మన్నికేతం తు నిర్గుణమ్  ॥౨౫॥
సాత్త్వికః కారకోఽసఙ్గీ రాగాన్ధో రాజసః స్మృతః ।
తామసః స్మృతివిభ్రష్టో  నిర్గుణో  మదపాశ్రయః  ॥౨౬॥
సాత్త్విక్యాధ్యాత్మికీ శ్రద్ధా  కర్మశ్రద్ధా  తు రాజసీ ।
తామస్యధర్మే యా శ్రద్ధా  మత్సేవాయాం తు నిర్గుణా  ॥౨౭॥
పథ్యం పూతమనాయస్తమాహార్యం సాత్త్వికం స్మృతమ్ ।
రాజసం చేన్ద్రియప్రేష్ఠం    తామసం చార్తిదా శుచి ॥౨౮॥
సాత్త్వికం సుఖమాత్మోత్థం  విషయోత్థం  తు రాజసమ్ ।
తామసం మోహదైన్యోత్థం   నిర్గుణం  మదపాశ్రయమ్  ॥౨౯॥
ద్రవ్యం  దేశః ఫలం కాలో జ్ఞానం  కర్మ చ కారకః ।
శ్రద్ధావస్థాకృతిర్నిష్ఠా    త్రైగుణ్యః  సర్వ ఏవ హి ॥ ౩౦॥
సర్వే గుణమయా భావాః పురుషావ్యక్తధిష్ఠితాః  ।
దృష్టం  శ్రుతమనుధ్యాతం  బుద్ధ్యా  వా పురుషర్షభ  ॥ ౩౧॥
ఏతాః సంసృతయః పుంసో గుణకర్మనిబన్ధనాః  ।
యేనేమే నిర్జితాః  సౌమ్య గుణా జీవేన చిత్తజాః ।
భక్తియోగేన మన్నిష్ఠో మద్భావాయ ప్రపద్యతే  ॥ ౩౨॥
తస్మాద్దేహమిమం  లబ్ధ్వా  జ్ఞానవిజ్ఞానసమ్భవమ్   ।
గుణసఙ్గం  వినిర్ధూయ  మాం భజన్తు విచక్షణాః ॥ ౩౩॥
నిఃసఙ్గో మాం భజేద్విద్వానప్రమత్తో  జితేన్ద్రియః  ।
రజస్తమశ్చాభిజయేత్సత్త్వసంసేవయామునిః ॥ ౩౪॥
సత్త్వం చాభిజయేద్యుక్తో నైరపేక్ష్యేణ  శాన్తధీః ।
సమ్పద్యతే గుణైర్ముక్తో  జీవో జీవం విహాయమామ్ ॥ ౩౫॥
జీవో జీవవినిర్ముక్తో గుణైశ్చాశయసమ్భవైః   ।
మయైవ  బ్రహ్మణా  పూర్ణో న బహిర్నాన్తరశ్చరేత్ ॥ ౩౬॥

ఇతి శ్రీమద్భాగవతే  మహాపురాణే పారమహంస్యాం
సంహితాయాం ఏకాదశస్కన్ధే పఞ్చవింశోఽధ్యాయః ॥౨౫॥

॥ ఓం నమో భగవతే వాసుదేవాయ ॥

॥ షడ్వింశోఽధ్యాయః -౨౬ ॥
శ్రీభగవానువాచ
మల్లక్షణమిమం  కాయం లబ్ధ్వా  మద్ధర్మ  ఆస్థితః  ।
ఆనన్దం  పరమాత్మానమాత్మస్థం  సముపైతి  మామ్ ॥ ౧॥
గుణమయ్యా జీవయోన్యా విముక్తో జ్ఞాననిష్ఠయా   ।
గుణేషు మాయామాత్రేషు  దృశ్యమానేష్వవస్తుతః ।
వర్తమానోఽపి న పుమాన్యుజ్యతేఽవస్తుభిర్గుణైః   ॥౨॥
సఙ్గం  న కుర్యాదసతాం శిశ్నోదరతృపాం క్వచిత్ ।
తస్యానుగస్తమస్యన్ధే పతత్యన్ధానుగాన్ధవత్   ॥ ౩॥
ఐలః సమ్రాడిమాం  గాథామగాయత బృహచ్ఛ్రవాః ।
ఉర్వశీవిరహాన్ముహ్యన్ నిర్విణ్ణః  శోకసంయమే ॥ ౪॥
త్యక్త్వాఽఽత్మానం వ్రజన్తీం   తాం నగ్న ఉన్మత్తవన్నృపః ।
విలపన్నన్వగాజ్జాయే  ఘోరే తిష్ఠేతి  విక్లవః  ॥ ౫॥
కామానతృప్తోఽనుజుషన్ క్షుల్లకాన్  వర్షయామినీః  ।
న వేదయాన్తీర్నాయాన్తీరుర్వశ్యాకృష్టచేతనః  ॥౬॥
ఐల ఉవాచ
అహో మేమోహవిస్తారః కామకశ్మలచేతసః ।
దేవ్యా గృహీతకణ్ఠస్య  నాయుః ఖణ్డా ఇమే స్మృతాః ॥ ౭॥
నాహం వేదాభినిర్ముక్తః సూర్యో వాభ్యుదితోఽముయా ।
ముషితో వర్షపూగానాం  బతాహాని గతాన్యుత ॥౮॥
అహో మే ఆత్మసమ్మోహోయేనాత్మాయోషితాం కృతః ।

క్రీడామృగశ్చక్రవర్తీ    నరదేవశిఖామణిః ॥౯॥
సపరిచ్ఛదమాత్మానం హిత్వా తృణమివేశ్వరమ్ ।
యాన్తీం స్త్రియం  చాన్వగమం నగ్న ఉన్మత్తవద్రుదన్  ॥ ౧౦॥
కుతస్తస్యానుభావః స్యాత్తేజ ఈశత్వమేవ వా ।
యోఽన్వగచ్ఛం స్త్రియం యాన్తీం ఖరవత్పాదతాడితః ॥ ౧౧॥
కిం విద్యయా కిం తపసా కిం త్యాగేన శ్రుతేన  వా ।
కిం వివిక్తేన మౌనేన స్త్రీభిర్యస్య  మనో హృతమ్ ॥ ౧౨॥
స్వార్థస్యాకోవిదం  ధిఙ్మాం మూర్ఖం  పణ్డితమానినమ్  ।
యోఽహమీశ్వరతాం ప్రాప్య  స్త్రీభిర్గోఖరవజ్జితః    ॥ ౧౩॥
సేవతో వర్షపూగాన్  మే ఉర్వశ్యా అధరాసవమ్ ।
న తృప్యత్యాత్మభూః కామో వహ్నిరాహుతిభిర్యథా ॥ ౧౪॥
పుంశ్చల్యాపహృతం చిత్తం కో న్వన్యో మోచితుం ప్రభుః  ।
ఆత్మారామేశ్వరమృతే భగవన్తమధోక్షజమ్ ॥ ౧౫॥
బోధితస్యాపి దేవ్యా మే సూక్తవాక్యేన దుర్మతేః ।
మనో గతో మహామోహో నాపయాత్యజితాత్మనః ॥ ౧౬॥
కిమేతయా నోపకృతం రజ్జ్వా  వా సర్పచేతసః ।
రజ్జుస్వరూపావిదుషో యోఽహం యదజితేన్ద్రియః  ॥ ౧౭॥
క్వాయం మలీమసః కాయో దౌర్గన్ధ్యాద్యాత్మకోఽశుచిః   ।
క్వ గుణాః సౌమనస్యాద్యా హ్యధ్యాసోఽవిద్యయా కృతః ॥ ౧౮॥
పిత్రోః  కిం స్వం ను భార్యాయాః స్వామినోఽగ్నేః శ్వగృధ్రయోః  ।
కిమాత్మనః కిం సుహృదామితియో నావసీయతే ॥ ౧౯॥
తస్మిన్ కలేవరేఽమేధ్యే తుచ్ఛనిష్ఠే విషజ్జతే  ।
అహో సుభద్రం  సునసం సుస్మితం చ ముఖం స్త్రియాః  ॥౨౦॥
త్వఙ్మాంసరుధిరస్నాయుమేదోమజ్జాస్థిసంహతౌ   ।
విణ్మూత్రపూయే  రమతాం కృమీణాం కియదన్తరమ్ ॥౨౧॥
అథాపి నోపసజ్జేత  స్త్రీషు  స్త్రైణేషు  చార్థవిత్  ।
విషయేన్ద్రియసంయోగాన్మనః  క్షుభ్యతి నాన్యథా ॥౨౨॥

అదృష్టాదశ్రుతాద్భావాన్న   భావ ఉపజాయతే ।
అసమ్ప్రయుఞ్జతః  ప్రాణాన్  శామ్యతి స్తిమితం మనః ॥౨౩॥
తస్మాత్సఙ్గో న కర్తవ్యః స్త్రీషు  స్త్రైణేషు  చేన్ద్రియైః   ।
విదుషాం చాప్యవిస్రబ్ధః   షడ్వర్గః  కిము మాదృశామ్ ॥౨౪॥
శ్రీభగవానువాచ
ఏవం ప్రగాయన్  నృపదేవదేవః
స ఉర్వశీలోకమథో విహాయ ।
ఆత్మానమాత్మన్యవగమ్య మాం వై
ఉపారమజ్జ్ఞానవిధూతమోహః  ॥౨౫॥
తతో దుఃసఙ్గముత్సృజ్య  సత్సు సజ్జేత  బుద్ధిమాన్  ।
సన్త ఏతస్య ఛిన్దన్తి   మనోవ్యాసఙ్గముక్తిభిః  ॥౨౬॥
సన్తోఽనపేక్షా మచ్చిత్తాః ప్రశాన్తాః  సమదర్శినః ।
నిర్మమా నిరహఙ్కారా నిర్ద్వన్ద్వా   నిష్పరిగ్రహాః  ॥౨౭॥
తేషు నిత్యం మహాభాగ మహాభాగేషు మత్కథాః ।
సమ్భవన్తి హి తా నౄణాం జుషతాం ప్రపునన్త్యఘమ్  ॥౨౮॥
తా యే శ‍ృణ్వన్తి గాయన్తి హ్యనుమోదన్తి చాదృతాః ।
మత్పరాః శ్రద్దధానాశ్చ   భక్తిం విన్దన్తి   తే మయి ॥౨౯॥
భక్తిం లబ్ధవతః  సాధోః కిమన్యదవశిష్యతే ।
మయ్యనన్తగుణే బ్రహ్మణ్యానన్దానుభవాత్మని   ॥ ౩౦॥
యథోపశ్రయమాణస్య  భగవన్తం విభావసుమ్ ।
శీతం భయం తమోఽప్యేతి సాధూన్ సంసేవతస్తథా ॥ ౩౧॥
నిమజ్జ్యోన్మజ్జతాం   ఘోరే భవాబ్ధౌ పరమాయణమ్ ।
సన్తో బ్రహ్మవిదః  శాన్తా నౌర్దృఢేవాప్సు  మజ్జతామ్  ॥ ౩౨॥
అన్నం హి ప్రాణినాం  ప్రాణ  ఆర్తానాం శరణం త్వహమ్ ।
ధర్మో విత్తం నృణాం ప్రేత్య  సన్తోఽర్వాగ్బిభ్యతోఽరణమ్ ॥ ౩౩॥
సన్తో దిశన్తి చక్షూంషి బహిరర్కః సముత్థితః  ।
దేవతా బాన్ధవాః  సన్తః సన్త  ఆత్మాహమేవ చ ॥ ౩౪॥
వైతసేనస్తతోఽప్యేవముర్వశ్యా  లోకనిస్పృహః ।

ముక్తసఙ్గో మహీమేతామాత్మారామశ్చచార హ ॥ ౩౫॥
ఇతి శ్రీమద్భాగవతే  మహాపురాణే పారమహంస్యాం
సంహితాయామేకాదశస్కన్ధే షడ్వింశోఽధ్యాయః ॥౨౬॥

॥ ఓం నమో భగవతే వాసుదేవాయ ॥

॥ సప్తవింశోఽధ్యాయః -౨౭ ॥
ఉద్ధవ  ఉవాచ
క్రియాయోగం  సమాచక్ష్వ భవదారాధనం ప్రభో  ।
యస్మాత్త్వాం యే యథార్చన్తి సాత్వతాః సాత్వతర్షభ  ॥ ౧॥
ఏతద్వదన్తి మునయోముహుర్నిఃశ్రేయసం  నృణామ్ ।
నారదో భగవాన్ వ్యాస ఆచార్యోఽఙ్గిరసః  సుతః ॥౨॥
నిఃసృతం తే ముఖామ్భోజాద్యదాహ భగవానజః ।
పుత్రేభ్యో  భృగుముఖ్యేభ్యో దేవ్యై  చ భగవాన్ భవః ॥ ౩॥
ఏతద్వై  సర్వవర్ణానామాశ్రమాణాం   చ సమ్మతమ్ ।
శ్రేయసాముత్తమం  మన్యే స్త్రీశూద్రాణాం   చ మానద ॥ ౪॥
ఏతత్కమలపత్రాక్ష  కర్మబన్ధవిమోచనమ్  ।
భక్తాయ చానురక్తాయ బ్రూహి  విశ్వేశ్వరేశ్వర ॥ ౫॥
శ్రీభగవానువాచ
న హ్యన్తోఽనన్తపారస్య కర్మకాణ్డస్య  చోద్ధవ  ।
సఙ్క్షిప్తం   వర్ణయిష్యామి  యథావదనుపూర్వశః ॥౬॥
వైదికస్తాన్త్రికో   మిశ్ర ఇతి మే త్రివిధో  మఖః ।
త్రయాణామీప్సితేనైవ   విధినా మాం సమర్చయేత్ ॥ ౭॥
యదా స్వనిగమేనోక్తం ద్విజత్వం ప్రాప్య  పూరుషః ।
యథాయజేత మాం భక్త్యా శ్రద్ధయా   తన్నిబోధ మే ॥౮॥
అర్చాయాం స్థణ్డిలేఽగ్నౌ   వా సూర్యే వాప్సు హృది ద్విజే ।
ద్రవ్యేణ  భక్తియుక్తోఽర్చేత్స్వగురుం మామమాయయా ॥౯॥

పూర్వం స్నానం ప్రకుర్వీత  ధౌతదన్తోఽఙ్గశుద్ధయే   ।
ఉభయైరపి  చ స్నానం మన్త్రైర్మృద్గ్రహణాదినా   ॥ ౧౦॥
సన్ధ్యోపాస్త్యాది  కర్మాణి వేదేనాచోదితాని మే ।
పూజాం తైః  కల్పయేత్సమ్యక్ సఙ్కల్పః కర్మపావనీమ్ ॥ ౧౧॥
శైలీ  దారుమయీ లౌహీ లేప్యా లేఖ్యా చ సైకతీ  ।
మనోమయీ మణిమయీ ప్రతిమాష్టవిధా   స్మృతా ॥ ౧౨॥
చలాచలేతి ద్వివిధా ప్రతిష్ఠా  జీవమన్దిరమ్  ।
ఉద్వాసావాహనే న స్తః స్థిరాయాముద్ధవార్చనే   ॥ ౧౩॥
అస్థిరాయాం  వికల్పః స్యాత్స్థణ్డిలే   తు భవేద్ద్వయమ్  ।
స్నపనం త్వవిలేప్యాయామన్యత్ర పరిమార్జనమ్  ॥ ౧౪॥
ద్రవ్యైః   ప్రసిద్ధైర్మద్యాగః   ప్రతిమాదిష్వమాయినః  ।
భక్తస్య చ యథా లబ్ధైర్హృది   భావేన చైవ  హి ॥ ౧౫॥
స్నానాలఙ్కరణం ప్రేష్ఠమర్చాయామేవ   తూద్ధవ  ।
స్థణ్డిలే   తత్త్వవిన్యాసో వహ్నావాజ్యప్లుతం  హవిః ॥ ౧౬॥
సూర్యే చాభ్యర్హణం  ప్రేష్ఠం   సలిలే సలిలాదిభిః ।
శ్రద్ధయోపాహృతం   ప్రేష్ఠం   భక్తేన  మమ వార్యపి ॥ ౧౭॥
భూర్యప్యభక్తోపాహృతం న మే తోషాయ కల్పతే ।
గన్ధో ధూపః సుమనసో దీపోఽన్నాద్యం చ కిం పునః ॥ ౧౮॥
శుచిః సమ్భృతసమ్భారః ప్రాగ్దర్భైః    కల్పితాసనః ।
ఆసీనః ప్రాగుదగ్వార్చేదర్చాయామథ  సమ్ముఖః ॥ ౧౯॥
కృతన్యాసః కృతన్యాసాం మదర్చాం పాణినా మృజేత్ ।
కలశం ప్రోక్షణీయం  చ యథావదుపసాధయేత్ ॥౨౦॥
తదద్భిర్దేవయజనం  ద్రవ్యాణ్యాత్మానమేవ  చ ।
ప్రోక్ష్య  పాత్రాణి  త్రీణ్యద్భిస్తైస్తైర్ద్రవ్యైశ్చ      సాధయేత్ ॥౨౧॥
పాద్యార్ఘ్యాచమనీయార్థం   త్రీణి  పాత్రాణి  దైశికః  ।
హృదా శీర్ష్ణాథ  శిఖయా గాయత్ర్యా  చాభిమన్త్రయేత్  ॥౨౨॥

106 sanskritdocuments.org



శ్రీమద్భాగవతం  - ఏకాదశస్కన్ధః

పిణ్డే వాయ్వగ్నిసంశుద్ధే హృత్పద్మస్థాం  పరాం మమ ।
అణ్వీం జీవకలాం ధ్యాయేన్నాదాన్తే సిద్ధభావితామ్  ॥౨౩॥
తయాఽఽత్మభూతయా పిణ్డే వ్యాప్తే సమ్పూజ్య తన్మయః ।
ఆవాహ్యార్చాదిషు స్థాప్య  న్యస్తాఙ్గం  మాం ప్రపూజయేత్  ॥౨౪॥
పాద్యోపస్పర్శార్హణాదీనుపచారాన్  ప్రకల్పయేత్  ।
ధర్మాదిభిశ్చ నవభిః కల్పయిత్వాఽఽసనం మమ ॥౨౫॥
పద్మమష్టదలం  తత్ర కర్ణికాకేసరోజ్జ్వలమ్   ।
ఉభాభ్యాం వేదతన్త్రాభ్యాం  మహ్యం తూభయసిద్ధయే  ॥౨౬॥
సుదర్శనం పాఞ్చజన్యం గదాసీషుధనుర్హలాన్  ।
ముసలం కౌస్తుభం మాలాం శ్రీవత్సం  చానుపూజయేత్ ॥౨౭॥
నన్దం  సునన్దం  గరుడం ప్రచణ్డం   చణ్డమేవ  చ ।
మహాబలం బలం చైవ  కుముదం కముదేక్షణమ్ ॥౨౮॥
దుర్గాం  వినాయకం వ్యాసం విష్వక్సేనం గురూన్ సురాన్ ।
స్వే స్వే స్థానే  త్వభిముఖాన్ పూజయేత్ప్రోక్షణాదిభిః ॥౨౯॥
చన్దనోశీరకర్పూరకుఙ్కుమాగురువాసితైః   ।
సలిలైః  స్నాపయేన్మన్త్రైర్నిత్యదా  విభవే సతి ॥ ౩౦॥
స్వర్ణఘర్మానువాకేన  మహాపురుషవిద్యయా ।
పౌరుషేణాపి సూక్తేన సామభీ రాజనాదిభిః ॥ ౩౧॥
వస్త్రోపవీతాభరణపత్రస్రగ్గన్ధలేపనైః       ।
అలఙ్కుర్వీత సప్రేమ  మద్భక్తో మాం యథోచితమ్ ॥ ౩౨॥
పాద్యమాచమనీయం చ గన్ధం  సుమనసోఽక్షతాన్ ।
ధూపదీపోపహార్యాణి దద్యాన్మే శ్రద్ధయార్చకః   ॥ ౩౩॥
గుడపాయససర్పీంషి శష్కుల్యాపూపమోదకాన్ ।
సంయావదధిసూపాంశ్చ నైవేద్యం  సతి కల్పయేత్ ॥ ౩౪॥
అభ్యఙ్గోన్మర్దనాదర్శదన్తధావాభిషేచనమ్   ।
అన్నాద్యగీతనృత్యాది పర్వణి స్యురుతాన్వహమ్ ॥ ౩౫॥
విధినా విహితే కుణ్డే మేఖలాగర్తవేదిభిః ।

అగ్నిమాధాయ పరితః సమూహేత్పాణినోదితమ్ ॥ ౩౬॥
పరిస్తీర్యాథ పర్యుక్షేదన్వాధాయ యథావిధి ।
ప్రోక్షణ్యాసాద్య  ద్రవ్యాణి  ప్రోక్ష్యాగ్నౌ  భావయేత మామ్ ॥ ౩౭॥
తప్తజామ్బూనదప్రఖ్యం  శఙ్ఖచక్రగదామ్బుజైః    ।
లసచ్చతుర్భుజం శాన్తం పద్మకిఞ్జల్కవాససమ్  ॥ ౩౮॥
స్ఫురత్కిరీటకటకకటిసూత్రవరాఙ్గదమ్   ।
శ్రీవత్సవక్షసం  భ్రాజత్కౌస్తుభం  వనమాలినమ్ ॥ ౩౯॥
ధ్యాయన్నభ్యర్చ్య దారూణి హవిషాభిఘృతాని చ ।
ప్రాస్యాజ్యభాగావాఘారౌ  దత్త్వా చాజ్యప్లుతం  హవిః ॥ ౪౦॥
జుహుయాన్మూలమన్త్రేణ  షోడశర్చావదానతః ।
ధర్మాదిభ్యో యథా న్యాయం మన్త్రైః  స్విష్టికృతం  బుధః ॥ ౪౧॥
అభ్యర్చ్యాథ నమస్కృత్య పార్షదేభ్యో  బలిం హరేత్ ।
మూలమన్త్రం  జపేద్బ్రహ్మ స్మరన్ నారాయణాత్మకమ్ ॥ ౪౨॥
దత్త్వాఽఽచమనముచ్ఛేషం విష్వక్సేనాయ కల్పయేత్ ।
ముఖవాసం సురభిమత్తామ్బూలాద్యమథార్హయేత్  ॥ ౪౩॥
ఉపగాయన్ గృణన్ నృత్యన్ కర్మాణ్యభినయన్ మమ ।
మత్కథాః శ్రావయన్  శ‍ృణ్వన్ ముహూర్తం క్షణికో భవేత్ ॥ ౪౪॥
స్తవైరుచ్చావచైః   స్తోత్రైః  పౌరాణైః  ప్రాకృతైరపి   ।
స్తుత్వా ప్రసీద  భగవన్నితి వన్దేత  దణ్డవత్  ॥ ౪౫॥
శిరో మత్పాదయోః కృత్వా బాహుభ్యాం చ పరస్పరమ్ ।
ప్రపన్నం  పాహి మామీశ భీతం మృత్యుగ్రహార్ణవాత్   ॥ ౪౬॥
ఇతి శేషాం మయా దత్తాం శిరస్యాధాయ సాదరమ్ ।
ఉద్వాసయేచ్చేదుద్వాస్యం జ్యోతిర్జ్యోతిషి  తత్పునః ॥ ౪౭॥
అర్చాదిషు యదా యత్ర శ్రద్ధా  మాం తత్ర చార్చయేత్ ।
సర్వభూతేష్వాత్మని చ సర్వాత్మాహమవస్థితః  ॥ ౪౮॥
ఏవం క్రియాయోగపథైః   పుమాన్ వైదికతాన్త్రికైః    ।
అర్చన్నుభయతః సిద్ధిం  మత్తో విన్దత్యభీప్సితామ్  ॥ ౪౯॥

మదర్చాం సమ్ప్రతిష్ఠాప్య  మన్దిరం  కారయేద్దృఢమ్  ।
పుష్పోద్యానాని రమ్యాణి పూజాయాత్రోత్సవాశ్రితాన్   ॥ ౫౦॥
పూజాదీనాం ప్రవాహార్థం   మహాపర్వస్వథాన్వహమ్ ।
క్షేత్రాపణపురగ్రామాన్   దత్త్వా మత్సార్ష్టితామియాత్  ॥ ౫౧॥
ప్రతిష్ఠయా   సార్వభౌమం సద్మనా భువనత్రయమ్  ।
పూజాదినా బ్రహ్మలోకం  త్రిభిర్మత్సామ్యతామియాత్  ॥ ౫౨॥
మామేవ నైరపేక్ష్యేణ  భక్తియోగేన విన్దతి  ।
భక్తియోగం స లభత ఏవం యః పూజయేత మామ్ ॥ ౫౩॥
యః స్వదత్తాం పరైర్దత్తాం   హరేత సురవిప్రయోః  ।
వృత్తిం స జాయతే విడ్భుగ్ వర్షాణామయుతాయుతమ్  ॥ ౫౪॥
కర్తుశ్చ సారథేర్హేతోరనుమోదితురేవ  చ ।
కర్మణాం భాగినః ప్రేత్య  భూయోభూయసి తత్ఫలమ్ ॥ ౫౫॥
ఇతి శ్రీమద్భాగవతే  మహాపురాణే పారమహంస్యాం
సంహితాయామేకాదశస్కన్ధే సప్తవింశోఽధ్యాయః  ॥౨౭॥

॥ ఓం నమో భగవతే వాసుదేవాయ ॥

॥ అష్టావింశోఽధ్యాయః  -౨౮ ॥
శ్రీభగవానువాచ
పరస్వభావకర్మాణి న ప్రశంసేన్న  గర్హయేత్  ।
విశ్వమేకాత్మకం పశ్యన్ ప్రకృత్యా  పురుషేణ చ ॥ ౧॥
పరస్వభావకర్మాణి యః ప్రశంసతి  నిన్దతి  ।
స ఆశు భ్రశ్యతే  స్వార్థాదసత్యభినివేశతః  ॥౨॥
తైజసే  నిద్రయాఽఽపన్నే  పిణ్డస్థో  నష్టచేతనః  ।
మాయాం ప్రాప్నోతి  మృత్యుం వా తద్వన్నానార్థదృక్  పుమాన్ ॥ ౩॥
కిం భద్రం  కిమభద్రం  వా ద్వైతస్యావస్తునః  కియత్ ।
వాచోదితం తదనృతం మనసా ధ్యాతమేవ చ ॥ ౪॥

bhagpur-11.pdf 109



శ్రీమద్భాగవతం  - ఏకాదశస్కన్ధః

ఛాయా ప్రత్యాహ్వయాభాసా  హ్యసన్తోఽప్యర్థకారిణః  ।
ఏవం దేహాదయో భావా యచ్ఛన్త్యామృత్యుతో భయమ్ ॥ ౫॥
ఆత్మైవ  తదిదం విశ్వం సృజ్యతే సృజతి ప్రభుః  ।
త్రాయతే  త్రాతి  విశ్వాత్మా హ్రియతే  హరతీశ్వరః ॥౬॥
తస్మాన్న హ్యాత్మనోఽన్యస్మాదన్యో భావో నిరూపితః ।
నిరూపితేయం త్రివిధా  నిర్మూలా భాతిరాత్మని ।
ఇదం గుణమయం విద్ధి త్రివిధం  మాయయా కృతమ్ ॥ ౭॥
ఏతద్విద్వాన్ మదుదితం జ్ఞానవిజ్ఞాననైపుణమ్    ।
న నిన్దతి  న చ స్తౌతి లోకే చరతి సూర్యవత్ ॥౮॥
ప్రత్యక్షేణానుమానేన  నిగమేనాత్మసంవిదా ।
ఆద్యన్తవదసజ్జ్ఞాత్వా  నిఃసఙ్గో విచరేదిహ ॥౯॥
ఉద్ధవ  ఉవాచ
నైవాత్మనో  న దేహస్య సంసృతిర్ద్రష్టృదృశ్యయోః   ।
అనాత్మస్వదృశోరీశ కస్య స్యాదుపలభ్యతే ॥ ౧౦॥
ఆత్మావ్యయోఽగుణః శుద్ధః  స్వయఞ్జ్యోతిరనావృతః  ।
అగ్నివద్దారువదచిద్దేహః   కస్యేహ సంసృతిః ॥ ౧౧॥
శ్రీభగవానువాచ
యావద్దేహేన్ద్రియప్రాణైరాత్మనః     సన్నికర్షణమ్  ।
సంసారః ఫలవాంస్తావదపార్థోఽప్యవివేకినః  ॥ ౧౨॥
అర్థే హ్యవిద్యమానేఽపి సంసృతిర్న నివర్తతే ।
ధ్యాయతో విషయానస్య స్వప్నేఽనర్థాగమో  యథా ॥ ౧౩॥
యథా హ్యప్రతిబుద్ధస్య   ప్రస్వాపో  బహ్వనర్థభృత్  ।
స ఏవ ప్రతిబుద్ధస్య   న వై మోహాయ కల్పతే ॥ ౧౪॥
శోకహర్షభయక్రోధలోభమోహస్పృహాదయః   ।
అహఙ్కారస్య దృశ్యన్తే  జన్మమృత్యుశ్చ నాత్మనః ॥ ౧౫॥
దేహేన్ద్రియప్రాణమనోఽభిమానో 
జీవోఽన్తరాత్మా గుణకర్మమూర్తిః ।
సూత్రం  మహానిత్యురుధేవ గీతః

సంసార ఆధావతి కాలతన్త్రః  ॥ ౧౬॥
అమూలమేతద్బహురూపరూపితం
మనోవచఃప్రాణశరీరకర్మ  ।
జ్ఞానాసినోపాసనయా  శితేన-
చ్ఛిత్త్వా మునిర్గాం  విచరత్యతృష్ణః  ॥ ౧౭॥
జ్ఞానం  వివేకో నిగమస్తపశ్చ
ప్రత్యక్షమైతిహ్యమథానుమానమ్   ।
ఆద్యన్తయోరస్య యదేవ కేవలం
కాలశ్చ హేతుశ్చ తదేవ మధ్యే ॥ ౧౮॥
యథా హిరణ్యం స్వకృతం పురస్తాత్
పశ్చాచ్చ సర్వస్య హిరణ్మయస్య ।
తదేవ మధ్యే వ్యవహార్యమాణం
నానాపదేశైరహమస్య  తద్వత్ ॥ ౧౯॥
విజ్ఞానమేతత్త్రియవస్థమఙ్గ  
గుణత్రయం  కారణకార్యకర్తృ ।
సమన్వయేన వ్యతిరేకతశ్చ
యేనైవ  తుర్యేణ తదేవ సత్యమ్ ॥౨౦॥
న యత్పురస్తాదుత యన్న పశ్చాత్
మధ్యే చ తన్న వ్యపదేశమాత్రమ్  ।
భూతం ప్రసిద్ధం   చ పరేణ యద్య-
త్తదేవ తత్స్యాదితి మే మనీషా ॥౨౧॥
అవిద్యమానోఽప్యవభాసతేయో
వైకారికో  రాజససర్గ ఏషః ।
బ్రహ్మ  స్వయఞ్జ్యోతిరతో  విభాతి
బ్రహ్మేన్ద్రియార్థాత్మవికారచిత్రమ్     ॥౨౨॥
ఏవం స్ఫుటం బ్రహ్మవివేకహేతుభిః
పరాపవాదేన విశారదేన ।
ఛిత్త్వాఽఽత్మసన్దేహముపారమేత
స్వానన్దతుష్టోఽఖిలకాముకేభ్యః   ॥౨౩॥

నాత్మా వపుః పార్థివమిన్ద్రియాణి 
దేవా హ్యసుర్వాయుర్జలం  హుతాశః ।
మనోఽన్నమాత్రం  ధిషణా చ సత్త్వ-
మహఙ్కృతిః ఖం క్షితిరర్థసామ్యమ్  ॥౨౪॥
సమాహితైః  కః కరణైర్గుణాత్మభి  -
ర్గుణో  భవేన్మత్సువివిక్తధామ్నః ।
విక్షిప్యమాణైరుత  కిం ను దూషణం
ఘనైరుపేతైర్విగతై   రవేః కిమ్ ॥౨౫॥
యథా నభో వాయ్వనలామ్బుభూగుణై -
ర్గతాగతైర్వర్తుగుణైర్న    సజ్జతే  ।
తథాక్షరం సత్త్వరజస్తమోమలై -
రహమ్మతేః సంసృతిహేతుభిః పరమ్ ॥౨౬॥
తథాపి సఙ్గః  పరివర్జనీయో
గుణేషు మాయారచితేషు తావత్ ।
మద్భక్తియోగేన దృఢేనయావద్-
రజో నిరస్యేత మనః కషాయః ॥౨౭॥
యథాఽఽమయోఽసాధుచికిత్సితో నృణాం
పునః పునః సన్తుదతి ప్రరోహన్  ।
ఏవం మనోపక్వకషాయకర్మ
కుయోగినం విధ్యతి సర్వసఙ్గమ్  ॥౨౮॥
కుయోగినో యే విహితాన్తరాయై -

ర్మనుష్యభూతైస్త్రిదశోపసృష్టైః    ।
తే ప్రాక్తనాభ్యాసబలేన   భూయో
యుఞ్జన్తి యోగం న తు కర్మతన్త్రమ్  ॥౨౯॥
కరోతి కర్మ క్రియతే  చ జన్తుః
కేనాప్యసౌ చోదిత ఆనిపతాత్ ।
న తత్ర విద్వాన్ ప్రకృతౌ  స్థితోఽపి
నివృత్తతృష్ణః  స్వసుఖానుభూత్యా ॥ ౩౦॥
తిష్ఠన్తమాసీనముత   వ్రజన్తం 

శయానముక్షన్తమదన్తమన్నమ్ ।
స్వభావమన్యత్కిమపీహమాన-
మాత్మానమాత్మస్థమతిర్న  వేద ॥ ౩౧॥
యది స్మ పశ్యత్యసదిన్ద్రియార్థం 
నానానుమానేన విరుద్ధమన్యత్  ।
న మన్యతే వస్తుతయా మనీషీ
స్వాప్నం యథోత్థాయ  తిరోదధానమ్ ॥ ౩౨॥
పూర్వం గృహీతం గుణకర్మచిత్ర -
మజ్ఞానమాత్మన్యవివిక్తమఙ్గ  ।
నివర్తతే తత్పునరీక్షయైవ
న గృహ్యతే నాపి విసృజ్య ఆత్మా ॥ ౩౩॥
యథా హి భానోరుదయో నృచక్షుషాం
తమో నిహన్యాన్న తు సద్విధత్తే ।
ఏవం సమీక్షా నిపుణా సతీ మే
హన్యాత్తమిస్రం  పురుషస్య బుద్ధేః  ॥ ౩౪॥
ఏష స్వయఞ్జ్యోతిరజోఽప్రమేయో 
మహానుభూతిః సకలానుభూతిః ।
ఏకోఽద్వితీయో వచసాం విరామే
యేనేషితా వాగసవశ్చరన్తి ॥ ౩౫॥
ఏతావానాత్మసమ్మోహోయద్వికల్పస్తు కేవలే ।
ఆత్మన్నృతే స్వమాత్మానమవలమ్బో న యస్య హి ॥ ౩౬॥
యన్నామాకృతిభిర్గ్రాహ్యం  పఞ్చవర్ణమబాధితమ్  ।
వ్యర్థేనాప్యర్థవాదోఽయం   ద్వయం పణ్డితమానినామ్  ॥ ౩౭॥
యోగినోఽపక్వయోగస్య యుఞ్జతః  కాయ ఉత్థితైః   ।
ఉపసర్గైర్విహన్యేత  తత్రాయం  విహితో విధిః ॥ ౩౮॥
యోగధారణయా కాంశ్చిదాసనైర్ధారణాన్వితైః    ।
తపోమన్త్రౌషధైః   కాంశ్చిదుపసర్గాన్  వినిర్దహేత్  ॥ ౩౯॥
కాంశ్చిన్మమానుధ్యానేన నామసఙ్కీర్తనాదిభిః ।
యోగేశ్వరానువృత్త్యా వా హన్యాదశుభదాన్ శనైః  ॥ ౪౦॥

కేచిద్దేహమిమం  ధీరాః సుకల్పం వయసి స్థిరమ్  ।
విధాయ వివిధోపాయైరథ  యుఞ్జన్తి   సిద్ధయే  ॥ ౪౧॥
న హి తత్కుశలాదృత్యం తదాయాసో హ్యపార్థకః  ।
అన్తవత్త్వాచ్ఛరీరస్య ఫలస్యేవ వనస్పతేః ॥ ౪౨॥
యోగం నిషేవతో నిత్యం కాయశ్చేత్కల్పతామియాత్ ।
తచ్ఛ్రద్దధ్యాన్న  మతిమాన్యోగముత్సృజ్య మత్పరః ॥ ౪౩॥
యోగచర్యామిమాంయోగీ విచరన్ మదపాశ్రయః  ।
నాన్తరాయైర్విహన్యేత  నిఃస్పృహః స్వసుఖానుభూః ॥ ౪౪॥
ఇతి శ్రీమద్భాగవతే  మహాపురాణే పారమహంస్యాం
సంహితాయామేకాదశస్కన్ధే అష్టావింశోఽధ్యాయః  ॥౨౮॥

॥ ఓం నమో భగవతే వాసుదేవాయ ॥

॥ ఏకోనత్రింశోఽధ్యాయః  -౨౯ ॥
ఉద్ధవ  ఉవాచ
సుదుశ్చరామిమాం మన్యేయోగచర్యామనాత్మనః ।
యథాఞ్జసా  పుమాన్ సిద్ధ్యేత్తన్మే   బ్రూహ్యఞ్జసాచ్యుత   ॥ ౧॥
ప్రాయశః  పుణ్డరీకాక్ష  యుఞ్జన్తో  యోగినో మనః ।
విషీదన్త్యసమాధానాన్మనోనిగ్రహకర్శితాః  ॥౨॥
అథాత ఆనన్దదుఘం  పదామ్బుజం
హంసాః శ్రయేరన్నరవిన్దలోచన   ।
సుఖం ను విశ్వేశ్వర యోగకర్మభి-
స్త్వన్మాయయామీ విహతా న మానినః ॥ ౩॥
కిం చిత్రమచ్యుత  తవైతదశేషబన్ధో
దాసేష్వనన్యశరణేషు యదాత్మసాత్త్వమ్ ।
యోఽరోచయత్సహ మృగైః  స్వయమీశ్వరాణాం

శ్రీమత్కిరీటతటపీడితపాదపీఠః  ॥ ౪॥
తం త్వాఖిలాత్మదయితేశ్వరమాశ్రితానాం
సర్వార్థదం  స్వకృతవిద్విసృజేత కో ను ।
కో వా భజేత్కిమపి విస్మృతయేఽనుభూత్యై
కిం వా భవేన్న తవ పాదరజోజుషాం నః ॥ ౫॥
నైవోపయన్త్యపచితిం  కవయస్తవేశ
బ్రహ్మాయుషాపి  కృతమృద్ధముదః  స్మరన్తః ।
యోఽన్తర్బహిస్తనుభృతామశుభం విధున్వ-
న్నాచార్యచైత్త్యవపుషా   స్వగతిం వ్యనక్తి  ॥౬॥
శ్రీశుక  ఉవాచ
ఇత్యుద్ధవేనాత్యనురక్తచేతసా
పృష్టో జగత్క్రీడనకః స్వశక్తిభిః  ।
గృహీతమూర్తిత్రయ  ఈశ్వరేశ్వరో
జగాద సప్రేమమనోహరస్మితః  ॥ ౭॥
శ్రీభగవానువాచ
హన్త తే కథయిష్యామి మమ ధర్మాన్ సుమఙ్గలాన్  ।
యాన్ శ్రద్ధయాఽఽచరన్   మర్త్యో మృత్యుం జయతి దుర్జయమ్  ॥౮॥
కుర్యాత్సర్వాణి కర్మాణి మదర్థం  శనకైః  స్మరన్ ।
మయ్యర్పితమనశ్చిత్తో మద్ధర్మాత్మమనోరతిః  ॥౯॥
దేశాన్ పుణ్యానాశ్రయేత  మద్భక్తైః  సాధుభిః శ్రితాన్  ।
దేవాసురమనుష్యేషు మద్భక్తాచరితాని చ ॥ ౧౦॥
పృథక్ సత్రేణ  వా మహ్యం పర్వయాత్రామహోత్సవాన్  ।
కారయేద్గీతనృత్యాద్యైర్మహారాజవిభూతిభిః   ॥ ౧౧॥
మామేవ సర్వభూతేషు బహిరన్తరపావృతమ్ ।
ఈక్షేతాత్మని చాత్మానం యథా ఖమమలాశయః ॥ ౧౨॥
ఇతి సర్వాణి భూతాని మద్భావేన మహాద్యుతే ।
సభాజయన్ మన్యమానో జ్ఞానం  కేవలమాశ్రితః  ॥ ౧౩॥
బ్రాహ్మణే  పుల్కసే స్తేనే బ్రహ్మణ్యేఽర్కే  స్ఫులిఙ్గకే  ।

అక్రూరే  క్రూరకే  చైవ  సమదృక్ పణ్డితో  మతః ॥ ౧౪॥
నరేష్వభీక్ష్ణం  మద్భావం పుంసో భావయతోఽచిరాత్ ।
స్పర్ధాసూయాతిరస్కారాః  సాహఙ్కారా వియన్తి హి ॥ ౧౫॥
విసృజ్య స్మయమానాన్ స్వాన్ దృశం వ్రీడాం  చ దైహికీమ్  ।
ప్రణమేద్దణ్డవద్భూమావాశ్వచాణ్డాలగోఖరమ్     ॥ ౧౬॥
యావత్సర్వేషు భూతేషు మద్భావో నోపజాయతే ।
తావదేవముపాసీత వాఙ్మనఃకాయవృత్తిభిః ॥ ౧౭॥
సర్వం బ్రహ్మాత్మకం  తస్య విద్యయాఽఽత్మమనీషయా ।
పరిపశ్యన్నుపరమేత్సర్వతో ముక్తసంశయః ॥ ౧౮॥
అయం హి సర్వకల్పానాం సధ్రీచీనో  మతో మమ ।
మద్భావః సర్వభూతేషు మనోవాక్కాయవృత్తిభిః ॥ ౧౯॥
న హ్యఙ్గోపక్రమే   ధ్వంసో మద్ధర్మస్యోద్ధవాణ్వపి   ।
మయా వ్యవసితః సమ్యఙ్నిర్గుణత్వాదనాశిషః  ॥౨౦॥
యోయోమయి పరే ధర్మః కల్ప్యతే నిష్ఫలాయ చేత్ ।
తదాయాసో నిరర్థః  స్యాద్భయాదేరివ సత్తమ ॥౨౧॥
ఏషా బుద్ధిమతాం  బుద్ధిర్మనీషా  చ మనీషిణామ్ ।
యత్సత్యమనృతేనేహ మర్త్యేనాప్నోతి మామృతమ్ ॥౨౨॥
ఏష తేఽభిహితః కృత్స్నో బ్రహ్మవాదస్య  సఙ్గ్రహః  ।
సమాసవ్యాసవిధినా దేవానామపి దుర్గమః  ॥౨౩॥
అభీక్ష్ణశస్తే   గదితం జ్ఞానం  విస్పష్టయుక్తిమత్  ।
ఏతద్విజ్ఞాయ  ముచ్యేత పురుషో నష్టసంశయః  ॥౨౪॥
సువివిక్తం తవ ప్రశ్నం  మయైతదపి  ధారయేత్ ।
సనాతనం బ్రహ్మగుహ్యం  పరం బ్రహ్మాధిగచ్ఛతి  ॥౨౫॥
య ఏతన్మమ భక్తేషు సమ్ప్రదద్యాత్సుపుష్కలమ్ ।
తస్యాహం బ్రహ్మదాయస్య  దదామ్యాత్మానమాత్మనా ॥౨౬॥
య ఏతత్సమధీయీత పవిత్రం  పరమం శుచి ।
స పూయేతాహరహర్మాం జ్ఞానదీపేన  దర్శయన్ ॥౨౭॥

య ఏతచ్ఛ్రద్ధయా  నిత్యమవ్యగ్రః  శ‍ృణుయాన్నరః ।
మయి భక్తిం పరాం కుర్వన్ కర్మభిర్న స బధ్యతే ॥౨౮॥
అప్యుద్ధవ  త్వయా బ్రహ్మ  సఖే సమవధారితమ్ ।
అపి తే విగతో మోహః శోకశ్చాసౌ మనోభవః ॥౨౯॥
నైతత్త్వయా   దామ్భికాయ నాస్తికాయ శఠాయ చ ।
అశుశ్రూషోరభక్తాయ  దుర్వినీతాయ దీయతామ్ ॥ ౩౦॥
ఏతైర్దోషైర్విహీనాయ    బ్రహ్మణ్యాయ  ప్రియాయ  చ ।
సాధవే శుచయేబ్రూయాద్భక్తిః  స్యాచ్ఛూద్రయోషితామ్  ॥ ౩౧॥
నైతద్విజ్ఞాయ   జిజ్ఞాసోర్జ్ఞాతవ్యమవశిష్యతే   ।
పీత్వా పీయూషమమృతం పాతవ్యం నావశిష్యతే ॥ ౩౨॥
జ్ఞానే  కర్మణియోగే చ వార్తాయాం దణ్డధారణే  ।
యావానర్థో నృణాం తాత తావాంస్తేఽహం చతుర్విధః ॥ ౩౩॥
మర్త్యో యదా త్యక్తసమస్తకర్మా
నివేదితాత్మా విచికీర్షితో  మే ।
తదామృతత్వం ప్రతిపద్యమానో
మయాఽఽత్మభూయాయ చ కల్పతే వై ॥ ౩౪॥
శ్రీశుక  ఉవాచ
స ఏవమాదర్శితయోగమార్గ -
స్తదోత్తమశ్లోకవచో  నిశమ్య ।
బద్ధాఞ్జలిః   ప్రీత్యుపరుద్ధకణ్ఠో 
న కిఞ్చిదూచేఽశ్రుపరిప్లుతాక్షః   ॥ ౩౫॥
విష్టభ్య  చిత్తం ప్రణయావఘూర్ణం 
ధైర్యేణ  రాజన్ బహుమన్యమానః ।
కృతాఞ్జలిః  ప్రాహ  యదుప్రవీరం
శీర్ష్ణా స్పృశంస్తచ్చరణారవిన్దమ్   ॥ ౩౬॥
ఉద్ధవ  ఉవాచ
విద్రావితో  మోహమహాన్ధకారో
య ఆశ్రితో  మే తవ సన్నిధానాత్ ।

విభావసోః కిం ను సమీపగస్య
శీతం తమో భీః ప్రభవన్త్యజాద్య  ॥ ౩౭॥
ప్రత్యర్పితో  మే భవతానుకమ్పినా
భృత్యాయ విజ్ఞానమయః  ప్రదీపః  ।
హిత్వా కృతజ్ఞస్తవ   పాదమూలం
కోఽన్యం సమీయాచ్ఛరణం త్వదీయమ్ ॥ ౩౮॥
వృక్ణశ్చ  మే సుదృఢః స్నేహపాశో
దాశార్హవృష్ణ్యన్ధకసాత్వతేషు    ।
ప్రసారితః  సృష్టివివృద్ధయే   త్వయా
స్వమాయయాహ్యాత్మసుబోధహేతినా ॥ ౩౯॥
నమోఽస్తు తే మహాయోగిన్ ప్రపన్నమనుశాధి  మామ్ ।
యథా త్వచ్చరణామ్భోజే రతిః స్యాదనపాయినీ ॥ ౪౦॥
శ్రీభగవానువాచ
గచ్ఛోద్ధవ  మయాఽఽదిష్టో బదర్యాఖ్యం మమాశ్రమమ్  ।
తత్ర మత్పాదతీర్థోదే  స్నానోపస్పర్శనైః  శుచిః ॥ ౪౧॥
ఈక్షయాలకనన్దాయా  విధూతాశేషకల్మషః ।
వసానో వల్కలాన్యఙ్గ వన్యభుక్ సుఖనిఃస్పృహః ॥ ౪౨॥
తితిక్షుర్ద్వన్ద్వమాత్రాణాం    సుశీలః సంయతేన్ద్రియః  ।
శాన్తః సమాహితధియా జ్ఞానవిజ్ఞానసంయుతః   ॥ ౪౩॥
మత్తోఽనుశిక్షితం యత్తే వివిక్తమనుభావయన్  ।
మయ్యావేశితవాక్ చిత్తో మద్ధర్మనిరతో  భవ ।
అతివ్రజ్య  గతీస్తిస్రో మామేష్యసి తతః పరమ్ ॥ ౪౪॥
శ్రీశుక  ఉవాచ
స ఏవముక్తో హరిమేధసోద్ధవః
ప్రదక్షిణం  తం పరిసృత్య పాదయోః ।
శిరో నిధాయాశ్రుకలాభిరార్ద్రధీ  -
ర్న్యషిఞ్చదద్వన్ద్వపరోఽప్యపక్రమే   ॥ ౪౫॥
సుదుస్త్యజస్నేహవియోగకాతరో
న శక్నువంస్తం పరిహాతుమాతురః ।

కృచ్ఛ్రం యయౌమూర్ధని  భర్తృపాదుకే
బిభ్రన్నమస్కృత్య  యయౌ పునః పునః ॥ ౪౬॥
తతస్తమన్తర్హృది  సన్నివేశ్య
గతో మహాభాగవతో విశాలామ్ ।
యథోపదిష్టాం  జగదేకబన్ధునా
తపః సమాస్థాయ  హరేరగాద్గతిమ్  ॥ ౪౭॥
య ఏతదానన్దసముద్రసమ్భృతం 
జ్ఞానామృతం  భాగవతాయ భాషితమ్ ।
కృష్ణేన  యోగేశ్వరసేవితాఙ్ఘ్రిణా
సచ్ఛ్రద్ధయాఽఽసేవ్య  జగద్విముచ్యతే ॥ ౪౮॥
భవభయమపహన్తుం జ్ఞానవిజ్ఞానసారం 
నిగమకృదుపజహ్రే భృఙ్గవద్వేదసారమ్  ।
అమృతముదధితశ్చాపాయయద్భృత్యవర్గాన్
పురుషమృషభమాద్యం కృష్ణసంజ్ఞం   నతోఽస్మి ॥ ౪౯॥
ఇతి శ్రీమద్భాగవతే  మహాపురాణే పారమహంస్యాం
సంహితాయామేకాదశస్కన్ధే ఏకోనత్రింశోఽధ్యాయః  ॥౨౯॥

॥ ఓం నమో భగవతే వాసుదేవాయ ॥

॥ త్రింశోఽధ్యాయః  - ౩౦ ॥
రాజోవాచ
తతో మహాభాగవతే ఉద్ధవే  నిర్గతే  వనమ్ ।
ద్వారవత్యాం కిమకరోద్భగవాన్ భూతభావనః ॥ ౧॥
బ్రహ్మశాపోపసంసృష్టే  స్వకులేయాదవర్షభః  ।
ప్రేయసీం  సర్వనేత్రాణాం  తనుం స కథమత్యజత్ ॥౨॥
ప్రత్యాక్రష్టుం    నయనమబలా యత్ర లగ్నం న శేకుః
కర్ణావిష్టం   న సరతి తతో యత్సతామాత్మలగ్నమ్ ।
యచ్ఛ్రీర్వాచాం జనయతి రతిం కిం ను మానం కవీనాం

దృష్ట్వా  జిష్ణోర్యుధి  రథగతం యచ్చ తత్సామ్యమీయుః ॥ ౩॥
ఋషిరువాచ
దివి భువ్యన్తరిక్షే చ మహోత్పాతాన్ సముత్థితాన్  ।
దృష్ట్వాఽఽసీనాన్  సుధర్మాయాం కృష్ణః  ప్రాహ  యదూనిదమ్ ॥ ౪॥
ఏతే ఘోరా మహోత్పాతా ద్వార్వత్యాం యమకేతవః ।
ముహూర్తమపి న స్థేయమత్ర  నో యదుపుఙ్గవాః  ॥ ౫॥
స్త్రియో  బాలాశ్చ వృద్ధాశ్చ  శఙ్ఖోద్ధారం   వ్రజన్త్వితః   ।
వయం ప్రభాసం  యాస్యామో యత్ర ప్రత్యక్సరస్వతీ  ॥౬॥
తత్రాభిషిచ్య  శుచయ ఉపోష్య సుసమాహితాః ।
దేవతాః పూజయిష్యామః స్నపనాలేపనార్హణైః   ॥ ౭॥
బ్రాహ్మణాంస్తు  మహాభాగాన్ కృతస్వస్త్యయనా వయమ్ ।
గోభూహిరణ్యవాసోభిర్గజాశ్వరథవేశ్మభిః  ॥౮॥
విధిరేష హ్యరిష్టఘ్నో  మఙ్గలాయనముత్తమమ్  ।
దేవద్విజగవాం పూజాభూతేషు పరమో భవః ॥౯॥
ఇతి సర్వే సమాకర్ణ్య  యదువృద్ధా మధుద్విషః ।
తథేతి నౌభిరుత్తీర్య ప్రభాసం  ప్రయయూ  రథైః  ॥ ౧౦॥
తస్మిన్ భగవతాఽఽదిష్టం  యదుదేవేనయాదవాః ।
చక్రుః  పరమయా భక్త్యా సర్వశ్రేయోపబృంహితమ్  ॥ ౧౧॥
తతస్తస్మిన్ మహాపానం పపుర్మైరేయకం  మధు ।
దిష్టవిభ్రంశితధియో  యద్ద్రవైర్భ్రశ్యతే   మతిః ॥ ౧౨॥
మహాపానాభిమత్తానాం వీరాణాం దృప్తచేతసామ్ ।
కృష్ణమాయావిమూఢానాం  సఙ్ఘర్షః   సుమహానభూత్ ॥ ౧౩॥
యుయుధుః క్రోధసంరబ్ధా  వేలాయామాతతాయినః ।
ధనుర్భిరసిభిర్భల్లైర్గదాభిస్తోమరర్ష్టిభిః    ॥ ౧౪॥
పతత్పతాకై రథకుఞ్జరాదిభిః
ఖరోష్ట్రగోభిర్మహిషైర్నరైరపి    ।
మిథః సమేత్యాశ్వతరైః  సుదుర్మదా
న్యహన్ శరైర్దద్భిరివ   ద్విపా వనే ॥ ౧౫॥

ప్రద్యుమ్నసామ్బౌ యుధి రూఢమత్సరా-

వక్రూరభోజావనిరుద్ధసాత్యకీ   ।
సుభద్రసఙ్గ్రామజితౌ   సుదారుణౌ
గదౌ సుమిత్రాసురథౌ  సమీయతుః ॥ ౧౬॥
అన్యే చ యే వై నిశఠోల్ముకాదయః
సహస్రజిచ్ఛతజిద్భానుముఖ్యాః  ।
అన్యోన్యమాసాద్య మదాన్ధకారితా
జఘ్నుర్ముకున్దేన  విమోహితా భృశమ్ ॥ ౧౭॥
దాశార్హవృష్ణ్యన్ధకభోజసాత్వతా  
మధ్వర్బుదా మాథురశూరసేనాః ।
విసర్జనాః  కుకురాః కున్తయశ్చ
మిథస్తతస్తేఽథ  విసృజ్య సౌహృదమ్ ॥ ౧౮॥
పుత్రా అయుధ్యన్ పితృభిర్భ్రాతృభిశ్చ
స్వస్రీయదౌహిత్రపితృవ్యమాతులైః    ।
మిత్రాణి  మిత్రైః  సుహృదః సుహృద్భి-
ర్జ్ఞాతీంస్త్వహన్   జ్ఞాతయ  ఏవమూఢాః ॥ ౧౯॥
శరేషు హీయమానేషు భజ్యమానేషు ధన్వసు ।
శస్త్రేషు  క్షీయమాణేషు ముష్టిభిర్జహ్రురేరకాః    ॥౨౦॥
తా వజ్రకల్పా  హ్యభవన్ పరిఘా ముష్టినా  భృతాః ।
జఘ్నుర్ద్విషస్తైః   కృష్ణేన  వార్యమాణాస్తు తం చ తే ॥౨౧॥
ప్రత్యనీకం  మన్యమానా బలభద్రం  చ మోహితాః ।
హన్తుం కృతధియో రాజన్నాపన్నా ఆతతాయినః ॥౨౨॥
అథ తావపి సఙ్క్రుద్ధావుద్యమ్య  కురునన్దన  ।
ఏరకాముష్టిపరిఘౌ  చరన్తౌ జఘ్నతుర్యుధి ॥౨౩॥
బ్రహ్మశాపోపసృష్టానాం   కృష్ణమాయాఽఽవృతాత్మనామ్  ।
స్పర్ధా క్రోధః  క్షయం నిన్యే వైణవోఽగ్నిర్యథా  వనమ్ ॥౨౪॥
ఏవం నష్టేషు  సర్వేషు కులేషు స్వేషు కేశవః ।
అవతారితో భువో భార ఇతి మేనేఽవశేషితః ॥౨౫॥

రామః సముద్రవేలాయాం యోగమాస్థాయ  పౌరుషమ్ ।
తత్యాజ లోకం మానుష్యం సంయోజ్యాత్మానమాత్మని ॥౨౬॥
రామనిర్యాణమాలోక్య భగవాన్ దేవకీసుతః ।
నిషసాద ధరోపస్థే తూష్ణీమాసాద్య  పిప్పలమ్ ॥౨౭॥
బిభ్రచ్చతుర్భుజం  రూపం భ్రాజిష్ణు  ప్రభయా  స్వయా ।
దిశో వితిమిరాః కుర్వన్ విధూమ ఇవ పావకః ॥౨౮॥
శ్రీవత్సాఙ్కం  ఘనశ్యామం తప్తహాటకవర్చసమ్ ।
కౌశేయామ్బరయుగ్మేన పరివీతం సుమఙ్గలమ్  ॥౨౯॥
సున్దరస్మితవక్త్రాబ్జం    నీలకున్తలమణ్డితమ్  ।
పుణ్డరీకాభిరామాక్షం  స్ఫురన్మకరకుణ్డలమ్  ॥ ౩౦॥
కటిసూత్రబ్రహ్మసూత్రకిరీటకటకాఙ్గదైః      ।
హారనూపురముద్రాభిః  కౌస్తుభేన విరాజితమ్ ॥ ౩౧॥
వనమాలాపరీతాఙ్గం  మూర్తిమద్భిర్నిజాయుధైః  ।
కృత్వోరౌ దక్షిణే పాదమాసీనం పఙ్కజారుణమ్ ॥ ౩౨॥
ముసలావశేషాయఃఖణ్డకృతేషుర్లుబ్ధకో    జరా ।
మృగాస్యాకారం తచ్చరణం వివ్యాధ మృగశఙ్కయా ॥ ౩౩॥
చతుర్భుజం తం పురుషం దృష్ట్వా  స కృతకిల్బిషః ।
భీతః పపాత శిరసా పాదయోరసురద్విషః ॥ ౩౪॥
అజానతా కృతమిదం పాపేన మధుసూదన ।
క్షన్తుమర్హసి  పాపస్య ఉత్తమశ్లోక  మేఽనఘ ॥ ౩౫॥
యస్యానుస్మరణం నౄణామజ్ఞానధ్వాన్తనాశనమ్  ।
వదన్తి తస్య తే విష్ణో మయాసాధు కృతం ప్రభో  ॥ ౩౬॥
తన్మాఽఽశు జహి వైకుణ్ఠ  పాప్మానం మృగలుబ్ధకమ్  ।
యథా పునరహం త్వేవం న కుర్యాం సదతిక్రమమ్  ॥ ౩౭॥
యస్యాత్మయోగరచితం న విదుర్విరిఞ్చో
రుద్రాదయోఽస్య  తనయాః పతయో గిరాం యే ।
త్వన్మాయయా పిహితదృష్టయ  ఏతదఞ్జః
కిం తస్య తే వయమసద్గతయో  గృణీమః ॥ ౩౮॥

శ్రీభగవానువాచ
మా భైర్జరే   త్వముత్తిష్ఠ కామ ఏష కృతో హి మే ।
యాహి త్వం మదనుజ్ఞాతః  స్వర్గం  సుకృతినాం పదమ్ ॥ ౩౯॥
ఇత్యాదిష్టో భగవతా కృష్ణేనేచ్ఛాశరీరిణా  ।
త్రిః  పరిక్రమ్య  తం నత్వా విమానేన దివం యయౌ ॥ ౪౦॥
దారుకః కృష్ణపదవీమన్విచ్ఛన్నధిగమ్య  తామ్ ।
వాయుం తులసికామోదమాఘ్రాయాభిముఖం  యయౌ ॥ ౪౧॥
తం తత్ర తిగ్మద్యుభిరాయుధైర్వృతం
హ్యశ్వత్థమూలే  కృతకేతనం పతిమ్ ।
స్నేహప్లుతాత్మా  నిపపాత పాదయో
రథాదవప్లుత్య  సబాష్పలోచనః ॥ ౪౨॥
అపశ్యతస్త్వచ్చరణామ్బుజం ప్రభో
దృష్టిః  ప్రణష్టా  తమసి ప్రవిష్టా  ।
దిశో న జానే న లభే చ శాన్తిం
యథా నిశాయాముడుపే ప్రణష్టే  ॥ ౪౩॥
ఇతి బ్రువతి  సూతే వై రథో గరుడలాఞ్ఛనః ।
ఖముత్పపాత రాజేన్ద్ర  సాశ్వధ్వజ ఉదీక్షతః ॥ ౪౪॥
తమన్వగచ్ఛన్ దివ్యాని విష్ణుప్రహరణాని   చ ।
తేనాతివిస్మితాత్మానం సూతమాహ జనార్దనః  ॥ ౪౫॥
గచ్ఛ ద్వారవతీం సూత జ్ఞాతీనాం  నిధనం మిథః ।
సఙ్కర్షణస్య  నిర్యాణం బన్ధుభ్యో  బ్రూహి  మద్దశామ్  ॥ ౪౬॥
ద్వారకాయాం చ న స్థేయం  భవద్భిశ్చ స్వబన్ధుభిః  ।
మయా త్యక్తాం యదుపురీం సముద్రః  ప్లావయిష్యతి  ॥ ౪౭॥
స్వం స్వం పరిగ్రహం  సర్వే ఆదాయ పితరౌ చ నః ।
అర్జునేనావితాః  సర్వ ఇన్ద్రప్రస్థం    గమిష్యథ ॥ ౪౮॥
త్వం తు మద్ధర్మమాస్థాయ   జ్ఞాననిష్ఠ  ఉపేక్షకః ।
మన్మాయారచనామేతాం విజ్ఞాయోపశమం  వ్రజ  ॥ ౪౯॥
ఇత్యుక్తస్తం  పరిక్రమ్య  నమస్కృత్య పునః పునః ।

తత్పాదౌ శీర్ష్ణ్యుపాధాయ  దుర్మనాః ప్రయయౌ  పురీమ్ ॥ ౫౦॥
ఇతి శ్రీమద్భాగవతే  మహాపురాణే పారమహంస్యాం
సంహితాయామేకాదశస్కన్ధే త్రింశోఽధ్యాయః  ॥ ౩౦॥

॥ ఓం నమో భగవతే వాసుదేవాయ ॥

॥ ఏకత్రింశోఽధ్యాయః  - ౩౧ ॥
శ్రీశుక  ఉవాచ
అథ తత్రాగమద్బ్రహ్మా  భవాన్యా చ సమం భవః ।
మహేన్ద్రప్రముఖా   దేవా మునయః సప్రజేశ్వరాః  ॥ ౧॥
పితరః సిద్ధగన్ధర్వా   విద్యాధరమహోరగాః ।
చారణా యక్షరక్షాంసి కిన్నరాప్సరసో ద్విజాః ॥౨॥
ద్రష్టుకామా   భగవతో నిర్యాణం పరమోత్సుకాః ।
గాయన్తశ్చ గృణన్తశ్చ శౌరేః కర్మాణి జన్మ చ ॥ ౩॥
వవృషుః పుష్పవర్షాణి  విమానావలిభిర్నభః ।
కుర్వన్తః సఙ్కులం రాజన్ భక్త్యా పరమయాయుతాః ॥ ౪॥
భగవాన్ పితామహం వీక్ష్య విభూతీరాత్మనో విభుః ।
సంయోజ్యాత్మని చాత్మానం పద్మనేత్రే న్యమీలయత్ ॥ ౫॥
లోకాభిరామాం స్వతనుం ధారణాధ్యానమఙ్గలమ్  ।
యోగధారణయాఽఽగ్నేయ్యాదగ్ధ్వా  ధామావిశత్స్వకమ్ ॥౬॥
దివి దున్దుభయో  నేదుః పేతుః సుమనసశ్చ ఖాత్ ।
సత్యం ధర్మో ధృతిర్భూమేః కీర్తిః శ్రీశ్చాను  తం యయుః ॥ ౭॥
దేవాదయో బ్రహ్మముఖ్యా  న విశన్తం స్వధామని ।
అవిజ్ఞాతగతిం  కృష్ణం  దదృశుశ్చాతివిస్మితాః ॥౮॥
సౌదామన్యా యథాఽఽకాశేయాన్త్యా హిత్వాభ్రమణ్డలమ్   ।
గతిర్న లక్ష్యతే మర్త్యైస్తథా   కృష్ణస్య  దైవతైః   ॥౯॥
బ్రహ్మరుద్రాదయస్తే   తు దృష్ట్వా  యోగగతిం హరేః ।

విస్మితాస్తాం ప్రశంసన్తః  స్వం స్వం లోకం యయుస్తదా ॥ ౧౦॥
రాజన్ పరస్య తనుభృజ్జననాప్యయేహా
మాయా విడమ్బనమవేహి యథా నటస్య ।
సృష్ట్వాఽఽత్మనేదమనువిశ్య  విహృత్య చాన్తే
సంహృత్య చాత్మమహిమోపరతః స ఆస్తే ॥ ౧౧॥
మర్త్యేన యో గురుసుతం యమలోకనీతం
త్వాం చానయచ్ఛరణదః పరమాస్త్రదగ్ధమ్   ।
జిగ్యేఽన్తకాన్తకమపీశమసావనీశః
కిం స్వావనే స్వరనయన్మృగయుం సదేహమ్ ॥ ౧౨॥
తథాప్యశేషస్థితిసమ్భవాప్యయే -

ష్వనన్యహేతుర్యదశేషశక్తిధృక్ ।
నైచ్ఛత్ప్రణేతుం  వపురత్ర శేషితం
మర్త్యేన కిం స్వస్థగతిం  ప్రదర్శయన్  ॥ ౧౩॥
య ఏతాం ప్రాతరుత్థాయ   కృష్ణస్య  పదవీం పరామ్ ।
ప్రయతః  కీర్తయేద్భక్త్యా తామేవాప్నోత్యనుత్తమామ్ ॥ ౧౪॥
దారుకో ద్వారకామేత్య వసుదేవోగ్రసేనయోః  ।
పతిత్వా చరణావస్రైర్న్యషిఞ్చత్కృష్ణవిచ్యుతః   ॥ ౧౫॥
కథయామాస నిధనం వృష్ణీనాం  కృత్స్నశో నృప ।
తచ్ఛ్రుత్వోద్విగ్నహృదయా జనాః శోకవిర్మూర్చ్ఛితాః ॥ ౧౬॥
తత్ర స్మ త్వరితా జగ్ముః కృష్ణవిశ్లేషవిహ్వలాః   ।
వ్యసవః శేరతే యత్ర జ్ఞాతయో  ఘ్నన్త ఆననమ్ ॥ ౧౭॥
దేవకీ రోహిణీ చైవ  వసుదేవస్తథా సుతౌ ।
కృష్ణరామావపశ్యన్తః  శోకార్తా విజహుః స్మృతిమ్ ॥ ౧౮॥
ప్రాణాంశ్చ  విజహుస్తత్ర భగవద్విరహాతురాః ।
ఉపగుహ్య పతీంస్తాత చితామారురుహుః స్త్రియః  ॥ ౧౯॥
రామపత్న్యశ్చ తద్దేహముపగుహ్యాగ్నిమావిశన్  ।
వసుదేవపత్న్యస్తద్గాత్రం   ప్రద్యుమ్నాదీన్  హరేః స్నుషాః ।
కృష్ణపత్న్యోఽవిశన్నగ్నిం  రుక్మిణ్యాద్యాస్తదాత్మికాః ॥౨౦॥

అర్జునః  ప్రేయసః  సఖ్యుః కృష్ణస్య  విరహాతురః ।
ఆత్మానం సాన్త్వయామాస కృష్ణగీతైః   సదుక్తిభిః ॥౨౧॥
బన్ధూనాం  నష్టగోత్రాణామర్జునః    సామ్పరాయికమ్ ।
హతానాం కారయామాస యథావదనుపూర్వశః ॥౨౨॥
ద్వారకాం హరిణా త్యక్తాం సముద్రోఽప్లావయత్క్షణాత్    ।
వర్జయిత్వా  మహారాజ శ్రీమద్భగవదాలయమ్  ॥౨౩॥
నిత్యం సన్నిహితస్తత్ర భగవాన్ మధుసూదనః ।
స్మృత్యాశేషాశుభహరం సర్వమఙ్గలమఙ్గలమ్   ॥౨౪॥
స్త్రీబాలవృద్ధానాదాయ   హతశేషాన్ ధనఞ్జయః  ।
ఇన్ద్రప్రస్థం    సమావేశ్య వజ్రం  తత్రాభ్యషేచయత్  ॥౨౫॥
శ్రుత్వా  సుహృద్వధం రాజన్నర్జునాత్తే  పితామహాః ।
త్వాం తు వంశధరం కృత్వా జగ్ముః సర్వే మహాపథమ్ ॥౨౬॥
య ఏతద్దేవదేవస్య  విష్ణోః  కర్మాణి జన్మ చ ।
కీర్తయేచ్ఛ్రద్ధయా  మర్త్యః సర్వపాపైః  ప్రముచ్యతే  ॥౨౭॥
ఇత్థం  హరేర్భగవతో రుచిరావతార-
వీర్యాణి బాలచరితాని చ శన్తమాని ।
అన్యత్ర చేహ చ శ్రుతాని  గృణన్ మనుష్యో
భక్తిం పరాం పరమహంసగతౌ లభేత ॥౨౮॥
ఇతి శ్రీమద్భాగవతే  మహాపురాణే వైయాసక్యామష్టాదశసాహస్ర్యాం  
పారమహంస్యాం సంహితాయామేకాదశస్కన్ధే ఏకత్రింశోఽధ్యాయః  ॥ ౩౧॥

॥ సమాప్తోఽయమేకాదశస్కన్ధః  ॥

॥ ఓం తత్సత్ ॥

